
 “የዋጋ ግሽበትን ... ወደ ገጽ 6 ዞሯል

- በሀገራዊ ምክክሩ ... ወደ ገጽ 6 ዞሯል

ከ2015 የ12ኛ ክፍል ... ወደ ገጽ 6 ዞሯል

We accept VISA card, MASTER card
& all local cards

እንደስማችን ብርሃን ነው ሥራችን!

Follow us

ዘላለም ግዛው 

አዲስ አበባ፡- ዘንድሮ የሕግ የበላይነትን ማስፈን፣ 
የሰላም መንገዶችን አሟጦ መጠቀም እንዲሁም ዘላቂ 
ሀገራዊ ሰላምን ማስፈን የመንግሥት ዋና ተግባር 
እንደሚሆን ፕሬዚዳንት ሳህለወርቅ ዘውዴ ገለጹ።   

ፕሬዚዳንት ሳህለወርቅ በሁለቱ ምክር ቤቶች 
መክፈቻ ላይ ትናንት ባደረጉት ንግግር እንደተናገሩት፤ 
ዘንድሮ ሕገ መንግሥቱን እና ሕገ መንግሥታዊ ሥርዓቱን 
በማስጠበቅ፤ የዜጎችን ሰላም እና ደህንነት ለማረጋገጥ 
በትኩረት ይሠራል።  

   የሰላም በር ሁልጊዜም ክፍት ነው።  በተናጠልም 
ይሁን በጋራ በሰላማዊ መንገድ ከማንኛውም ወገን 
ጋር ለመነጋገር መንግሥት ሁሌም ዝግጁ ነው። ለዚህ 
ደግሞ በሀገራዊ ምክክሩ ሁሉም ወገኖች ፍላጎቶቻቸውን 
አቅርበው እንዲነጋገሩ ይደረጋል ብለዋል።  ዘንድሮ 

- በሀገራዊ ምክክሩ ልዩነቶችን ማስታረቅ ላይ ትኩረት ይደረጋል

- የሕግ የበላይነትን ለማስፈን ይሠራል

- በውጭ ግንኙነቱ ወዳጅ ሀገራትን ለማብዛት ይሠራል 

ኮሚሽኑ ወደ ተግባር ምእራፍ ተሸጋግሯልም ብለዋል።    
የኃይል አማራጭን በመጠቀም ፖለቲካዊ ፍላጎቶችን 

ለማሟላት የሚደረጉ ሕገ ወጥ ተግባራትን መንግሥት 
እንደማይታገስ ያሳሰቡት ፕሬዚዳንት ሳህለወርቅ፣ 
ኃይልን የመጠቀም ብቸኛ ባለቤት የመንግሥት የሕግ 
አስከባሪ ተቋማት ብቻ መሆኑ እንዲከበር ይሠራል ሲሉም 
ጠቁመዋል።   

   የድንበር ጉዳዮች ብሔራዊ ጥቅምንና ዘላቂ 
ጎረቤታዊ ወዳጅነትን ታሳቢ በማድረግ ምላሽ እንዲያገኙ 
እንደሚደረግም ጠቁመዋል።  የውጭ ግንኙነቱ ወዳጅ 
ሀገራትን የሚያበዛ፣ ጠላትን የሚቀንስ፣ የልማት አጋሮችን 
የሚያቅፍ እንዲሆን ይሠራልም ብለዋል።  

   ሐሰተኛ መረጃ፣ የጥላቻ ንግግር እና ሕዝብን 
የሚያጋጩ ተግባራትን በመፈጸም፣ የሕዝቦችን አብሮነት 

ፋንታነሽ ክንዴ

   አዲስ አበባ፡- በ2015 የትምህርት ዘመን 
የ12ኛ ክፍል ብሔራዊ ፈተና ከወሰዱ 845ሺህ 
99 ተማሪዎች ውስጥ 50 በመቶና ከዛ በላይ 
ያመጡት 3 ነጥብ 2 በመቶ ብቻ መሆናቸውን 
ትምህርት ሚኒስቴር አስታወቀ።  ተማሪዎችን 
ካስፈተኑ ከ 3 ሺህ 106 ትምህርት ቤቶች ውስጥ 
አንድ ሺህ 328 ትምህርት ቤቶች አንድም ተማሪ 

ከ2015 የ12ኛ ክፍል ተፈታኞች 50 በመቶና 
ከዛ በላይ ያመጡት 3 ነጥብ 2 በመቶ ናቸው
- አንድ ሺህ 328 ትምህርት ቤቶች ምንም ተማሪ አላሳለፉም

ፎ
ቶ

፡ 
ዳ

ኜ
 አ

በራ

ፎ
ቶ

፡ 
እ

ዮ
ብ

 ተ
ፈ

ሪ

ማሳለፍ እንዳልቻሉም ተገልጿል። 
   የትምህርት ሚኒስትሩ ፕሮፌሰር ብርሃኑ ነጋ የ2015 

ትምህርት ዘመን የ12ኛ ክፍል ብሔራዊ ፈተና ውጤትን 
አስመልክተው ትናንት በሰጡት መግለጫ እንዳሉት፤ በትምህርት 
ዘመኑ ፈተናውን ከወሰዱት 845 ሺህ99 ተማሪዎች ውስጥ 50 
በመቶና ከዛ በላይ ያመጡት 27 ሺ 267 ተማሪዎች ብቻ ናቸው። 
ይህም ከአጠቃላይ ተማሪዎች 3 ነጥብ 2 በመቶ የሚሸፍን ነው 
ብለዋል።

ዘላለም ግዛው  

አዲስ አበባ፡-  እየተፈታተነ ያለውን የዋጋ 
ግሽበት ለመቆጣጠር መንግሥት ጥብቅ የገንዘብ 
እና የፊሲካል ፖሊሲ እንደሚተገብር የኢፌዴሪ 
ፕሬዚዳንት ሳህለወርቅ ዘውዴ ገለጹ።  6ኛው 
የሕዝብ ተወካዮች እና የፌዴሬሽን ምክር ቤቶች 
ሦስተኛ ዓመት የሥራ ዘመን ትናንት  ተከፍቷል። 

 የዋጋ ግሽበትን 
ለመቆጣጠር ጥብቅ 
የገንዘብ እና የፊሲካል 

ፖሊሲ ይተገበራል

ከመዲናዋ ቱሪዝም 
ዘርፍ ከ39 ቢሊዮን ብር 

በላይ ገቢ ለማግኘት 
እየተሠራ ነው

በ2016፤



ዜና

መስከረም ሰይፉ 

  አዲስ አበባ፡- በኦሮሚያ ክልል በ2016 በጀት 
ዓመት የመጀመርያ ሩብ ዓመት  27 ነጥብ 67  ቢሊዮን 
ብር የሚገመት የዜግነት አገልግሎት መከናወኑ የክልሉ 
ገንዘብ ቢሮ ገለጸ። 

   የኦሮሚያ ገንዘብ ቢሮ ሃላፊና የበጎ ፍቃድ 
አገልግሎት አስተባባሪ መሀመድ ናስር አባ ጀማል (ዶ/ር) 
ለኢትዮጵያ ፕሬስ ድርጅት እንደገለጹት ፤ በ2011 ዓ.ም 
ጨፌ ኦሮሚያ ማንኛውም  ዜጋ በሀገሪቱ ልማት ውስጥ  
የራሱን አስተዋጽኦ እንዲያበረክትና ማንኛውንም ልማት 
የመደገፍ ግዴታ እንዳለበት በአዋጅ ደንግጓል።  በዚህም 
ዜጎች የሚያስፈጓቸው ልማቶች የመንግሥትን በጀት 
ሳይጠብቅ በራሱ እያከናውኑ ይገኛል ብለዋል። 

   ዶክተር መሀመድ በክልሉ የ2016 በጀት ዓመት 
ከተጀመረ  በዜግነት አገልግሎት 27 ነጥብ 67 ቢሊዮን 
ብር የሚገመት ሥራ በተለያየ ዘርፍ መሠራቱንና 
በዚህምበ 21 ሚሊዮን ሰዎች  መሳተፋቸውን ገልጸዋል።  

   ክልሉ በ43 ዘርፍ  የዜግነት አገልግሎት የሚሰጥ 
ሲሆን በተጠናቀቀው ክረምትም በችግኝ ተከላ፣ 
በትምህርት ቤቶች ግንባታና ደረጃ ማሻሻል  ፣ የጤና 

በክልሉ  27 ቢሊዮን ብር የሚገመት 
የዜግነት አገልግሎት ተከናውኗል

ተቋማት ግንባታ፣ የደም ልገሳና የአቅመ ደካማዎች ቤት  
እድሳት ላይ በስፋት መሠራቱን ገልጸዋል። 

  ከሀምሌ ወር ጀምሮ በአረንጓዴ ዐሻራ መርሀ ግብር 
4 ነጥብ 2 ቢሊዮን ችግኞች መተከላቸውን የገለጹ ሲሆን 
በክልሉ ከተተከሉ ችግኞችም አብዛዎቹ የተተከሉት 
በዜግነት አገልግሎት አማካኝነት ነው ብለዋል።  

   ክልሉ በእያንዳንዱ ቀበሌ ቢያንስ አንድ ቅድመ 
ትምህርት ቤት ሊኖር ይገባል ብሎ እየሠራ ሲሆን  በበጀት 
ዓመቱ  አራት ሺ 574 ቅድመ መደበኛ  ትምህርት ቤቶች 
ለመሥራት ታቅዶ እስካሁን ድረስ ሁለት ሺ ቅድመ 
ትምህርት ቤቶች መገንባታውን ተናግረዋል።  

   ከዚህ በተጨማሪም ከደረጃ በታች ያሉ ትምህርት 
ቤቶች በ15 ዘርፎች ላይ የማሻሻል ሥራ እየተሠራ 
መሆኑን ገልጸው፤ በዚህም 3 ሺ 410 ትምህርት ቤቶች 
ደረጃ ለማሻሻል ታቅዶ እስካሁን 2ሺ771 ትምህርት 
ቤቶች ደረጃ ማሻሻል መቻሉን ገልጸዋል። 

   ዶክተር መሀመድ ከትምህርት ቤቶች በተጨማሪ 
አቅም የሌላቸው ተማሪዎች ከትምህርት ገበታቸው 
እንዳይለዩ ድጋፍ እየተደረገ ሲሆን ሁለት ነጥብ አምስት 
ሚሊዮን ተማሪዎች ተደራሽ ለማድረግ ታቅዶ እስካሁን 
አንድ ሚሊዮን ለሚሆኑ ተማሪዎች የትምህርት መርጃ 
ግብዓቶች መዳረሱን ገልጸዋል።   

 በዜግነት አገልግሎት መርሀ ግብር በዘንድሮው 
በጀት ዓመት በተለየ መልኩ የእናቶችን ድካምና ጫና 
ለመቀነስ ትኩረት መሰጠቱን የገለጹት አስተባባሪው፤ 
የእናቶች የጉልበት ሥራን ለመቀነስ 7 ሺ ለሚሆኑ እናቶች 
ጋሪ፤ እንዲሁም ለ አንድ ሺ 31 እናቶች የገቢ ምንጭ 
ለመፍጠር ላሞች መሰጠት መቻሉን ገልጸዋል።  

ታደሠ ብናልፈው 

   ሆሳዕና፡- በዘንድሮው የመኸር ወቅት በዞኑ 
ምርትና ምርታማነትን ለማሳደግ በተሠራ ሥራ   ከ142 
ሺህ ሄክታር መሬት በላይ በሰብል ዘር መሸፈን መቻሉን 
በማዕከላዊ ኢትዮጵያ ክልል የሀድያ ዞን ግብርና መምሪያ 
ቢሮ አስታወቀ።  በሰብል ዘር ከተሸፈነው እርሻ 
ከሰባት ነጥብ ስምንት ሚሊዮን ኩንታል በላይ ምርት 
ይጠበቃል። 

   የማዕከላዊ ኢትዮጵያ ክልል የሀድያ ዞን ግብርና 
መምሪያ ምክትል ሃላፊና የእርሻ ልማት ዘርፍ ኃላፊ አቶ 
ተሻለ ዮሐንስ ለኢትዮጵያ ፕሬስ ድርጅት እንደገለጹት፤ 
በዞኑ በ2015/16 የመኸር ወቅት ምርትና ምርታማነትን 
ለማሳደግ ከአርሶ አደሮች ጋር በተሠራ የተቀናጀ   ሥራ 
ከ142 ሺህ 840 ሄክታር መሬት በተለያዩ ሰብሎች 
መሸፈን ተችሏል።  በዘር ከተሸፈነው  መሬትም ከሰባት 
ነጥብ ስምንት ሚሊዮን ኩንታል በላይ ምርት ይገኛል 
ተብሎ ይጠበቃል።  

   በ2015/16 የመኸር ወቅት በዞኑ ምርትና 
ምርታማነትን ለማሳደግ 146 ሺህ 342 ሄክታር መሬት 
በሰብል ለመሸፈን ታቅዶ የተሠራ  ሲሆን ከታቀደው 
ውስጥ 142 ሺህ 840 ሄክታር መሬትን በተለያዩ ሰብሎች 
በማልማት የቅዱን 98 በመቶ ማሳካት ተችሏል ብለዋል። 

   ዞኑ በዘንድሮው የምርት ዘመን የተመረተውን 
ምርት ለመሰብስብ እየተሠራ ሲሆን የታሰበውን ምርት 
ለመሰብሰብ ከአርሶ አደሮች ጋር  የቅንጅት ሥራ እየተሰራ 
ነው፤ ይህም ተጠናክሮ ይቀጥላል ሲሉ አብራርተዋል። 

   ሰብሉ የሚጠበቀውን ምርት እንዲሰጥ የአፈር 
ማዳበሪያ የመጨመር፣ ሰብሉን የሚጎዱ አረሞችን 
ለማጥፋት ኬሚካል የመርጨት ሥራ በትኩረት 
እየተከናወነ ነው ሲሉ ተናግረዋል። 

    በሰብል ላይ የሚከሰቱ የተለያዩ የሰብል በሽታዎች፣ 
ተባዮች በምርትና በምርታማነቱ ላይ አሉታዊ ጉዳት 
እንዳያደርሱ የመቆጣጠርና የክትትል ሥራ እየተሠራ 
ነው፤ ይህም የሚጠበቀውን ምርት ለማግኘት ይረዳል 
ሲሉ አብራርተዋል። 

   በተጨማሪም የዋግ በሽታ ይከሰትባቸዋል ተብሎ 
በሚጠበቅባቸው የእርሻ ቦታዎች ላይ ዋጉ ተከስቶ 
በሰብል ላይ ጉዳት ሳያደርስ አስቀድሞ ለመከላከል 
እንዲቻል ለአርሶ አደሮች የግንዛቤ ማስጨበጫ 
ትምህርት እየተሰጠ ነው ሲሉ ገልጸዋል። 

   አቶ ተሻለ አያይዘውም በ2015/16 የመኸር ወቅት 
53 ሺህ ሄክታር መሬት በላይ በስንዴ፣ በጤፍና በገብስ 
በኩታ ገጠም የማልማት ሥራ እንደተሠራ  ተናግረዋል። 

   በዞኑ ምርትና ምርታማነት ለማሳደግ የተለያዩ 
ሥራዎች እየተሠሩ መሆኑን ጠቁመው፤ የታሰበውን 
ምርት ለመሰብሰብ እንዲቻል አርሶ አደሮች ማሳቸውን 
በየዕለቱ በመጎብኘት በሰብላቸው ላይ ችግር ሲያዩ 
ለግብርና ባለሙያዎች ማሳየት አለባቸው ሲሉ 
አሳስበዋል። 

ዳግማዊት አበበና ማህሌት ብዙነህ

    አዲስ አበባ፡- የ2016 ዓ.ም የትምህርት ዘመን 
የመማር ማስተማር ሂደት የተጀመረ ቢሆንም የመማሪያ 
መጻሕፍት እንዳልደረሳቸው የአዲስ አበባ ከተማ ሁለተኛ 
ደረጃ ተማሪዎችና ርዕሰ መምህራን ገለጹ።  ከጥቅምት ወር 
አጋማሽ ጀምሮ የመጀመሪያ ዙር የመጻሕፍት የህትመት 
ውጤቶች ወደ ሀገር ውስጥ እንደሚገባ ትምህርት 
ሚኒስቴር አስታውቋል። 

   በጥቁር አንበሳ ሁለተኛ ደረጃ ትምህርት ቤት የ9ኛ 
ክፍል ተማሪ የሆነችው ተማሪ በለጡ በሪሁ ለኢትዮጵያ 
ፕሬስ ድርጅት እንደተናገረችው፤ ትምህርታቸውን 
መምህራን በሚሰጧቸው ማስታወሻ እና በቴሌግራም 
በሚለቀቅ ሶፍትኮፒ እየተማሩ እንደሆነ ገልጻ ምንም 
አይነት መማሪያ መጻሕፍት እንዳልደረሰ ተናግራለች። 

 ይህም በመማሪያ ክፍል ውስጥ መምህራን 
ከሚሰጡት ማስታወሻ ውጪ የተብራራ ጽሁፍ ለማግኘት 
ብሎም ለሚቀጥለው ትምህርት እራሳቸውን እንዲያዘጋጁ 
የሚያደርግ ባለመሆኑ በትምህርታቸው ላይ ተጽእኖ 
የሚፈጥር መሆኑን ተናግራለች።  በዚህም የሚመለከተው 
አካል ለችግሩ አፋጣኝ መፍትሄ እንዲሰጥም ጠይቃለች። 

ሌላው ተማሪ ሰለሞን ዮናታን በአዲስ ከተማ 
አጠቃላይ ሁለተኛ ደረጃ ትምህርት ቤት የ11ኛ ክፍል 
ተማሪ ሲሆን ባለፉት ጊዜያት በክፍል ውስጥ ትምህርቱን 
ከመጻሕፍት በመከታተል እና የሚሰጠውን የክፍል ሥራ 
ከመጻሕፍት ይሠራ የነበረ መሆኑን አስታውሶ፤ ካለፈው 
ዓመት ጀምሮ እስከ አሁን መምህሩ በክፍል ውስጥ 
በሚሰጠው ማስታወሻ ብቻ ለመማር የተገደደ መሆኑን 

ገልጿል። 
   የዳግማዊ ምኒልክ ሁለተኛ ደረጃ ትምህርት 

ቤት የ10ኛ ክፍል ተማሪ ናትናኤል ሞርኬ፤ ትምህርቱን 
በቴሌግራም እንዲከታተሉ የተደረገ ሲሆን ስልክ የሌላቸው 
ብዙ ተማሪዎች በመኖራቸው የትምህርት ሂደቱን 
እያስተጓጎለ ነው ብሏል። 

 የመጻሕፍት አቅርቦት ካለመኖሩ በተጨማሪም 
አዲስ ሥርዓተ ትምህርት መሆኑ የመማር ሂደቱን ከባድ 
አድርጎታል።  መጻሕፍት ከተዘጋጁ በኋላ ነበር የሥርዓተ 
ትምህርቱ መቀየር ያለበት ሲልም ሃሳቡን ገልጿል። 

የጥቁር አንበሳ ሁለተኛ ደረጃ ትምህርት ቤት ርእሰ 
መምህር የሆኑት አቶ ገዙ በለጠ እንደገለጹት፤ አዲሱ 
ሥርዓተ ትምህርት ሙሉ በሙሉ በዚህ ዓመት ይተገበራል 
የተባለ ቢሆንም እስካሁን የማስተማሪያና መማሪያ 
መጻሕፍት ማግኘት አልተቻለም።  የመጻሕፍት አቅርቦቱ 
ቀደም ብሎ በማቅረብ ከትምህርቱ ጋር አብሮ ቢሄድ 
የመማር ማስተማር ሂደቱ የተሻለ ይሆን ነበር።  ይህንን 
ችግር ለመፍታት ለመምህራን እና ተማሪዎች ሶፍት 
ኮፒ በቴሌግራም እና በኮምፒዩተሮች ላይ በማቅረብ 
በጊዜያዊነት ለመፍታት እየተሠራ ነው ብለዋል። 

   ከሶፍት ኮፒ በተጨማሪም ትምህርት ቤቱ የተወሰኑ 
ገጾችን በማባዛት ለመምህራን እንዲጠቀሙ መደረጉን 
ገልጸው፤ ለተማሪዎችም በቤተጻሕፍት ውስጥ በማስቀመጥ 
ተደራሽ ለማድረግ እየተሠራ ነው ብለዋል።  

    አቶ እንዳልካቸው ደጀኔ  የአዲስ ከተማ አጠቃላይ 
ሁለተኛ ደረጃ ትምህርት ቤት ርእሰ መምህር ሲሆኑ አዲስ 
ሥርዓተ ትምህርት ከመሆኑ ጋር በተያያዘ እስካሁን ምንም 
የደረሰ መጻሕፍት አለመኖሩን ገልጸው፤ ለጊዜው በሶፍት 

ኮፒ ለመምህራና ለተማሪ ተሰጥቷል ብለዋል። 
   ለትምህርት ሥርዓት መጻሕፍት ወሳኝ ነው ያሉት 

አቶ እንዳልካቸው፤ ይህንን  ለመፍታት በቤተመጻሕፍት 
እና አይሲቲ ማዕከላት ውስጥ በሶፍት ኮፒ የማስቀመጥ 
ብሎም ለተማሪዎች በቴሌግራም የማቅረብ ሥራዎች 
ተሠርተዋል ብለዋል።  

   የአዲስ አበባ ትምህርት ቢሮ የህዝብ ግንኙነት 
ዳይሬክተር አቶ አበበ ቸርነት ለቀረበው የሁለተኛ ደረጃ 
የመማሪያ የመጻሕፍት ጥያቄ በሰጡት ምላሽ  የሁለተኛ 
ደረጃ መጻሕፍት ህትመት ብሎም ስርጭት ትምህርት 
ሚኒስቴር እንጂ ቢሮው የማይመለከተው መሆኑን 
ተናግረዋል።  ነገር ግን ቢሮው አሁን ላይ በከተማዋ የሚገኙ 
ትምህርት ቤቶች የመጻሕፍት ፍላጎት ዝርዝር ለትምህርት 
ሚኒስቴር ያስገባ መሆኑን አስታውቀዋል።  

 የትምህርት ሚኒስቴር የህዝብ ግንኙነት ሥራ 
አስፈጻሚ ወይዘሮ አመለወርቅ እዝቅኤል በበኩላቸው 
፤ ሚኒስቴር መሥሪያ ቤቱ የሁለተኛ ደረጃ ማስተማሪያ 
መጻሕፍትን አዲስ ሥርዓተ ትምህርት በመንደፍ ዘንድሮ 
ሙሉ በሙሉ ተግባራዊ ያደርጋል።  

ለዚህም የመጻሕፍቱን በውጭ ሀገራት የሚያሳትም 
ሲሆን መጻሕፍቱን በተለያዩ ዙሮች ወደ ሀገር የሚያስገባ 
ይሆናል።  የመጀመሪያው ዙር መጻሕፍ እትምም 
ከጥቅምት ወር አጋማሽ ጀምሮ ሀገር ውስጥ የሚገባ መሆኑን 
ተናግረዋል።  እስከዛ ድረስም ትምህርት ቤቶች ትምህርት 
ሚኒስቴር አዘጋጅቶ ባሰራጨው ሶፍት ኮፒ በማስተማር 
ሃላፊነታቸውን ሊወጡ ይገባል ሲሉ አሳስበዋል። 

ተማሪ በለጡ

አቶ ገዙ በለጠተማሪ ሰለሞን ዮናታን
ተማሪ ናትናኤል ሞርኬ አቶ እንዳልካቸው ደጀኔ

በ2016 ትምህርት ቢጀመርም አሁንም መጻሕፍት አልደረሱንም
- ተማሪዎችና ርዕሳነ መምህራን

ከጥቅምት አጋማሽ ጀምሮ የመጀመሪያ ዙር ህትመት ወደ ሀገር ውስጥ ይገባል

- ትምህርት ሚኒስቴር

በዞኑ 140 ሺህ 
ሄክታር መሬት 

በሰብል ተሸፍኗል
- ከሰባት ነጥብ ስምንት ሚሊዮን 
ኩንታል በላይ ምርት ይጠበቃል

መሀመድ ናስር አባ ጀማል (ዶ/ር) 

 አቶ ተሻለ ዮሐንስ



ገጽ 3አዲስ ዘመን   ማክሰኞ መስከረም 29 ቀን 2016 ዓ.ም

ዜና

ቃልኪዳን አሳዬ

   አዲስ አበባ፡- በ2016 ዓ.ም የትምህርት ዘመን 2 
ነጥብ 4 ሚሊዮን ተማሪዎች በትምህርት ገበታቸው 
ይገኛሉ ተብሎ እንደሚጠበቅ የትግራይ ክልል ትምህርት 
ቢሮ አስታወቀ።  

   የክልሉ ትምህርት ቢሮ ኮሙኒኬሽን  ዳይሬክተር 
ተወካይ አቶ ሰለሞን ገብረታትዮሰ ለኢፕድ እንደገለጹት፤ 
በክልሉ ከነበረው ግጭት ጋር ተያይዞ የተዛባውን 
የትምህርት ሥርዓት በማስተካከልና ጉዳት የደረሰባቸውን 
ትምህርት ቤቶች አገልግሎት ለማስጀመር የተለያዩ 
እንቅስቃሴዎች በመደረግ ላይ ይገኛሉ።  በ2016 ዓ.ም 
የትምህርት ዘመን 2 ነጥብ 4 ሚሊዮን ተማሪዎች 
በትምህርት ገበታቸው ይገኛሉ ተብሎ ይጠበቃል። 

   በዚህም ከነሀሴ 25 እስከ መስከረም 12 የተማሪዎች 
የምዝገባ ጊዜ የነበረ ሲሆን በመስከረም 16 ጀምሮ 
የመማር ማስተማር ሂደት ተጀምሯል።  በግጭት ወቅት 
የባከነውን የትምህርት ጊዜ ለማካካስ በአንድ ዓመት ሁለት 
የትምህርት እርከን እየተሰጠ ነው ብለዋል። 

   የ2015 ዓ.ም የትምህርት ዘርፉ አፈጻጸም፣ ቀጣይ 
አቅጣጫዎች ላይ በማተኮርና የተሳለጠ የትምህርት 
ፕርግራም ተግባራዊ ለማድረግ እንዲቻል በአተገባበሩ 
ዙሪያ ለመምህራን፣ ለርዕሳነ መምህራን፣ ለሱፐርቫይዘሮችና 
ለትምህርት ባለሙያዎች ሥልጠናዎች መሰጠታቸውን 
ነው አቶ ሰለሞን ያነሱት። 

   በክልሉ 2ሺህ 494 ትምህርት ቤቶች የሚገኙ 
ሲሆን ዓመታትን በፈጀው ግጭት ሁሉም በሚባል 
መልኩ ግብዓቶቻቸው የወደሙ በመሆኑና እንደአዲስ 
ግንባታ የሚሹ መኖራቸውን ያነሱት አቶ ሰለሞን ጊዜያዊ 
አስተዳደሩ የሚያስተዳድራቸው 1 ሺህ 666 ትምህርት 
ቤቶች አሉ፤ እነኝም ቢሆኑ የጥቁር ሰሌዳ፣ የተማሪዎች 
መቀመጫ፣ የጠመኔ፣ የመጻሕፍትና የተለያዩ የግብዓት 

በክልሉ 2 ነጥብ 4 ሚሊዮን ተማሪዎች በ2016 የትምህርት ዘመን 
በትምህርት ገበታቸው ላይ ይሆናሉ

ችግሮች እንዳለባቸው ተናግረዋል። 
   ገሚሶቹ አነስተኛ ጉዳት የደረሰባቸው በመሆኑ 

በመጠገን ወደሥራ ለማስገባት እንቅስቃሴዎች እየተደረጉ 
ነው።  በነበረው ግጭት የአካል ጉዳት የደረሰባቸው በርካታ 
መምህራንና ተማሪዎች በመኖራቸው ከችግሮቻቸው 
ማገገም እንዲችሉ ድጋፎች እንደሚደረጉ ነው ተወካይ 
ዳይሬክተሩ የጠቆሙት። 

   ከተለያዩ ግብረ ሰናይ ድርጅቶች፣ ከአካባቢው 
ማህበረሰብና በተለያዩ ሀገራት የሚገኙ የትግራይ 
ተወላጆች ጋር በጋራ በመሆን ባለው ሀብት መጠን 
ቅድሚያ መስጠት ለሚገባቸው ቅድሚያ በመስጠት 

የትምህርት ቁሳቁሶችን የማሟላት ሥራ እየተሠራ ነው 
ያሉት አቶ ሰለሞን በቀጣይም የተለያዩ የገቢ ማስገኛ 
ቴሌቶኖችን ለማዘጋጀት መታቀዱን ጠቁመዋል። 

    በሺሬ፣ በሺራሮ፣ በአስገደ፣ በአክሱምና በሌሎች 
አካባቢዎች የሚገኙ 110 ትምህርት ቤቶች የተፈናቃይ 
መጠለያ ሆነው በማገልገል ላይ የሚገኙ በመሆናቸው 
ካለፈው ዓመት ጀምሮ አገልግሎት እየሰጡ አለመሆኑን 
አንስተው፤ ተፈናቃዮችን ወደቄያቸው መመለስ 
ካልተቻለ ትምህርቱን ማስቀጠል አይቻልም ብለዋል። 

    አቶ ሰለሞን እንደገለጹት፤ በሀገር አቀፍ ደረጃ 
ተግባራዊ እየተደረገ የሚገኘውን አዲሱን ሥርዓት 
ትምህርት በክልሉ ተግባራዊ ማድረግ አልተቻለም፤ 
እስከ 2018 ዓ.ም ድረስ ከአንደኛ እስከ ስምንተኛ 
ክፍል በቀድሞው ሥርዓተ ትምህርት የሚቀጥል ሲሆን 
መማሪያ መጻሕፍትን ጨምሮ አስፈላጊ ግብዓቶችን 
በወቅቱ ማሟላት ከተቻለ በ2016 ዓ.ም በሁለተኛ 
ደረጃ ትምህርት ቤቶች ላይ አዲሱን ሥርዓተ ትምህርት 
ተግባራዊ ለማድረግ ታቅዷል። 

   በግጭቱ መጻሕፍትን ጨምሮ የተለያዩ ግበዓቶች 
በመውደማቸው ለቀድሞው ሥርዓት ትምህርት 
የሚሆኑ መጻሕፍትን ማዘጋጀት አዳጋች በመሆኑ 
የትምህርት ሥርዓቱን በቴክኖሎጂ በመደገፍ የዲጂታል 
ቤተ-መጻሕፍት፣ የቴሌቪዥንና የሬድዮ ትምህርት 
ለተማሪዎች በመስጠት ያለውን ክፍተት ለመሙላት 
እንቅስቃሴዎች እየተደረጉ መሆናቸውን አንስተዋል።  

    የ2016 ዓ.ም የትምህርት ዘመን ለመጀመር 
የተለያዩ እቅዶች ተነድፈው ወደሥራ መግባት መቻሉን 
የጠቆሙት አቶ ሰለሞን በክልሉ በተፈጠረው ግጭት 
ምክንያት በትምህርት ዘርፉ ላይ በርካታ ተግዳሮቶች 
በመኖራቸው ችግሩን ለመፍታት ሁሉም የበኩሉን ድጋፍ 
እንዲያደርግ ጥሪ አቅርበዋል። 

አቶ ሰለሞን ገብረታትዮሰ

አመለወርቅ ከበደ

   አዲስ አበባ፡- በ2016 በጀት ዓመት በውጭ 
ሀገር የሥራ ስምሪት 500 ሺህ ዜጎችን በሕጋዊ መንገድ 
ወደ ውጭ ሀገራት ለመላክ መታቀዱን የሥራና ክህሎት 
ሚኒስቴር  አስታወቀ። ብሔራዊ የሠራተኞች ፍልሰት 
አስተዳደር ቴክኒካል ቡድን ትናንትና ተቋቁሟል። 

   በወቅቱ በሥራና ክህሎት ሚኒስቴር የአሠሪና 
ሠራተኛ ዘርፍ ሚኒስትር ዴኤታ አሰግድ ጌታቸው (ዶ/ር) 
እንደገለጹት፤ በተያዘው በጀት ዓመት 500 ሺህ ዜጎችን 
ወደ ውጭ ሀገራት ሄደው እንዲሠሩ ይደረጋል። 

   ሚኒስቴር መሥሪያ ቤቱ ከዩኒቨርሲቲ ተመርቀው 
ሥራ ያላገኙትን ጨምሮ በሀገር ውስጥ በቂ የሙያ 
ሥልጠና ያገኙ ዜጎች በተለያዩ የዓለም ሀገራት በሕጋዊ 
መንገድ ሄደው እንዲሠሩ አስፈላጊውን ጥረት በማድረግ 
ላይ ይገኛል  ሲሉ ተናግረዋል።  

   የቴክኒካል ቡድኑ መቋቋም ሚኒስቴር መሥሪያ ቤቱ 
ለሚያደርገው እንቅስቃሴ ጥናቶችን በማድረግ ችግሮችን 
እንዴት መቅረፍ እንደሚቻል አቅጣጫዎችን ያስቀምጣል  
ብለዋል።   ይህም ለተቀመጠው እቅድ መሳካት ሚናው 
ከፍተኛ ነው ሲሉ አስረድተዋል። 

   የሥራ ስምሪቱ ከዚህ ቀደም ዘመናዊ ባልሆነ መንገድ 
ሲሰራበት እንደነበር ያስታወሱት ሚኒስትር ዴኤታው ፤ 
አሁን ላይ አሠራሩን በሀገር አቀፍ ደረጃ የማዘመን ሥራ 
ተሠርቷል፤ በዚህም በርካታ ሥራ አጥ ወጣቶች በበይነ 
መረብ አማካኝነት እንዲመዘገቡ እየተደረገ ይገኛል ሲሉ 
አስረድተዋል።

   ከዚህ ቀደም የውጭ ሀገር ሥራ ስምሪት 
የሚፈልጉ ዜጎች አገልግሎት ለማግኘት ለበርካታ ቀናት 
የሚመላለሱበት ሁኔታ መኖሩን አንስተው፤ በዚህም 
ከክልል ከተሞች የሚመጡ ሥራ ፈላጊዎች የሚንገላቱበት 
አጋጣሚ እንደነበር ተናግረዋል።

   አሁን አሠራሩ በመዘመኑ ምክንያት ዜጎች ባሉበት 
ቦታ ሆነው አገልግሎቱን እያገኙ መሆኑን የጠቆሙት 
ዶክተር አሰግድ፤ በክልል የሚገኙ ዜጎች ወደ አዲስ 
አበባ መምጣት የሚጠበቅባቸው ለሕክምና ጉዳይ ብቻ 
መሆኑን አመላክተዋል።

   ከህክምና ጋር ተያይዞ ያሉ ጉዳዮችን ባሉበት ቦታ 
ሆነው እንዲያጠናቅቁ ለማድረግ የሕክምና ማዕከላትን 
ወደክልል ለማስፋፋት ከቀጣሪ ሀገራት ጋር ውይይት 
እየተደረገ መሆኑን  አስታውቀዋል።

   ሚኒስትር ዴኤታው እንደገለጹት፤ ለሥራ ስምሪት 
የሚወጡ ዜጎች አስፈላጊውን ሥልጠና በአግባቡ 
መውሰዳቸው እና የተሰጠውን ምዘና በብቃት ማለፋቸው 
ይረጋገጣል። 

   በመጨረሻም ዜጎች ለሥራ በሚሄዱበት ሀገር 
ያለው ወኪል ሕጋዊነት  ተረጋግጦ ሠራተኞች እንዲሄዱ 
እንደሚደረግ አስረድተዋል። 

   ሚኒስቴር መሥሪያ ቤቱ ዜጎች የሰብዓዊ መብት ጥሰት 
በሚያጋጥማቸው ወቅት እንዲያሳውቁና ያጋጠማቸው 
ችግር እንዲቀረፍ ከቀጣሪ ወኪሎቻቸው ጋር መነጋገር 
የሚቻልበት መንገድ መመቻቸቱን አስታውቀዋል።

   በዓለም አቀፍ የሥራ ድርጅት የውጭ ሀገር የሥራ 
ስምሪት መሪ የቴክኒክ አማካሪ አይዳ አወል በበኩላቸው 
እንደገለጹት፤ የቴክኒካል ቡድኑ መዋቀር ሕገወጥ የሰዎች 
ዝውውርን በመከላከል ረገድና የተቀላጠፈ የውጭ ሀገር 
የሥራ ስምሪት እንዲኖር ያግዛል። 

   በቴክኒካል ቡድኑ መቋቋም  የሀገር ውስጥ መሥሪያ 
ቤቶችና የዓለም አቀፍ የሥራ ድርጅትን ጨምሮ በርካታ 
ዓለም አቀፍ ድርጅቶች መካተታቸውን ገልጸዋል።  

   የቴክኒካል ቡድኑም ዓላማ ሕጋዊ መንገዶችን 
በማስፋፋት ለዜጎች ከለላ ለመስጠት መሆኑን የቴክኒክ 
አማካሪዋ አስታውቀዋል። 

በ2016 የውጭ ሀገር 
የሥራ ስምሪት 500 ሺህ 
ዜጎችን ለመላክ ታቅዷል

  አሰግድ ጌታቸው(ዶ/ር)

በጋዜጣው ሪፖርተር 

  አዲስ አበባ፦ የካይዘን ልህቀት ማዕከል በኢትዮጵያ 
መቋቋሙ በአፍሪካውያን መካከል የእውቀት ሽግግር 
እንዲኖር ከፍተኛ አስተዋጽኦ አለው ሲሉ ምክትል 
ጠቅላይ ሚኒስትርና የውጭ ጉዳይ ሚኒስትር ደመቀ 
መኮንን ገለጹ።  በአዲስ አበባ ከተማ የተገነባው የካይዘን 
ልህቀት ማዕከል ተመርቋል።  

   አቶ ደመቀ በዚሁ ወቅት የካይዘን የልህቀት ማዕከሉ 
በኢትዮጵያና በጃፓን መንግሥት ትብብር በ 27 ነጥብ 
አምስት ሚሊዮን ዶላር መገንባቱን ገልጸዋል። 

   የጃፓን መንግሥት በኢትዮጵያ በሰው ሀብት ልማት 
ግንባታ ላይ እያደረገ ላለው ድጋፍም ምስጋና አቅርበዋል። 

   የልህቀት ማዕከሉ ውጤታማ የሰው ሀብት ልማት 
በማሳለጥ እንደሀገር የተያዘውን የብልጽግና ጉዞ ለማሳካት 
ከፍተኛ ድርሻ አለው ብለዋል። 

   የካይዘን ልህቀት ማዕከሉ በኢትዮጵያ መቋቋም 
በአፍሪካውያን መካከል የእውቀት ሽግግር እንዲኖር 
ሚናው ከፍተኛ እንደሚሆን ገልጸዋል።   

   የኢንዱስትሪ ሚኒስትሩ አቶ መላኩ አለበል 
በበኩላቸው፣ ካይዘን ማለት እንደ ሀገርም ሆነ እንደ 
ግለሰብ የማያቋርጥ ለውጥ ማረጋገጥ ማለት ነው ብለዋል። 

በመሆኑም ፍልስፍናው በኢትዮጵያ ተግባራዊ መሆን 
ከጀመረ ወዲህ በአምራች ኢንዱስትሪዎችና በአገልግሎት 
ሰጪ ተቋማት በርካታ ለውጦች መመዝገባቸውን 
ተናግረዋል።  

በኢትዮጵያ የካይዘን ፍልስፍና በጃፓን መንግሥት 
ትብብር ተግባራዊ መሆን የጀመረው በአውሮፓውያኑ 
የዘመን ቀመር  በ2009 መሆኑን የተናገሩት ደግሞ 
በኢትዮጵያ የጃፓን አምባሳድር ኢቶ ታካኮ ናቸው። 

በፕሮግራሙ ላይም በግንባታ ሂደቱ የላቀ አፈጻጸም 
ለነበራቸው አካላት የእውቅና የምስክር ወረቀት 
ተሰጥቷል።

 አቶ ደመቀ መኮንን

የማዕከሉ መቋቋም በአፍሪካውያን መካከል የእውቀት 
ሽግግር እንዲኖር ይረዳል

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ  

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

በምገባ ተቋማት ዙሪያ የከተማ አስተዳደሩና 
የባለሀብቶች  በጎ ተግባር  እውቅና ሊሰጠው ይገባል !

ሚሊዮን ሺበሺ

በአዲስ አበባ ከተማ ውስጥ 102 ሺህ ዜጎች በቀን 
አንድ ጊዜ ራሳቸውን መመገብ እንደማይችሉ የከተማ 
አስተዳደሩ ሠራተኛና ማኅበራዊ ጉዳይ ቢሮ በ2014 ዓ.ም 
ባካሄደው ጥናት ማስታወቁ ይታወሳል።  ከሁለት ዓመት 
ወዲህም ቢሆን    ከተለያዩ አካባቢዎች    ወደ አዲስ 
አበባ የመጡ  ችግረኞች በመኖራቸው  ቁጥሩ ከዚህ ከፍ 
እንደሚል መገመት አይከብድም ፡፡

በየመንገዱ የምናያቸው  ረሃብ ያጠወለጋቸው 
አዛውንቶችና ሕጻናት  ፤ በየገባንባቸው ምግብ ቤቶች    
በር ላይ የምናስተውላቸው  ፍርፋሪ የሚቃርሙ    ወገኖች  
ስናይ ችግሩ የቱን ያህል የገነገነ እንደሆነ  ለማወቅ  አስቸጋሪ 
አይሆንም፡፡  

ይህን ችግር  ለመቅረፍ የአዲስ አበባ ከተማ አስተዳደር 
የተለያዩ ጥረቶችን ሲያደርግ  ቆይቷል። በተለይም  ከ2013 
ዓ.ም ጀምሮ    ባለሀብቶችን በማሳተፍ  እያስገነባቸው ያሉ    
የተስፋ ብርሃን የምገባ ማዕከላት ተጠቃሽ ናቸው።

እነዚህ ተቋማት  በቀን አንድ ጊዜ መመገብ የማይችሉ 
የበርካታ አቅመ ደካሞችን ችግር እያቃለሉ ስለመሆናቸው 
በተጨባጭ እያየነው ያለው በጎ ተግባር ነው፡፡ 
ቀጣይነቱም ለብዙዎች እፎይታ እንደሚሆን ይታመናል።  

ከተጀመሩ  እስከ አሁን በእነዚህ ሰው ተኮር 
ሥራዎች ተጠቃሚ የሆኑ እናቶች የሚሰጡትን አስተያየት 
መስማት  አንጀት ያላውሳል፡፡ በተደረገላቸው በጎ ተግባር 
የሚሰማቸው  የደስታ ሲቃ፣ ደስታቸውን ለመግለጽ ፣ 
ለምስጋና  ቃላት ሲያጥራቸው ማየት ሆድ ያባባል፡፡

ይህ የከተማ አስተዳደሩ ሥራ   የሰው ሕይወት ላይ 
ነው የተሠራ ፤ ሕይወት የማዳን የመታደግ  ሥራ ከመሆኑ 
አንጻር እየቀረበለት ያለው ምስጋና ተገቢው  ስለመሆኑ  
ብዙም ለጥያቄ የሚቀርብ አይደለም ። ከዚህ ይልቅ ከፍ 
ያለ እውቅና እና ከበሬታ ሊሰጠው የሚገባ ነው።

በርግጥ ይህን የከተማ አስተዳደሩን በጎ ተግባር  
ለማመስገን የግድ የተራበ መሆንን አይጠይቅም ፤ 
አዕምሮው  ጤናማ የሆነ ሰው  እነዚህ ዜጎቻችን በማእከላቱ 
ያገኙት  እፎይታ የቱን ያህል  እንደሆነ ለመገንዘብ 
አይከብደውም። የእነዚህን ሰዎች ችግር ለመረዳት   ጤነኛ 
ህሊና ያለው ሰው መሆን በቂ ነው ።   

ከሰው ልጅ መሠረታዊ ፍላጎቶች ሁሉ ቀዳሚው 
ምግብ ነው፡፡ ሌላው ቀጥሎ የሚመጣ ነው፡፡ ልብስ 
በሉት መጠለያ ከምግብ በኋላ የሚመጡ ናቸው፡፡ ጎዳና 
ላይ እንኳን ለማደር ዋናው የሚበላ ሲኖር ነው፡፡  ከዚህ 
አንጻር  የከተማ አስተዳደሩ ሥራ ከፍ ያለ እውቅና 
ሊሰጠው የሚገባ ነው፡፡ 

ይህ የከተማ አስተዳደሩ ሥራ ሊደነቅ የሚገባው 
የዛሬዎቹን ሰዎች በመመገቡ ብቻ አይደለም፡፡ ታሪክ 
በመፍጠሩ ነው፤ እንዲህ አይነት ሥራዎች እንዲኖሩ አዲስ 
ሰዋዊ ሥራ በማስተዋወቁ ነው፡፡ አዲስ አበባ ይህን ሰዋዊ 
ሥራ ስትጀምር በታሪክ የመጀመሪያዋ ነው፡፡ ከዚህ በፊት 
እንዲህ አይነት ነፃ የምገባ ማዕከል አልታየም፡፡ የትምህርት 
ቤት የተማሪዎች ምግባም አልነበረም፡፡ እነዚህ ሰው ተኮር 
ሥራዎች ሰው ይፈጥራሉ፡፡ 

ይህንን  የከተማ አስተዳደሩን  እና የባለሀብቶችን   
ሰዋዊ ሥራ ያዩ ሌሎች  ባለሀብቶችም እና  ታዋቂ ሰዎች 
እንዲህ አይነቱን በጎ ነገር ለማስቀጠል ይነሳሳሉ፤ ድጋፍ 
ያደርጋሉ፡፡ ይሄም  የከተማ አስተዳደሩን  የበጎ አድራጎት 
ሥራ  ተደራነሽት እንዲሰፋ፣ እንዲያድግ ያደርገዋል ፡፡ 
በዚህም  በምገባ ማዕከላት ውስጥ ሁሉም ዝቅተኛ ኑሮ 
ያላቸው ዜጎች  ገበተው  መመገብ የሚችሉበትን እድል 
ይፈጥሯል ፡፡

መረጃዎች እንደሚያመለክቱት፤ ጠቅላይ ሚኒስትር  
ዐብይ አሕ መድ (ዶ/ር) በተገኙበት በቅርቡ ለአዲስ 
ዓመት ስጦታ በተመረቀው 20ኛው የተስፋ ብርሃን 
የምገባ ማዕከል ብቻ ከ500 በላይ ለሚሆኑ አቅመ 
ደካሞች የተመጣጠነ ምግብ እንደሚያቀርብ ተነግሯል፡፡  
በአጠቃላይ በአዲስ አበባ ከተማ ባሉ 20 የምገባ ማዕከላት 
ከ35 ሺህ በላይ ወገኖች አገልግሎት እያገኙ ነው።   

በከተማ አስተዳደሩ  “ የፕሮጀክቶች ሁሉ ሜጋ 
ፕሮጀክት”  ተብሎ ስያሜ የተሰጠው  የተስፋ ብርሃን 
የምገባ ማዕከላት ፤ በእርግጥም  የፕሮጀክቶች ሁሉ 
ሜጋ ፕሮጀክት መባሉ የሚያንሰው አይደለም። ዜጎች  

የትኛውንም  ግዙፍ ፕሮጀክት ማየት የሚችሉትና ከዚያ 
ፕሮጀክት ተጠቃሚ የሚሆኑት መጀመሪያ መመገብ 
ሲችሉ ነው፡፡ ለእነዚህ በቀን አንድ ጊዜ መመገብ 
ለማይችሉ ዜጎች ከዚህ የምገባ ማዕከል በላይ ምንም 
አይነት ሜጋ ፕሮጀክት ሊኖር አይችልም፡፡ 

  ማዕከላቱን  ወደ ሥራ ለማስገባት ሲታቀድ፤ 
መጀመሪያ የተደረገው  ከሆቴሎች ምግብ 
እንዲመጣ ማድረግ እንደነበር ይታወሳል፣ በኋላ ግን  
በኢትዮጵያውያን ተባባሪነት በምገባ ማዕከሉ ምግብ 
ማዘጋጀት ተቻለ፡፡  አሁንም ባለሀብቶቻችን  ካሁኑ 
በተሻለ መተባበር ከቻሉ  ይህ  የከተማ አስተዳደሩ የበጎ 
አድራጎት ሥራ    ከዚህም በላይ ሊያድግ እንደሚችል  
ተስፋ ሰጪ ነው፡፡ 

ይህ የአዲስ አበባ ከተማ አስተዳደር ሰው ተኮር ሥራ 
ለእነዚህ ወገኖች ይደርስ ዘንድ የባለሀብቶች ሚና ቀላል 
አይደለም፡፡ እነዚህ ባለሀብቶች ለእነዚህ በቀን አንድ ጊዜ 
እንኳን መመገብ ለማይችሉ ወገኖች ደርሰውላቸዋል። 
ባለሀብቶቹ በዝቅተኛ የኑሮ ደረጃ ላይ ላሉ ወገኖች 
እንዲህ አይነት አርአያነት ማስጀመራቸው በታሪክ 
ውስጥ ትልቅ ቦታ አለው፡፡  ምናልባትም ይሄ ነገር 
ባህልና ልማድ ይሆናል ማለት ነው፡፡ አንድ ባለሀብት 
ለወገኖቹ በዚህ አይነት መንገድ መድረስ እንደሚችል 
አሳይተዋል።  ይህን ያስተዋሉና የሰሙ ባለሀብቶች የዚህ 
በጎ ተግባር አካል ለመሆን ይመኛሉ ማለት ነው፡፡ 

እነዚህ ባለሀብቶች ነገ በየትኛውም መድረክ ላይ 
‹‹ሀብቴ ለሀገር ነው›› ብለው ቢናገሩ ያምርባቸዋል፡፡ 
ምንም እንኳን የሚያስገነቧቸው ሕንጻዎችም ሆነ ትልልቅ 
የንግድ ዘርፎችም የሀገር ሀብት ቢሆኑም፤ የበለጠ ግን 
የዕለት ጉርስ ያጡ ወገኖችን በእንዲህ አይነት መንገድ 
መድረስ ደግሞ የበለጠ የሀገር ውለታ ነው፡፡ ምክንያቱም 
ምንም ትርፍ የሌለው ለበጎነት ብቻ ተብሎ የሚደረግ 
ነው፡፡ በእነዚያ ትልልቅ የንግድ ዘርፎቻቸው መገልገል 
የማይችለውን በዝቅተኛ የኑሮ ደረጃ ላይ የሚገኘውን 
የህብረተሰብ ክፍልም ደረሱለት ማለት ነው፡፡ ወዲህ 
ደግሞ የቀጣይ መልካም ዜጋ እየፈጠሩ ነው ማለት 
ነው። በትምህርት ቤቶች ግንባታም ድጋፍ ማድረጋቸው 
ይታወሳል፡፡ 

ይህ የከተማ አስተዳደሩ ሰው ተኮር ሥራ ቀደም 
ሲል  በትምህርት ቤቶች የተጀመረው  የተማሪዎች 
ምገባ ባዶ ምሳ ዕቃ ይዘው ይሄዱ የነበሩ ልጆች ዛሬ 
በነፃነት እንዲማሩ አስችሏዋል፡፡ ልጆቹ ትኩረታቸውን  
ትምህርታቸው ላይ እንዲያተኩሩ አድርጓቸዋል፡፡ ይህን 
አሠራር እናቶች ሲመርቁ ቆይተዋል፡፡ 

አሁን ደግሞ እነሆ በቀን አንዴ እንኳን መመገብ 
የማይችሉ እንዲመገቡ የሚያደርጉ የምገባ ማዕከላት 
እየተገነቡ  ወደ ሥራ መግባታቸው እውነታ  ለብዙዎች 
እፎይታ ፈጥሯል። ይህ  የከተማ አስተዳደርና 
የባለሀብቶች  በጎ ተግባር  ሊመሰገን፣ ሊበረታታ እና 
እውቅና ሊሰጠው ይገባል!።

ማልደው ከቤት ሲወጡ ‘ሰላም አውለኝ’፣ ውለውም አመሻሽ ወደ ቤት ሲገቡ ‘ሰላም አሳድረኝ’፣ ማለቱ 
በታላላቆች የተለመደ ተግባር ነው፡፡ ይሄ የፀሎት ገጽ ያለው የልመናና መልካም ነገርን የመሻት እሳቤ፣ የፍጡርና 
የፈጣሪ ግንኙነትን ብቻ አሳይቶ የሚያልፍ አይደለም፡፡ ይልቁንም የሰው ልጆች ስለ ሰላማቸው ምን ያህል 
የሚጨነቁ ስለመሆናቸው የሚናገር እውነት እንጂ፡፡

አንድ ሰው ማለዳ ከቤቱ ሊወጣ ሲሰናዳ ‘በሰላም ያሳደርከኝ አምላክ በሰላም አውለኝ’ ማለቱ የተለመደ 
ነው፡፡ ስለ ሰላማዊ አዳሩ ምስጋናን፤ ስለ መልካም ውሎው ልመናን ወደ አምላኩ ያቀርባል፡፡ በምስጋናና ልመና 
የተጀመረው ቀኑን አገባድዶ ምሽት ወደ ቤቱ ሲገባም፣ ‘በሰላም ያዋልከኝ አምላክ በሰላም አሳድረኝ’ ሲል፣ 
ተለምዷዊ የሆነውን ምስጋናም፣ ልመናም ወደ ፈጣሪው አንጋጥጦ ያቀርባል፡፡

ይሄ መልካም ልምድ፤ መልካም ተግባርም ነው፡፡ ምክንያቱም መልካሙን መመኘት፤ ሰላምን መሻት የሰው 
ልጆች ላቅ ያለ ተግባር ነው፡፡ ይሄን የሚያደርጉት ደግሞ፣ ‘እኔ የሰላም አምላክ ነኝ’ ያላቸውን ፈጣሪ እያሰቡ፤ 
‘ሰላምን ፈልጉ’ የተባለውን ትዕዛዝም እያሰላሰሉ ሊሆን ይችላል፡፡ እዚህ ጋር ልብ ሊባል የሚችለው ጉዳይ ግን፣ 
እኛ የምንፈልጋት ሰላም እሷ እኛጋ እንድትገኝ ምን ያህል ራሳችንን አዘጋጅተናል? የሚለው ነው፡፡

በዚህ ጉዳይ ኢትዮጵያ እና ኢትዮጵያውያን ብዙ ልንልም፤ ብዙ ሊባልልንም ይችላል፡፡ ምክንያቱም ሰላም 
ውለን ሰላም ለማደራችን ከፈጣሪ በብዙ የምንሻ ‘ሃይማኖተኛ ሕዝቦች’ የመሆናችንን ያህል፤ ሃይማኖታችን 
አብዝተን ገንዘባችን እንድናደርገው የሚያዝዘውን ሰላም ምን ያህል ከእኛ ዘንድ አኑረነዋል?  የሚለው ጉዳይ 
በእጅጉ አጠያያቂ ስለሆነ ነው፡፡

እኛ አማኝ ሕዝቦች፤ እኛ ሰላምን አብዝተን የምንሻ ሕዝቦች፤ እኛ የሰላም አምላክ አለን የምንል ሕዝቦች፤ እኛ 
ስለ ፍቅርና ይቅርታ በብዙ ተምረናል የምንል ሕዝቦች፤… ለምን ሰላም ራቀን? ለምንስ እርስ በእርስ ተስማምቶ 
በፍቅር አብሮ ለመቆም እየተቸገርን መጣን? ለምንስ ነፍጥ ከመማዘዝ አዙሪታችን መውጣት ተሳነን?... የሚሉ 
አያሌ ጉዳዮችን አንስቶ ለመልሳቸው ማሰላሰል በራሱ በሰላምና በእኛ መካከል ስላለው እውነት ለመረዳት እድል 
ይፈጥራል፡፡

ለምሳሌ፣ በብዙ ዋጋ በ2010 ላይ የተገኘው ሀገራዊ ለውጥ ለእኛ ለኢትዮጵያውያን ብዙ የመልማት ብቻ 
ሳይሆን፤ የሰላምና ዴሞክራሲን ተስፋ ያጎናጸፈ ነበር፡፡ አብሮነትና አንድነታችንም በብዙ የተገለጸበትን ሁነትና 
ሁኔታም የፈጠረ ነበር፡፡ ይሁን እንጂ ይሄ ተስፋ፣ ይሄ ፈንጠዝያ፤ ይሄ ሕልምና ሕብረት በመካከላችን መብረር 
የጀመረችው የሰላም ርግብ ላይ ጥይት ከመተኮስ ሊገታን አልቻለም፡፡

ለውጡ ሁለት ዓመት ሳይሞላው እርስ በእርስ መናቆር ብቻ ሳይሆን መታኮስ ጀመርን፡፡ በሰሜኑ ከፍ ብሎ 
የተገለጠው የውስጣችን ጦርነት፤ በሁሉም የኢትዮጵያ አካባቢዎች በሚለኮሱ ትናንሽ እሳቶች ታጅቦ ሁለት 
ዓመታትን ዘለቀ፡፡ ይሄኛው በውይይት ታግዞ በሰላም ተቋጨ ሲባል ደግሞ፤ ሌላ እሳት በሌላኛው የሰሜኑ ክፍል 
ተለኮሰ፤ እንደተለመደውም በሌሎች ትናንሽ እሳቶች ታጅቦ እነሆ ዋጋ እያስከፈለን አሁንም አብሮን አለ፡፡

ይሄንኑ እሳት እያነደድንና እየነደድን ከትናንት ወደ ዛሬ ተሻግረናል፤ ዘመንንም በዘመን ተክተናል፤ የበጀት 
ዓመት ቀይረን፣ የሕዝብ እንደራሴዎችም ከእረፍት ማግስት ወደ መምከሪያ አዳራሻቸው ተመልሰዋል፡፡ 
በመጀመሪያው የመሰባሰብ ዕለታቸውም አንዱ ጉዳይ ተደርጎ እንደ አቅጣጫ ሲነሳ የነበረው ይሄው የሰላም 
ጉዳይ ሲሆን፤ ሰላም ከሁሉም በፊት ቅድሚያ ሊሰጠው፣ ችግሮች በንግግር ሊፈቱና ዜጎች በተለይም በጦርነት 
ወቅት እጅጉን ለችግር ተጋላጭ የሆኑ የኅብረተሰብ ክፍሎች ከሚደርስባቸው ችግርና ሰቆቃ እፎይታን እንዲያገኙ 
መሥራት እንደሚገባ ነው አጽንዖት የተሰጠው፡፡

ምክንያቱም ጦርነት አውዳሚ ነው፡፡ ሀብት ያወድማል፤ የሰው ልጆችን ያለ ልዩነት ይበላል፡፡ ሀገር 
እንድትደማ፤ ዜጎች እንዲጎሳቆሉ ያደርጋል፡፡ ወጣቶች ለልማት ሳይሆን ለጦርነት፤ አዛውንት፣ ሴቶች፣ ሕጻናትና 
አካል ጉዳተኞች ከፍ ላለ ሰብዓዊም አካላዊም፣ ሥነልቦናዊም ችግር ይዳረጉበታል፡፡

በጥቅሉ ጦርነት ለሀገር ውድቀትን፤ ለዜጎች ሰቆቃን የሚያስታቅፍ ክፉ ተግባር ነው፡፡ በአንጻሩ ሰላም ለሀገር 
ልዕልናና ክብርን፤ ለዜጎች እፎይታና ሰርቶ በመልጸግን፤ አጠቃላይ ለኢትዮጵያ እና ኢትዮጵያውያን ሁሉን 
አቀፍ ብልጽግናን የሚያጎናጽፍ ኃይል ነው፡፡ ይሄን ኃይልና አቅም የተሸከመችው የሰላም ርግብ ደግሞ በጥይት 
አሩሮች ድምጽ ተረብሻ ማረፊያ ስታጣ ደጋግሞ ተስተውሏል፡፡

እናም ይህች የሰላም ርግብ በመካከላችን ያለ ስጋት እንድታርፍ ማድረግ ከእኛ ከሁላችንም ኢትዮጵያውያን 
የሚጠበቅ ተግባር ነው፡፡ ይህንን እውን ለማድረግ ደግሞ ስለ ሰላም መናገር ብቻ አይበቃም፤ ስለ ሰላም 
መመኘት ብቻ ሰላምን አያመጣም፤ ስለ ሰላም ፈጣሪን መማጸን ብቻውን በሰላም ወጥቶ ለመግባት ዋስትና 
አይሆንም። ምኞትም፣ ልመናም፣ ጸሎትም የልብ ንጽሕናንና መሻትን፤  በመሻት ልክ ደግሞ ሆኖ መገኘትና 
ማድረግን አብዝተው ይፈልጋሉ፡፡ በመሆኑም ዛሬ ላይ አብዝተን ስለምንሻው ለሰላም ሁላችንም ልንሠራ፣ 
የሚፈልገውንም ዋጋ ልንከፍል ይገባል!

ለሰላም ሁላችንም ልንሠራና የሚፈልገውንም 
ዋጋ ልንከፍል ይገባል!

ከሰው ልጅ መሠረታዊ ፍላጎቶች ሁሉ 
ቀዳሚው ምግብ ነው፡፡ ሌላው ቀጥሎ 
የሚመጣ ነው፡፡ ልብስ በሉት መጠለያ 
ከምግብ በኋላ የሚመጡ ናቸው:: ጎዳና 
ላይ እንኳን ለማደር ዋናው የሚበላ 
ሲኖር ነው፡፡  ከዚህ አንጻር  የከተማ 
አስተዳደሩ ሥራ ከፍ ያለ እውቅና 
ሊሰጠው የሚገባ ነው

ዜና

ታደሠ  ብናልፈው

    አዲስ አበባ፡- የመዲናዋን የቱሪስት መዳረሻዎችን 
በማስተዋወቅና የማኅብረሰቡን የመጎብኘት ባህል በማሳደግ 
ከ39 ነጥብ አንድ ቢሊዮን ብር በላይ ገቢ ለማግኘት እየሠራ 
መሆኑን የአዲስ አበባ ከተማ አስተዳደር የባህል፣ የኪነ 
ጥበብና ቱሪዝም ቢሮ አስታወቀ። 

    የቢሮው ምክትል ኃላፊ አቶ ሀፍታይ ገብረእግዛብሔር 
ለኢትዮጵያ ፕሬስ ድርጅት እንደገለጹት፤ በተያዘው በጀት 
ዓመት በአዲስ አበባ ከተማ የሚገኙ የቱሪስት መዳረሻዎችን 
ለዓለም ህዝብ የማስተዋወቅ ሥራ በመሥራትና የአካባቢውን 
ማኅብረሰብ የመጎብኘት ባህሉን በማሳደግ ከ39 ነጥብ አንድ 

ቢሊዮን ብር በላይ ገቢ ለማግኘት ታቅዶ እተየሠራ ነው።  
   በበጀት ዓመቱ ከቱሪዝም ዘርፉ የሚገኘውን ገቢ 

ለማሳደግ የተለያዩ ፕሮግራሞች እየተዘጋጁ ነው፤ እየተዘጋጁ 
ያሉት ፕሮግራሞችም የከተማዋን ገፅታ በሚገባው ልክ 
ከፍ በማድረግ ሊገኝ የታቀደውን ገቢ ለማስገኘት  ያለሙ 
መሆናቸውን ተናግረዋል።  

     የከተማዋን ነባርና አዳዲስ የቱሪስት መስህቦች 
ለዓለም ህዝብ በማስተዋወቅ የቱሪስት ፍሰቱ እንዲጨምር 
በማድረግ  ሀገሪቷን በኢኮኖሚ ተጠቃሚ ለማድረግ ታቅዶ 
ወደ ተግባር እየተገባ ነው ሲሉ አብራርተዋል። 

    የቱሪዝሙን ዘርፍ ለጎብኚዎች ግልጽና ክፍት 
የማድረግ ሥራ በመሥራት ሀገሪቷ ከቱሪዝም ዘርፉ ማግኘት 

የሚጠበቅባትን ገቢ እንድታገኝ የማድረግ ሥራ እየተሠራ 
ነው፤ ሥራው ሀገሪቷን በኢኮኖሚ ተጠቃሚ ከማድረግ 
ባለፈ ለሥራ  አጥ ወጣቶች የሥራ እድል እንዲፈጠርላቸው 
የሚያስችል ነው ሲሉ ተናግረዋል። 

     መዲናዋ ከዓለም ሶስተኛ የዲፕሎማቲክ  ከተማ 
እንደመሆኗ መጠን ያላትን የቱሪዝም ሀብት በሚገባ 
ማስተዋወቅ ይገባል፤ ይህንንም ለማስተዋወቅና የቱሪዝም 
ፍሰቱን ለማሳደግ ታቅዶ  እየተሠራበት ይገኛል ብለዋል። 

    በተጨማሪም  መዲናዋ በአሁኑ ሰአት የዓለም 
የቱሪዝም  የከተሞች ፌዴሬሽን ሆና ስለተመዘገበች  ዘርፉ 
ላይ በትኩረት እንሠራበታለን ሲሉ ተናግረዋል። 

    በበጀት ዓመቱ የመዲናዋን የቱሪስት ፍሰት ለማሳደግ 
ከሆቴል ባለሀብት ማኅበራት፣ አስጎብኚ ድርጅቶች፣ 
ከትራንስፖርት አገልግሎት ሰጪዎችና  ከሌሎች አካላት 
ጋር በቅንጅት እየሠራን ነው፤ ይህም በቱሪዝም ዘርፉ 
ላይ የሚገጥሙ ተግዳሮቶችን ለመቅረፍና የጎብኚዎችን 
የመጎብኘት  ፍላጎት ለማሳደግ ትልቅ ሚና ይጫወታል ሲሉ 
አብራርተዋል። 

    ለሆቴል ሠራተኞች በጎብኚዎች አቀባባል እና 
የመስተንግዶ ሁኔታ ሙያዊ ሥልጠና እየተሰጠ ነው 
ያሉት አቶ ሀፍታይ፤ የቱሪዝም ፍሰቱን ለማሳደግ የተለያዩ 
ሥራዎችን የመሥራት ተግባራችንን አጠናክረን እንቀጥላለን  
ሲሉ አመልክተዋል። 

ከመዲናዋ ቱሪዝም ዘርፍ ከ39 ቢሊዮን ብር በላይ ገቢ ለማግኘት እየተሠራ ነው

ከ1ኛው ገጽ የዞረ

እና ማኅበራዊ መስተጋብር አደጋ ላይ በሚጥሉ አካላት 
ላይ መንግሥት የሕግ ተጠያቂነትን እንደሚያሰፍንም 
ጠቁመዋል።   

   ከኢትዮጵያዊ ባህል እና ሥነ ምግባር የወጣ፤ ሕዝብን 
ከሕዝብ ለማቃቃር የሚሠራ፤ የጥላቻና የሐሰት መረጃ 
የማሠራጨት ሥራ የሕዝብን አብሮነት እንዳይሸረሽር 
ያሠጋል ያሉት ፕሬዚዳንት ሳህለወርቅ፤ በመሆኑም ሐሰተኛ 
መረጃ፣ የጥላቻ ንግግርና ሕዝብን የሚያጋጩ ተግባራትን 
በመፈጸም፣ የሕዝቦችን አብሮነት እና ማኅበራዊ መስተጋብር 
አደጋ ላይ በሚጥሉ አካላት ላይ መንግሥት በሕግ ተጠያቂ 
የማድረግ ሥራዎችን እንደሚሠራ አመልክተዋል። 

   የፀረ ሌብነት ትግል በዚህ ዓመትም በተጠናከረ 
መልኩ ይቀጥላል።  ሕዝቡ ተጨባጭ የሆኑ ጥቆማዎችን 
በመስጠት የተለመደ ትብብሩን አጠናክሮ ሊቀጥል 
እንደሚገባ አመልክተዋል።  የጸጥታ ስጋት፣ ብልሹ አሠራር፣ 
ኮንትሮባንድና ሕገወጥነት ላይ ትኩረት እንደሚደረግም 
ጠቁመዋል።   

   በመንግሥት ተቋማት አገልግሎት አሰጣጥ ላይ 
የሚገጥመውን የመልካም አስተዳደር ችግር ለመፍታት 
የሲቪል ሰርቪስ ሪፎርም ሥራ ተጠናክሮ እንደሚቀጥልም 
ነው የገለጹት።  

   በዓመቱ በዲፕሎማሲው መስክም ኢትዮጵያ 

ብሪክስን መቀላቀሏ የዓመቱ ብሔራዊ የዲፕሎማሲ ድል 
ተደርጎ እንደሚወሰድና የኢትዮጵያን ተደማጭነት ከፍ 
እንደሚያደርገውም ጠቁመዋል። 

   ዕድሉ በኢትዮጵያ ኢኮኖሚያዊና ማኅበራዊ ዘርፎች 
እንዲነቃቁ እንደሚያደርግ፤ በንግድና ኢንቨስትመንት 
ተጨማሪ ዕድል እንደሚፈጥር፤ የገበያ አማራጮችን 
እንደሚያሰፋም ፕሬዚዳንት ሳህለወርቅ አመልክተዋል።   

   የትብብር ማዕቀፎችም እንዲጎለብቱ፣ ኢትዮጵያ 
በዲፕሎማሲው መስክ ያላትን ተቀባይነት በመጠቀም 
ለአፍሪካ ጥቅሞች እንድትቆም እንደሚያስችላትም ነው 
ያነሱት።  

   ሀገራዊ ምክክር ኮሚሽኑ ያደሩና ለዘመናት የነበሩ 
የሃሳብ ልዩነቶችን ማስታረቅ ላይ እንደሚያተኩር 
አስታውሰዋል።  የቀደሙ ክፍተቶችንና ዝንፈቶችን 
በማረም፤ በመመካከር የተሻለች ኢትዮጵያን የመፍጠሩ 
ዕድል እጃችን ላይ ነው ብለዋል።  

   ምክክሩ ያጠፋናቸውን ለማረም፣ ያልተግባባነውን 
ለማግባባት፣ የተሰበረውን ለመጠገን፣ የተጣመመውን 
ለማቃናት መጠቀም ይገባል ሲሉም ገልጸዋል።     

    የተራራቀውን በማቀራረብም ለሁሉም የምትሆን 
ሀገር ለመገንባት ሁሉም ተግባብቶ እና ተማምኖ መሠረት 
የሚጣልበት ታሪካዊ አጋጣሚ ሊያደርገው እንደሚገባም 
ነው የተናገሩት።  

- በሀገራዊ ምክክሩ... ከ1ኛው ገጽ የዞረ

 ተማሪዎችን ካስፈተኑ 3 ሺ 106 ትምህርት ቤቶች 
ውስጥ አምስት ትምህርት ቤቶች ተማሪዎቻቸውን ሙሉ 
በሙሉ ማሳለፋቸውን የጠቀሱት ፕሮፌሰር ብርሃኑ፤ 
አንድ ሺህ 328 ትምህርት ቤቶች ማለትም 42 ነጥብ 8 
በመቶዎቹ ደግሞ አንድም ተማሪ ማሳለፍ እንዳልቻሉ 
ገልጸዋል።

    በዘንድሮው ዓመት በተፈጥሮ ሳይንስ የተመዘገበው 
ከፍተኛ ውጤት 649/700 ሲሆን በማህበራዊ ሳይንስ 
ደግሞ 533/600 መሆኑንም አመልክተው፤ በማህበራዊ 
ሳይንስ መስክ 15 ተማሪዎች ከ500 በላይ፣ በተፈጥሮ 
ሳይንስ ዘርፍ ደግሞ 200 ተማሪዎች ከ600 በላይ ውጤት 
አምጥተዋል ብለዋል። 

እንደ ሚኒስትሩ ገለጻ፤ በሀገር አቀፍ ደረጃ 
የተመዘገበው አማካይ ውጤት 28 ነጥብ 65 ከመቶ ነው።  
ከፍተኛው ውጤት 30 ነጥብ 99 ከመቶ በኬሚስትሪ 
ትምህርት ፣ ዝቅተኛው  ደግሞ 25 ነጥብ 62 በመቶ 
በማህበራዊ ሳይንስ ሒሳብ ትምህርት ተመዝግቧል 
ብለዋል። 

   ሀገራዊ አማካይ ውጤቱ ከጾታ አንጻር ሲታይ 
የወንዶች አማካይ ውጤት 29 ነጥብ 55 ከመቶ ሲሆን 
የሴቶች ደግሞ 27 ነጥብ 64 ከመቶ ሆኗል ብለዋል።

   በተጨማሪም በማታ ከተፈተኑ 16 ሺህ 541 
ተማሪዎች ውስጥ ያለፉት 12 ተማሪዎች ብቻ ሲሆኑ፣ 
በግል ከተፈተኑ 169 ሺህ 502 ተማሪዎች ውስጥ ያለፉት 
498 ተማሪዎች ናቸው።  ይህም ከመደበኛው ሰዓት 
ውጪ የሚሰጠውን ትምህርት ጥራት በአግባቡ መፈተሽ 
እንደሚገባ የሚያመላክት መሆኑን ጠቁመዋል።  

   የተመዘገበው ውጤት በትምህርት ሥርዓቱ ውስጥ 
ያለው ስብራት አሁንም ብዙ ሥራ የሚጠይቅ መሆኑን 
የሚያመላክት ነው ያሉት ፕሮፌሰር ብርሃኑ፤ ችግሩን 
ከመሠረቱ ለመቅረፍ የሁሉንም ባለድርሻ አካላት ያላሰለሰ 
ርብርብ ይጠይቃል ብለዋል። 

   ከዛሬ መስከረም 29 ቀን 2016 ዓ.ም ጀምሮ ለአራት 
ተከታታይ ቀናት በትግራይ ክልል የሚሰጠውን የ12ኛ 
ክፍል መልቀቂያ ፈተና ለመውሰድ 9 ሺህ 514 ተማሪዎች 
መመዝገባቸውን ያስታወሱት ሚኒስትሩ፤ የተፈታኞቹን 
ውጤት በአጭር ጊዜ  ውስጥ ለማሳወቅ እንደሚሠራና  
የሚያልፉ ተማሪዎች ትናንት ውጤታቸው ከተገለጸው 
ተማሪዎች ጋር አብረው ወደ ዩኒቨርሲቲ እንዲገቡ 
ለማድረግ ጥረት እንደሚደረግ አስረድተዋል። 

   በ2014 ትምህርት ዘመን የ12ኛ ክፍል ብሔራዊ 
ፈተና ከወሰዱ 896 ሺህ 520 ተማሪዎች ውስጥ 30 ሺህ 
34 በመቶኛ ሲገለጽ 3 ነጥብ 3 በመቶዎቹ 50 በመቶና ከዛ 
በላይ ማምጣታቸው ይታወሳል። 

ከ2015 የ12ኛ ክፍል...

ከ1ኛው ገጽ የዞረ

 ፕሬዚዳንት ሳህለወርቅ በመክፈቻ ንግግራቸው 
እንደገለጹት፤ መንግሥት ዘንድሮ የዋጋ ግሽበትን 
ለመቆጣጠር ጥብቅ የገንዘብ እና የፊሲካል ፖሊሲ 
ይተገብራል።  የበጀት ዓመቱ ጥቅል ሀገራዊ የኢኮኖሚ 
እድገት ሰባት ነጥብ ዘጠኝ በመቶ እንዲሆን በሁሉም 
የኢኮኖሚ ዘርፎች ትኩረት ተሰጥቶ ይሠራል።  

   የዋጋ ግሽበትን ለመቋቋም የመጀመሪያው መፍትሔ 
ምርትና ምርታማነትን በከፍተኛ ደረጃ ማስፋፋት ነው 
ያሉት ፕሬዚዳንት ሳህለወርቅ፤ ከዚህም ጋር ተያይዞ 
የፊሲካልና የገንዘብ ፖሊሲ አፈጻጸምን ለመቃኘት 
የተጀመረው ሥራ ተጠናክሮ ይቀጥላል ብለዋል።   

   በበጀት ዓመቱ ለሶስት ነጥብ አምስት ሚሊዮን 
ዜጎች አዲስ የሥራ እድል ለመፍጠር እንደሚሠራ ያነሱት 
ፕሬዚዳንት ሳህለወርቅ፤ በአምስት የመዳረሻ ሀገራት 
ለ500 ሺህ ሰዎች የሥራ እድል ለመፍጠር ትኩረት 
ተሰጥቶ ይሠራል ብለዋል።  

   የመንግሥት ገቢ አሰባሰብን ማሳደግ ትኩረት 
ከሚሰጣቸው መስኮች እንደሚመደብ በመጠቆምም፤ 
441 ቢሊዮን ብር ከታክስ ገቢ ለመሰብሰብ ትኩረት 
እንደሚደረግ ጠቁመዋል። 

   በግብርናው ዘርፍ ዘንድሮ ከ22 ነጥብ አንድ 
ሚሊዮን ሄክታር መሬት በላይ እንደሚታረስ እና 810 
ሚሊዮን ኩንታል አጠቃላይ የሰብል ምርት ለመሰብሰብ 
እንደሚሠራም ነው የጠቆሙት።  

    በግብርናው መስክ በዓመቱ 103 ሚሊዮን ኩንታል 
ስንዴ ተመርቷል።  በታሪክም ለመጀመሪያ ጊዜ ስንዴን 
ወደ ውጭ በመላክ የውጭ ምንዛሬ ተገኝቷል።  በሩዝና 
በበቆሎ ምርትም እየተከናወነ ያለው ምርታማነትን 
የማሳደግ ተግባር ጠቅላላ ሀገራዊ የሰብል ምርቱን ወደ 
639 ሚሊዮን ኩንታል በማሳደግ፣ ለውጭ ገበያም 
ለማቅረብ በር ከፍቷል ብለዋል። 

   በሌማት ትሩፋት ንቅናቄ በሁሉም ክልሎች 
ከፍተኛ ምርታማነት ታይቷል።  በማር፤ በእንስሳትና 
በእንስሳት ተዋጽኦ፣ በጓሮ አትክልትና በፍራፍሬ ምርት 
ላይ የጎላ ለውጥ መጥቷል።  በዚህም ዜጎች እየተፈጠረ 
ያለውን የዋጋ ግሽበት እንዲቋቋሙ፣ ተጨማሪ የሥራ 
ዕድል ተገኝቷል ብለዋል።  

   የፋይናንስ ዘርፉ ባለፉት ሦስት ዓመታት ከፍተኛ 
ዕድገት እያስመዘገበ ነው።  የሁሉም ባንኮች የተቀማጭ 
ገንዘብ መጠን በከፍተኛ ሁኔታ መሻሻል አሳይቷል።  
አጠቃላይ የብድር አሰጣጥ ዕድገት ያሳየ ሲሆን 
ባለፈው በጀት ዓመት ከ547 ቢሊዮን ብር በላይ ብድር 
ተሠራጭቷል። 

   ሀገራችንን አረንጓዴና ለምለም ለማድረግ በተያዘው 
ግብ ዘንድሮ በአንድ ጀምበር ብቻ ከ566 ሚሊዮን በላይ 
ችግኞች በመትከል አዲስ ታሪክ ለመጻፍ መቻሉንም ነው 
የገለጹት።  

   ፕሬዚዳንት ሳህለወርቅ  የዓባይ ግድብንም 
በተመለከተ ባለፈው ዓመት አራተኛ ዙር የውሃ ሙሌት 
እና ከ90 በመቶ በላይ ግንባታው መጠናቀቁ የተሰማበት 
ዓመት እንደነበር አስታውሰዋል።   የሲቪል ሥራው 
በተያዘው ዓመት ሙሉ በሙሉ ይጠናቀቃል ተብሎ 
እንደሚጠበቅም ነው ያበሰሩት። 

   ግድቡ የኢትዮጵያን የሕዳሴ ዘመን ለማብሰር 
ቁልፍ እንደሆነ በመገንዘብ ገንዘባችሁን፣ ላባችሁንና 
ድጋፋችሁን የሰጣችሁ ኢትዮጵያውያን ይህ የእናንተ 
ውጤት በመሆኑ እንኳን ደስ ያላችሁ ሲሉም 
አመስግነዋል።  ግድቡ የታችኛው የተፋሰስ ሀገራትን 
የማይጎዳ መሆኑን በተግባር እንደታየም አመልክተዋል።  

   እንደርሳቸው ገለጻ፤ ግድቡ የኤሌክትሪክ ኃይል 
ብቻ የሚያመነጭ ግድብ አይደለም፤ የቱሪዝምና የውሃ 
ሀብት፣ የአካባቢ ጥበቃ እና የሞራል ልዕልና እንዲሁም 
የሕብረ ብሔራዊ አንድነት ማሳያ ጭምር ነው ሲሉ 
ፕሬዚዳንት ሳህለወርቅ ዘውዴ ተናግረዋል።   

“የዋጋ ግሽበትን...

ልጅዓለም ፍቅሬ

   አዲስ አበባ፡- የቀድሞው የዘኢትዮጵያ ሄራልድ ዋና 
አዘጋጅ፤ የግጥም፣ የዜማ ደራሲና ጋዜጠኛ ጽጌ ገብረአምላክ 
ሥርዓተ ቀብር ተፈፀመ።  የቀብር ሥነ-ሥርዓቱ ቤተሰቦቹ፣ 
ወዳጅ ዘመዶቹ እንዲሁም አድናቂዎቹ በተገኙበት ትናንት 
በሲኤም ሲ ሳህሊተ ምህረት ቤተ-ክርስቲያን ተፈጽሟል። 

   አቶ ጽጌ ከአባታው ከአቶ ገብረ አምላከ ገ /ሚካኤልና 
ከእናታቸው ከወይዘሮ  ፀሐይነሽ ገዛኸኝ ሰኔ 27 ቀን 
1951 ዓም  በመቀሌ ከተማ የተወለዱ ሲሆን፤ የአንደኛና 
የሁለተኛ ደረጃ ትምህርታቸውን በአፄ ዮሀንስ ት/ቤት 
አጠናቅቀዋል።

   በመቀጠልም 1977 ከአዲስ  አበባ  ዩኒቨርሲቲ 
በውጭ ቋንቋና ሥነ ጽሁፍ ትምህርት ክፍል በመጀመሪያ 
ዲግሪ የተመረቁ  ሲሆን፤ በሥነ-ጽሑፍ ሥራዎችና 
በጋዜጠኝነት ሙያዎች ሀገራቸውን  ለብዙ ዓመታት 
አገልግለዋል።  ለተመረቁበት ዩኒቨርሲቲ  የባህል ማዕከል 
በርካታ ግጥሞችንና ዜማዎችን  አበርክተዋል። 

   ጋዜጠኛ ጽጌ ገብረአምላክ ለታዋቂ ድምጻውያን 
ግጥምና ዜማ በመስጠት ለሥነ- ጽሑፍ ዘርፍ ጉልህ 
አስተዋጽኦ ማበርከታውን  የሕይወት ታሪካቸው   
የሚያስረዳ ሲሆን፤ የክቡር ዶክተር ጥላሁን  ገሠሠ፣ 
መልካሙ ተበጀ፣ ተሾመ  ወልዴ፣ ነጻነት  መለሠ፣ ሂሩት 
በቀለና ጸሐዬ ዮሐንስ፣  ግጥምና ዜማ  ከጋዜጠኛና ደራሲ 
ጽጌ ከወሰዱ ታዋቂ ድምጻውያን መካከል  ተጠቃሽ ናቸው። 

   ክቡር ዶክተር ጥላሁን  ገሰሰ  “ይቺ ናት ጨዋታ”  
በሚል ርዕስ ያወጣው አልበም ውስጥ ሰባቱ  ዘፈኖች፣ 
የድምፃዊ መልካሙ ተበጀ ‘’ጉድ አንድ ሰሞን ነው’’ እና  
‘’ያን ጎራ በየት አግኝቼ በየት ልክሰሰው‘’ የተሰኙ ተወዳጅ 
ዜማዎች እንዲሁም   የሁለት አልበሞቹን 16 ሥራዎች፤ 
የጽጌ ገብረ አምላክ  ሥራዎች  ናቸው።

    በተጨማሪም የድምፃዊት ነፃነት መለሰም   ‘’እንደ 
ሀምሌ ፀሐይ’’፣     ‘’ ኧረ ምን ሆነሃል ሰሞኑን አንተ ሰው’’  
እና ‘’ ምነው ጃል’ የመሳሰሉት ግጥሞች ደራሲ ነበሩ። 

    በዘኢትዮጵያን  ሄራልድ በመግባት  ለብዙ 
ዓመታት  በዋና አዘጋጅነት ያገለገሉት አቶ ጽጌ፤ በኢትዮጵያ 
ቴሌቪዥን በእንግሊዝኛው  ክፍል በኃላፊነት አገልግለዋል። 

   ደራሲና ጋዜጠኛ ጽጌ ጥልቀት ያላቸው ትንታኔዎችን፣ 
ሂሶችንና ጥበበኛ ሥራዎችን በጋዜጦች ላይ  በማቅረብ 
ተደናቂና ተወዳጅነት  እንዳተረፉም የሕይወት ታሪካቸው 

ያትታል። 
   በነበራቸው የግል ችሎታ በወቅቱ የማስታወቂያ 

ሚኒስትር የነበሩት  ነጋሶ ጊዳዳ (ዶ/ር) አንደኛው የሚዲያ 
ተቋም ዋና ሥራ አስኪያጅ እንዲሆኑ  ቢጠይቋቸውም 
“ባለሙያ መሆን እንጂ ሃላፊነት አልፈልግም”  ማለታውን 
የቅርብ ወዳጆቻቸው ይመሰክራሉ።

   ደራሲና ጋዜጠኛ ጽጌ፤ የኢትዮጵያ ሰብዓዊ መብቶች 
ኮሚሽን ባልደረባ ሆነው ያገለገሉ ሲሆን፤ የሰብዓዊ 
መብቶች ኮምሽን ውስጥ በጡረታ እስከተሰናበቱበት ጊዜ 
ድረስም ሀገራቸውን በቅንነትና በትጋት አገልግለዋል። 

   ጽጌ ገብረአምላክ በዘመነ ኢህአፓ በነበረው 
የፖለቲካ ተሳትፎ ምክንያት ለአንድ ዓመት ያህል በእስር 
ቤት ቆይተው፤ ከእስር ከተፈቱ በኋላም የከፍተኛውን 
የኪነት ቡድን ከሌሎች ባልደረቦቻቸው ጋር በመሆን 
አቋቁመዋል። 

   በ1967 ዓ.ም የዕድገት በህብረት የዕውቀትና የሥራ 
ዘመቻ ተሳታፊ በመሆንም ወደ ቀብሪ ደሀር የዘመቱ ሲሆን፣ 
ዩኒቨርሲቲ እያሉም በደርግ የመንደር ምስረታ ወደ መተከል 
ጉምላክ ዘምተው ባልደረቦቻቸውን በግጥሞቻቸው ያዝናኑ 
ነበር።

   ደራሲና ጋዜጠኛ ጽጌ ገብረአምላክ  ባደረባቸው 
ህመም  በህክምና ሲረዱ ቆይተው መስከረም  27 ቀን 
2016 ዓ.ም ከዚህ ዓለም በሞት ተለይተዋል።

የ ”ዘ ኢትዮጵያን ሄራልድ”ጋዜጣ የቀድሞ ዋና አዘጋጅ ጽጌ 
ገብረአምላክ  ሥርዓተ ቀብር ተፈጸመ

ኢኮኖሚ

ሳይንስና ቴክኖሎጂ  
ወርቅነሽ ደምሰው

ኢትዮጵያ ዲጂታል ኢኮኖሚን ለመገንባት 
የሚያስችላት የዲጂታል 2025 ስትራቴጂን ቀርጻ 
ተግባራዊ እያደረገች ትገኛለች፡፡ በእዚህም ዲጂታል 
ትራንስፎርሜሽን መተግበር  ከተጀመረ አጭር ጊዜ  
ቢሆነውም፣ ለውጦች እየተመዘገቡ ስለመሆናቸው 
መረጃዎች ያመላክታሉ፡፡  

ዲጂታል የነዳጅ ግብይት እንዲሁም ሌሎች በርካታ 
የዲጂታል የክፍያ ሥርዓቶች በሀገሪቱ ተግባራዊ  መሆን 
መጀመራቸው  አበረታች የሚባል ለውጦች  ለማስመዝገብ 
ምክንያት ሆነዋል፡፡ እንደ ዲጂታል የነዳጅ ግብይት 
ሥርዓት  ያሉት መሠረተ ልማቶች እየተስፋፉ የመጡበት 
ሁኔታ “ዲጂታል ኢትዮጵያን” እውን የማድረጉ ሂደት 
ተስፋ ሰጪ መሆኑን ይጠቁማል፡፡  

ሌላው የዲጂታል የክፍያ ሥርዓቱ እንዲከናወንባቸው 
በተግባራ ላይ ከዋሉት የክፍያ  መንገዶች  አንዱ ቴሌ 
ብር  ነው፡፡ በቴሌ ብር አማካኝነት በ2015 ዓ.ም ብቻ 
የተፈጸመን የገንዘብ ዝውውር ብንመለከት 679 ነጥብ 
2 ቢሊዮን ብር በዚህ ሥርዓት ውስጥ መዘዋወሩን 
እንመለከታለን፡፡ በተመሳሳይ በዘመናዊ የገንዘብ 
ልውውጥ ሥርዓቱ ኤ.ቲ.ኤም፣ ሞባይል ባንኪንግ፣ ፖስት 
ማሽኖችን፣ ሲቢኢ ብርና ሌሎች በርካታ የዲጂታል ክፍያ 
አማራጮች ጥቅም ላይ ውለዋል፡፡ 

የኢትዮጵያ ንግድ ባንክ መረጃ እንደሚያመላክተው፤ 
ባንኩ በ2015 ዓ.ም ብቻ ሦስት ነጥብ ሦስት ትሪሊዮን ብር 
በዘመናዊ ግብይት የገንዘብ ልውውጥ አድርጓል፡፡  ይህም  
የባንኩን አጠቃላይ ሀብት ሦስት እጥፍ ሊሆን ትንሽ 
የቀረው ገንዘብ እንደሆነ መረጃው ያመለክታል፡፡  

የገንዘብ ሚኒስትር ዴኤታ ዶክተር እዮብ ተካልኝ 
በቅርቡ በሀገሪቱ በዓመት አራት ትሪሊየን ብር 
በዲጂታል የክፍያ አማራጮች እየተዘዋወረ እንደሚገኝ 
አስታውቀዋል፡፡ የዲጂታል ክፍያ አማራጭ በሀገሪቱ 
መስፋፋቱ የጥሬ ገንዘብ ዝውውር እንዲቀነስ አስተዋጽኦ 
እያደረገ መሆኑንም አመልክተዋል፡፡ በቅርቡ መስከረም 
21 በወጣው አዲስ ዘመን ጋዜጣ ላይ እንደተመለከተው፣ 
የጥሬ ገንዘብ ዝውውሩ ባለፉት ሁለት ወራት በከፍተኛ 
መጠን ቀንሷል፡፡

መንግሥት ከፍተኛ የገንዘብ ልውውጥ 
የሚደረግባቸው ግብይቶች በዲጂታል እንዲከናወኑ 
ባስቀመጠው አቅጣጫ መሠረት ከ170 በላይ የመንግሥት 
መሥሪያ ቤቶች የዲጂታል ግብይት ሥርዓት ውስጥ 
መግባታቸውንም ነው ሚኒስትር ዴኤታው የተናገሩት፡፡ 

የዲጂታላይዜሽን አሠራሩ ተግባራዊ በመደረጉ 
ፈጣን፣ ግልጽና ቀልጣፋ አሠራር እንዲኖር ከማድረጉ 
ባሻገር ዘመናዊ  የገንዘብ ዝውውር እንዲኖር በማድረግ 
በጥሬ የሚደረገው የገንዘብ ዝውውር  እንዲቀንስ 
እያደረገው መሆኑንም  መረጃዎች ያመለክታሉ፡፡

አቶ አቤኔዘር ወንደሰን የኢንፎርሜሽን ቴክኖሎጂ 
ባለሙያ እና የኢትስዊች  የፕሮግራም ማኔጀመንት  ቢሮ 
ዳይሬክተር ናቸው፡፡ እሳቸው እንደሚሉት፤ ኢትዮጵያ 
የዲጂታል ትራንስፎርሜሽን  አሠራር ተግባራዊ ማድረጓ 
በርካታ ኢኮኖሚያዊና ማህበራዊ ጠቀሜታዎች 
አሉት። ትግበራው መጀመሩ ተወዳዳሪነትን በመፍጠር 
ኢኮኖሚውን ያሳድጓል፡፡ ኢኖቬሽን (አዳዲስ ፈጠራ) 
ከማበረታታት፣ ምርታማነት  ከመጨመር እና አዳዲስ 
የቢዝነስ ሞዴሎች (የሥራ እድሎችን) እንዲፈጠሩ 
ከማድረግ አኳያም ፋይዳው ከፍተኛ ነው፡፡ በዓለም ላይ 
ተወዳዳሪ ለመሆን ያስችላል፡፡ የውጭ ኢንቪስትመንት 
በቀላሉ ለመሳብ  ያግዛል ሲሉ ያብራራሉ፡፡

የተሻሻሉ አገልግሎቶችን በቀላሉ ማግኘት 
እንዲቻልም እድል  ይሰጣል፡፡ የተደራሽነት ችግር 
ያለባቸው ቦታዎች ላይ በቀላሉ ለመገኘት ያስችላል። 
በትምህርት፣ በጤና እና በመሰል ዘርፎች ተደራሽ 
መሆን ያልቻሉ አካባቢዎች ላይም እንዲሁ ውጤታማ 
ያደርጋል፡፡ ተገልጋዩ ሕብረተሰብ ባለበት ቦታ ሆኖ 
በሞባይል ባንኪንግ ተጠቅሞ በቀላሉ ፍላጎቱን ማሟላት 
ያስችላል። ከዚህ በፊት አገልግሎቱን ሲያገኙ  ያልነበሩ 
አካባቢዎችን  በቀላሉ ሞባይል ዋሌቶችን  እንዲጠቀሙ 
እድል ይከፍታል፡፡ ይህ ደግሞ የፋይናንስ አገልግሎት 
አካታችነትን በማሳደግ አብዛኛው የሕብረተሰብ 
ክፍል የባንክ ተጠቃሚ እንዲሆን  እንደሚያደርግም 
ተናግረዋል፡፡ 

‹‹የማህበረሰቡን ንቃተ ህሊና ይጨምራል፡፡ 

የመንግሥት ተቋማት አገልግሎት አሰጣጥ  እንዲሻሻል 
በማድረግ፤ ግልጽነት እንዲኖር፣ የተሻለ አገልግሎት 
ለመስጠትና የመንግሥት ወጪዎች እንዲቀንሱ 
ያስችላል›› የሚሉት አቶ አቤኔዘር፤ እንዲሁም ለግብርና 
ዘርፍ ቢሆንም  የሚሰጠው  ጠቀሜታ  ትልቅ  እንደሆነ 
ይናገራሉ፡፡ ግብርና ወደ ዲጂታል ትራንስፎርሜሽን 
በማምጣት የተለያዩ ሞባይል መተግበሪያዎች በመጠቀም  
የተለያዩ  ለግብርና የሚጠቀሙ መረጃዎች ለአርሶ አደሩ 
በወቅቱ በማድረስ አፋጣኝ ውሳኔ እንዲወሰዱ መፍትሔ 
የሚሰጥ እንደሆነ ይገልፃሉ፡፡ አርሶ አደሩ ዲጂታል 
መተግበሪያዎችን (ኢኮሜርስን) ተጠቅሞ ምርቱን  
ለሽያጭ እንዲያቀርብ እድል እንደሚከፍት ጠቅሰው፤ 
ቀጣይነት ያለው እድገት እንዲኖር  በማድረግ የራሱን 
አስተዋጽኦ ያበረክታልም ብለዋል፡፡ 

ኢትዮጵያ በስፋት ዲጂታል ትራንስፎርሜሽን 
እየተቀላቀለች ብዙ ሥራዎችም እየተሰሩ መሆኑን 
የሚገልፁት አቶ አቤኔዘር፤ ከተሰሩ በርካታ ሥራዎች 
መካከል አንዱን  የዲጂታል የነዳጅ ክፍያ ሥርዓት 
መሆኑን ይናገራሉ። ይህ ርምጃ በነዳጅ ላይ ግልጸኝነት 
የሰፈነበት ውጤታማ የሆነ  አሠራር እንዲፈጠር ማድረጉን  
በምሳሌነት ማንሳት እንደሚችል ይናገራሉ፡፡ የተዘረጋው 
የአሠራር ሥርዓት በጣም ፈጣን  የሆነ  ውጤታማ 
ሥራ  የተሰራበትና  አበረታች ለውጦች የተመዘገቡበት 
እንደሆነም  አንስተዋል፡፡   

እሳቸው እንደሚሉት፤ የተለመደው የወረቀት አሠራር 
ሙሉ ለሙሉ ወደ ዲጂታል ክፍያ ስለሚቀይር ማንዋል 
ሂደቱ  የሚወስደውን  ጊዜ  በከፍተኛ ደረጃ የሚቀንስ 
ነው፡፡ ከተለያዩ  ስህተቶችም  የጸዳ፣ በጣም ፈጣን የሆነ 
የክፍያ ሥርዓት መዘርጋት የሚያስችል ነው፡፡ ወጪዎች 
ይቀንሳል፤  የአስተዳደር ጫናዎችንም ይቀንሳል፡፡ 
በመንግሥት በኩል ትልልቅ ወጪዎች ሲያስወጡ የነበረ 
ብዙ ኦፕሬሽናል  ወጪዎችን ይቀንሳል፡፡ የፋይናንሻል  
አስተዳደር ላይ የራሱ ጥቅም  እንዲኖረው ያደርጋል፡፡ 
ከክፍያ ሥርዓቶች ጋር በቀላሉ  ማስተሳሳር  ስለሚቻል 
ነጻ የሆነ የክፍያ ሥርዓትን  መገንባት  ያስችላል፡፡ ለምሳሌ 
ጨረታዎች ሲወጡ የጨረታው  ሂደት ግልጽ በሆነ 
መንገድ እንዲታየ ስለሚያደርግ  ተጠያቂነት በማስፈን 
ረገድ ትልቅ አስተዋጽኦ ያበረክታል፡፡  

“ዲጂታል አሠራሩ ተግባራዊ ሲደረጉ የተለያዩ 
ችግሮች ሊጋጥሙ ይችላሉ” የሚሉት አቶ አቤኔዘር፤ 
የዓለም ተሞክሮች እንደሚያሳዩት በዚህ ረገድ የሚጠበቁ 
ችግሮች መኖራቸውን ይናገራሉ፡፡ ዲጂታል ሲስተም 
ማላመድ ጥቅም እንዳለው ሁሉ እራሱን የቻለ ስጋቶችና 
ተግዳሮች ይዞ እንደሚመጣ ይገልጻሉ፡፡ ከእነዚህ ውስጥ 
የመጀመሪያ የሳይበር ደህንነት ስጋት እንደሆነ አንስተው 
ይህ ስጋት የሚኖርና  የሚጠበቅ  መሆኑን ይገልፃሉ። 
የሳይበር ደህንነት ስጋት  ዲጂታል አሠራሩን ተጠቅሞ 
የዳታ መሰረቅ፣ ዳታው መታየት በማይገባ ሰው መታየትና 
አስፈላጊ (ጠቃሚ) የሆኑ መረጃዎች መውጣት እና 
የመሳሳሉት ዓይነት  ችግሮች ሊገጥሙ እንደሚችሉ 
ያመላክታሉ፡፡                                      

እነዚህን  የሳይበር ደህንነት ስጋቶች የተለያየ 
መንገዶችን ተጠቅሞ መከላከል እንደሚቻል የሚያነሱት 
አቶ አቤኔዘር፤ ሲስተሙን ሁልጊዜም ወቅታዊ በማድረግ፣ 
ለዚህ ተብለው የተዘጋጁ ፕላትፎርሞችን በመጠቀም 
ስጋቱን መቀነስና ማስወገድ አማራጭ መሆኑን ይናገራሉ።  
ሌላው ትልቁ ነገር ተገልጋዩን ግንዛቤ የመጨመር ሥራ  
በስፋት መሥራት ነው፡፡ አሁን ላይ እየጋጠመ ያለው 
ችግር በግንዛቤ እጥረት የሚከሰት ነው፡፡ በስህተት የመለያ 
ቁጥር( ፒን ኮድ) አሳልፎ ለሌላ ሰው መስጠት፣ በጥንቃቄ  
ካለመያዝ የሚከሰቱ ስርቆቶች በብዛት የሚስተዋሉት 
ናቸው፡፡ እነዚህን ስጋቶች ለማስወገድ የተጠቃሚውን  
ግንዛቤ ማስፋትን  ይጠይቃል፡፡ 

ከላይ ከተጠቀሰው በተጨማሪ ችግሮች  ሊያጋጥሙ  
እንደሚችሉም የሚናገሩት አቶ አቤኔዘር፤ በተለይ  
ቴክኒካል ችግሮች ተጠቃሽ መሆናቸውን ያነሳሉ። በዚህ 
ምክንያት አገልግሎቱን ለሰዓታትም ይሁን ለተወሰነ ደቂቃ 
ሊያቋርጡ እንደሚችሉ ይናገራሉ፡፡ እነዚህን በመፍታት 
ተኪ የሆኑ  ሲስተሞችን ማዘጋጀት እና እንደዚህ አይነት 
አጋጣሚዎች ሲፈጠሩ መፍታት የሚያስችል እቅድ 
አዘጋጅቶ ማስቀመጥ እንደሚያስፈልግም ይመክራሉ። 

እሳቸው እንደሚሉት፤ በቀጣይ ዲጂታል 
ትራንስፎርሜሽን በኢትዮጵያ እንዲስፋፋ ለማድረግ 
የመጀመሪያ የግንዛቤ ማስጨበጫ ትምህርት በስፋት 

በዘመቻ መልኩ መስጠት አለበት፡፡ ከመንግሥት  መሥሪያ 
ቤት ጀምሮ  እስከ ተገልጋዩ ድረስ ላሉ አካላት የዲጂታል 
አሠራር ጥቅምና ስጋት የሆኑ ነገሮች ላይ  የተለያዩ  ግንዛቤ 
ማስጨበጫዎች የመስጠት ያስፈልጋል፡፡ 

“በእኛ ሀገር ብዙ ጊዜ በዲጂታል ዙሪያ ወርክ 
ሾፖችን መስጠት አልተለመደም” የሚሉት ዳይሬክተሩ፤ 
የሚሰጡ ካሉም  በጣም ውስን ናቸው ይላሉ፡፡ ጎረቤት 
ኬንያን እንኳን በሳምንት አምስት ቀን ስለ ዲጂታል 
ውይይትና ምክክር እንደሚደረግና ወርክሾፖች 
እንደሚካሄዱ ይገልፃሉ፡፡ ወርክሾፖች በማዘጋጀት 
በሁሉም ተቋማት ላይ ስለዲጂታል ግንዛቤ እንዲፈጠር 
በማድረግ ሕብረተሰቡ ግንዛቤው ሊኖረው እንደሚገባም 
ይመክራሉ፡፡ የዘርፉ ተዋናዮች እንደ ባንኮች፣ ጥቃቅንና 
አነስተኛ የፋይናንስ ተቋማት፣ ብድርና ቁጠባ ተቋማት፣ 
ቴክኖሎጂ  የሚያቀርቡና አገልግሎት የሚሰጡ ተቋማት  
እና መሰል ተቋማት የሚያደርጉት ተሳትፎ መጨመር 
አለበት የሚሉት አቶ አቤኔዘር፤ የፋይናንስና ተቋማት 
በትብብርና በጋራ መሥራት ይጠበቅባቸዋል ብለዋል፡፡

በተጨማሪ የዲጂታል ኢትዮጵያን እውን ለማድረግ 
ከኢትዮ ቴሌኮም በተጨማሪ ሳፍሪኮም መምጣቱ 
መሠረተ ልማት የተደራሽነት እያደገ  ለመምጣቱ 
ማሳያ መሆኑን ጠቅሰው፣ መሠረተ ልማቱን በይበልጥ 
ማደራጀት በገጠሪቱ የሀገራችን አካባቢዎች አገልግሎት 
ተጠቃሚ ያልሆኑት ቦታዎች ላይ የዲጂታል አገልግሎትን  
የተደራሽነትን ማስፋፋት እንደሚያስፈልግ ይመክራሉ። 
ይህ በራሱ  ለመሠረተ ልማት እድገት ትልቅ ጥቅም  
እንደሚኖረው አመላክተዋል፡፡  

በዲጂታል አሠራር የሀገራትን ተሞክሮ ስንመለከት 
ኢትዮጵያ ገና ጀማሪ ከመሆኗ አንጻር እያስመዘገበች 
ያለችው ለውጥ አበረታች ነው የሚሉት አቶ አቤኔዘር፤ 
ኬንያ  በጥሬ ገንዘብ ከሚካሄድ ግብይት ወጥታ ሙሉ 
ለሙሉ በሚባል ደረጃ  ወደ  ዲጂታል ገብታለች ሲሉ 
በአብነት ይጠቅሳሉ፡፡  በእ.ኤ.አ 2021 የወጣ መረጃ ዋቢ 
አድርገው እንዳብራሩትም፤ በኬንያ ያለው  ከ79 በመቶ  
የሚሆነው  ሕዝብ የባንክ ተጠቃሚ ነው፡፡ በአንጻሩ  

በዚያን ጊዜ በኢትዮጵያ  ያለው የባንክ ተጠቃሚ  45 
በመቶ ያህል  ነበር፡፡ ከኢትዮጵያ ጋር ሲነጻጻር ኬንያ 
በደንብ እንደምትበልጥ ያሳያል፡፡ ሌሎች የአፍሪካ ሀገራት 
ለምሳሌ ዛምቢያ 49 በመቶ፣ ታንዛንያ 52 በመቶ፣ ጋና 
68 በመቶ፣ ኡጋንዳ 66 በመቶ ያህል እድገት ነበራቸው፡፡ 

       ኢትዮጵያ በዘርፉ ከፍተኛ  አቅም  እንዳላት 
ጠቅሰው፣ ከዚህ በላይ ማደግ እንደምትችል መረጃዎች 
ያሳያሉ ሲሉ አቶ አቤኔዘር ይገልጻሉ፡፡  የሕዝብ ብዛቷ  
ከሌሎቹ እጥፍ መሆኑን ጠቅሰው፣ ዲጂታል ላይ ሥራዎች 
በስፋት ቢሰሩና አሁን የተጀመረው ሥራ ተጠናክሮ 
ቢቀጥል ሁሉም ሀገሮች ከደረሱበት የእድገት ደረጃ በላይ 
ማስመዝገብ እንደምትችል ይጠቁማሉ፡፡ 

አቶ አቤኔዘር እንዳብራሩት፤ ሌሎች ሀገራት አካታች 
የፋይናንስ አገልግሎትን በመኖሩ ምክንያት እድገታቸው 
ፈጣን ነው ፡፡ የዲጂታል ትራንስፎርሜሽን  ካለው 
ተጠቃሚ አንጻር ስንመለከት በኢትዮጵያ 36 በመቶ  
ሲሆን፤ በኬንያ  85 በመቶ ተጠቃሚ ነው ያለው፡፡ 
ይህም  ከአካታች ፋይንናስ ተጠቃሚዎች መካከል 85 
በመቶው  ዲጂታል መንገዶችን የሚጠቀሙ መሆናቸው 
ያመለክታል፡፡ ጋናም እንዲሁ 85 በመቶ ተጠቃሚ  ያላት 
ሲሆን፣ የኢትዮጵያን ተጠቃሚ ብዛት  የዚህን ሁለት 
እጥፍ ማድረግ ይችላል፡፡ በተመሳሳይም የሞባይል ገንዘብ 
ዝውውር (ልክ እንደቴሌ ብር አይነቶችን) ተጠቃሚዎች 
ቁጥር  የኬንያን አምስት እጥፍ፣ የጋናን ሰባት እጥፍ 
መድረስ  እንደሚችል አቶ አቤኔዘር ያብራራሉ፡፡

በተለያየ መልኩ የሌሎች ሀገራት ከኛ ብዙ ርቀት 
ተጉዟል የሚሉት አቶ አቤኔዘር፤ ‹‹ጠንካራ የሆነ የፋይናንስ 
ሥርዓት ካላቸው ከነዚህ ሀገሮች ብዙ ተሞክሮዎችን ቀስሞ 
ሕብረተሰቡን ተጠቃሚ ማድረግ ይቻላል፤ በዚህም 
ኢኮኖሚያችንን መደገፍ ይቻላል›› ብለዋል፡፡

የኢንፎርሜሽን ቴክኖሎጂ ባለሙያ አቶ ሀብታሙ 
ዳምጤ በበኩላቸው  የዲጂታል ክፍያ ሥርዓቱ ለሀገራችን 
የጥሬ ብር ሕትመት የሚወጣው ከፍተኛ የውጭ ምንዛሪ 
ከማስቀረቱም በላይ ዘርፈ ብዙ ጠቀሜታ እንዳለው 
ይናገራሉ፡፡ 

እሳቸው እንደሚሉት፤ ዲጂታል ትራንስፎርሜሽን 
ተግባራዊ በመደረጉ የክፍያ ሥርዓቶች ሁሉ ዲጂታል 
እንዲሆኑ በመደረጉ ምክንያት የተፈጠሩትን እንደ ቴሌ 
ብር ዓይነቶቹን መተግበሪያዎች  ስንመለከት የዲጂታል 
ዘርፉ ከተሰራበት ተጠቃሚው ምን ያህል  ፈላጎት  
መጠቀም እንደሚችል  የታየበት ነው፡፡ በዘርፉ እንደ 
ሀገር ገና ጀማሪ እንደመሆናችን ብዙ ሥራ መሥራት 
ቢጠብቅብንም፤ አሁን ላይ በዲጂታል የክፍያ ሥርዓቶች  
እየታየ ያለው ለውጥና እየተመዘገበ ያለው ውጤት 
አበረታች ነው፡፡ በተለይ የክፍያ ሥርዓቶቹ አብረው 
የብድር አገልግሎቶች ሳይቀር ይዘው መቅረባቸው ጥሩ 
ጅምርና አበረታች  ነው፡፡    

የአቶ አቤኔዘር ሃሳብንም በማጠናከር ለዲጂታል ክፍያ 
አሠራሩ የበለጠ ውጤታማነት ግንዛቤ ማስጨበጥ ላይ  
ብዙ ሥራዎች መሥራት እንደሚያስፈልግ አቶ ሀብታሙም  
ይጠቁማሉ፡፡  ሕብረተሰቡ ወደ ሲስተሙ ገብቶ መጠቀም 
ሲጀምር  ከግንዛቤ እጥረት የተነሳ እየተታለለና ችግር 
እየገጠመው መሆኑን እሳቸውም በመጠቆም፣ የሚስጥር 
ቁጥሩ ለሌላ የማጋራት፣ የመታለል፣ ሊንኮች ተጨነው  
ሲገቡ  የሚያጋጥም ችግሮች  እና  መሰል ችግሮች 
እየተፈጸሙ እንደሆነ ይገልጻሉ፡፡ እነዚህን መሰል ችግሮች 
ለመፍታት የሚያስችል  ጠንከር ያለ የሕግ ማዕቀፍ 
ሊኖር እንደሚገባም ያስገነዝባሉ፡፡ ዲጂታል መታወቂያ 
ተግባራዊ መሆኑን  ችግሩን ሊያቀለው እንደሚችል  
ይጠቁማሉ፡፡ 

እሳቸው እንደሚሉት፤ በሀገራችን ዲጂታል የክፍያ 
ሥርዓት መተግበር ከጀመረ አጭር ጊዜ  ቢሆንም፣ ትልቅ 
ለውጥ የታየበት ነው፡፡ በቀጣይ የግሉ ዘርፍ የራሱን 
ኃላፊነት መወጣት አለበት፡፡ ዲጂታል ሥርዓቱ ተስፋፍቶ  
ሁሉም በአንድ ተዋህዶ በቅንጅት መሥራት ቢቻል ደግሞ 
የበለጠ ውጤታማ መሆን ይቻላል፡፡

ዲጂታል ሥርዓቱ  በሀገራችን በቅርቡ ቢጀመርም  
በአጭር ጊዜ ውስጥ በፍጥነትና በቀላሉ ተግባራዊ 
እየተደረገ ነው ያሉት አቶ ሀብታሙ፤ ይህ ማለት ደግሞ 
ፍላጎቱ  እንዳለ እንደሚያሳይ ይጠቅሳሉ፡፡ በዚህም  
በቀላሉ ገበያውን መቆጣጠር እንደሚቻል ጠቅሰው፤ 
ከተሰራበት ትልቅ ውጤት ማምጣት እንዲሚቻል ማሳያ 
ነውና ተጠናክሮ መቀጠል አለበት ሲሉ ምክረ ሀሳባቸውን 
ለግሰዋል፡፡ 

ለዲጂታል ሥርዓቱ የበለጠ መስፋፋትና ውጤታማነት

በሀገሪቱ በዓመት አራት 
ትሪሊየን ብር በዲጂታል 

የክፍያ አማራጮች 
እየተዘዋወረ ይገኛል፡፡   

የዲጂታል ክፍያ አማራጭ 
በሀገሪቱ መስፋፋቱ የጥሬ 

ገንዘብ ዝውውር እንዲቀነስ 
አስተዋጽኦ እያደረገም ነው

  የሸቀጦች ዋጋ መናር -ቀይ ሽንኩት እንደማሳያ
ለምለም መንግሥቱ

በዚህ ወቅት የአትክልት ዋጋ መናርም ሆነ የጥራት 
መጓደል በተለየ ሁኔታ ሸማቹን እያማረረው ነው፡፡ በተለይ 
የሽንኩርት  ዋጋ የማይቀመስ ሆኗል፡፡  

ቀይ ሽንኩርት በአዲስ አበባ ከተማ ለሸማቹ 
በተመጣጣኝ ዋጋ እንዲቀርብ ተደርጎ በተመቻቸው በእሁድ 
ገበያ አንድ ኪሎ ከ70 እስከ 80 ብር፣ ነጋዴዎች ደግሞ ከ120 
እስከ 130ብር በኪሎ እየተሸጠ ነው። ባለፈው ሳምንት 
መጨረሻ ምርቱ ከሚገኝበት ስፍራ በኪሎ እስከ 75 ብር 
እየቀረበ እንደሆነም መረጃዎች ያመለክታሉ፡፡

ለቀይ ሽንኩርት ዋጋ መናርም ሆነ የጥራት መጓደል 
በዋናነት በክረምቱ ዝናብ ውሃ መብዛት እንደምክንያት 
የሚነሳ እንደሆነ ቢጠቀስም ሰው ሠራሽና የተለያዩ ችግሮች 
መኖራቸው ጉዳዩ የሚመለከታቸው አካላት ይገልጻሉ፡፡

በጉዳዩ ላይ ማብራሪያ የሰጡን የመቂ ባቱ አትክልትና 
ፍራፍሬ አምራቾች ኅብረት ሥራ ዩኒየን ሥራ አስኪያጅ 
አቶ ኩምሣ ጉዲና እንዳብራሩት፤ ቀይ ሽንኩርት አሁን 
እንደተከሰተው የዋጋ መናር የተጋነነ ባይሆንም በክረምት 
ወቅት የሽንኩርት ዋጋ ከወትሮው ጊዜ ይጨምራል፡፡ 

አንዱ ምክንያት ደግሞ የክረምት ወቅት ለሽንኩርት 
ልማት ምቹ አለመሆኑ ነው፡፡ሽንኩርት ቶሎ ይበሰብሳል፤ 
ፈንገስ በሚባል በሽታም ይጠቃል፡፡ በዚህ ምክንያት 
አልሚዎች በክረምት ቀይ ሽንኩርትን ለማምረት አይነሳሱም 
፤ምርቱም ይቀንሳል፡፡

ሌላው ለምርቱ መቀነስ ምክንያት የሆነው ደግሞ 
አልሚዎች በክረምቱ መሬታቸውን ለጤፍ፣ ለበቆሎ፣ 
ለስንዴና ለተለያየ የሰብል ልማት ማዋላቸው  ነው። ክረምት 
ሲመጣ በሽንኩርት ላይ የጥራት መጓደል ይታያል፤ ይህም 
ውሃ ከመብዛት ጋር የተያያዘ ነው፡፡ አሁን ላይ ወደ ገበያ 
እየገባ ያለውም ውሃ በማይተኛበት መሬት ላይ የተመረተ 
ሽንኩርት ነው፡፡ 

የ2015 የክረምት ወቅት ዝናብ በከፍተኛ ሁኔታ 
በመብዛቱ ለምርት መቀነስ በከፍተኛ ሁኔታ አስተዋጽኦ 
አድርጓል፡፡ ዝናቡን ተቋቁመውና ማሣቸው ላይ ውሃ 
የማይተኛ አርሶአደሮች አምርተው ወደ ገበያ ባቀረቡት 
ምርት ላይ ደግሞ  ደላሎች ጣልቃ በመግባት ችግሩን 
አባብሰውታል፡፡ የአየርፀባይና ሰው ሠራሽ ችግሮች ለዋጋ 
መናር ድርሻ እንደነበራቸው አቶ ኩምሣ ያስረዳሉ፡፡

በቅርብ ጊዜ እራሱን እያስተዋወቀ የሚገኝ አንድ የገበያ 
ማዕከልም በቀጥታ ከአርሶአደሩ ተቀብሎ አንዱን ኪሎ 
በ25 ብር እንደሚያቀርብ በማስታወቂያ እያስነገረ ነው፡፡ 
ድጅቱ አቀርበዋለሁ ያለው ዋጋ  አሁን በአብዛኛው በገበያው 
እየቀረበ ካለው ዋጋ ጋር ሰፊ የሆነ ልዩነት መፈጠሩ በሸማቹ 
ዘንድ እያነጋገረ ነው፡፡ስለዚህም ሁኔታ አቶ ኩምሣ በሰጡት 
ማብራሪያ በቦታው ተገኝተው ባያረጋግጡም የድርጅቱ 
ማስታወቂያ ከእውነት የራቀ ነው ብለዋል፡፡

በከፍተኛ ሁኔታ ሽንኩርት አምራች በሆነው ስምጥ ሸለቆ 
አካባቢ ከገበሬ ማሣ ላይ ባለፈው ረቡዕ አንድ ኪሎ እስከ 
75 ብር ነው የተሸጠው፡፡ አከፋፋዩና ቸርቻሪው ጋር ሲደርስ 
ደግሞ ዋጋው ይጨምራል፡፡ ማስታወቂያ ያስነገረው ድርጅት 
ከየት እያስመጣ እያቀረበ እንደሆነም አብሮ ግልጽ ቢያደርግ 
እውነታውን ማረጋገጥ ይቻል እንደነበር ነው የገለጹት፡፡

እንደ አቶ ኩምሣ ማብራሪያ ሽንኩርት ከዚህ በኋላ 
በዋጋም በጥራትም መሻሻል እንደሚያሳይ ይጠበቃል፡፡ እስከ 
ዛሬ ባለው ተሞክሮ ክረምቱ ሲያበቃና መሬቱን ለሰብልና 
ለተለያየ ልማት ያዋለው አርሶአደር ምርቱን ከሰበሰበ በኋላ 
ሽንኩርትን ጨምሮ የተለያዩ አትክልቶችንና ፍራፍሬዎች ወደ 
ማልማት ፊቱን ስለሚያዞር ምርቱም ይጨምራል፡፡ 

የክረምቱ መውጣትም ለምርቱ ጥራት መሻሻል ያግዛል። 
ሸማቹም በዋጋና በጥራት ተጠቃሚ ይሆናል። እንዲያውም 
በተቃራኒው በበጋው በከፍተኛ ሁኔታ ስለሚመረት ገበያው 
ወርዶ አርሶአደሩ በገቢ ተጠቃሚ የማይሆንበት ሁኔታ 
እንደሚፈጠር ነው ከዚህ ቀደም የነበሩ ተሞክሮዎች 
የሚያሳዩት፡፡

ዩኒየኑ የልማት ወቅቶችን ተከትሎ ለአባላቱ ዘርና 
የተለያዩ የግብርና ግብአቶችን በማቅረብና የአባላቱን ጥያቄ 
መሠረት ያደረጉ ምላሾችን በመስጠት እያገዘ መሆኑን 
የገለጹት አቶ ኩምሣ በሽታ የሚቋቋም የሽንኩርት ዘር 
በማቅረብ ምርታማነትን ለማሳደግ እየተንቀሳቀሰ ይገኛል 
ብለዋል፡፡ 

ዩኒየኑ በገበያ ትስስር በኩልም ሥራዎችን በመሥራት 
በተለይም የገበያ ትስስር ከፈጠረባቸው ዩኒቨርሲቲዎችና 
የኢትዮጵያ አየርመንገድ ይጠቀሳል፡፡ በተለይም ለኢትዮጵያ 
አየርመንገድ ሽንኩርት በማቅረብ የረጅም ጊዜ ደንበኛ 

መሆኑንና በዚህ ረገድም የውጭ ምንዛሪን በማስቀረት 
አስተዋጽኦ እያበረከተ እንደሆነ አስረድተዋል። 

ዩኒየኑ ከ1994 ከተቋቋመበት ጊዜ ጀምሮ 153 መሠረታዊ 
የኅብረት ሥራ ማኅበራትንና በነዚህ ማኅበራትም ከ9ሺ በላይ 
አርሶአደር አባላትን ይዞ በዚህ ሁኔታ እየተንቀሳቀሰ መሆኑንና 
በአብዛኛውም የአትክልት ልማት እንደሚያከናውን የነገሩን 
አቶ ኩምሣ አርሶአደሩ ልማቱን በማሳደግ ተጠቃሚ ለመሆን 
ፍላጎቱ ከፍተኛ እንደሆነ አመልክተዋል፡፡

አቶ ኩምሣ በዘርፉ ተግዳሮት ናቸው ያሏቸውንም 
እንዳነሱት ለልማቱ የሚውሉ ግብአቶች ዋጋ እየናረ 
መምጣት ነው፡፡ በየጊዜው እየተስፋፋ የመጣውን በሽታ 
ለመቋቋም ኬሚካሎች ያስፈልጋሉ፡፡ የኬሚካሎች ዋጋ መናር 
አልሚውን አርሶአደር እየፈተነው ነው፡፡ ዩኒየኑ ኬሚካሎች 
በተመጣጣኝ ዋጋ የሚቀርብበትን ሁኔታ በማመቻቸት 
በተቻለ መጠን ጥረት እያደረገ ቢሆንም በተቃራኒው ከውጭ 
ምንዛሬ ጋር በተያያዘ በምርት ላይ የዋጋ ጭማሪ ማስከተሉን 
ተናግረዋል፡፡

ሌላው ዘርፉን እየፈተነው ያለው አጋጣሚዎችን 
ተጠቅሞ በመካከል ላይ ሆኖ የዋጋ መናርን እያስከተ ያለው 
ደላላ ጣልቃ ገብነት ነው፡፡ የምርት እጥረት ሲያጋጥም 
ችግሩን የበለጠ እያባባሰው እንደሆነ ያመለከቱት አቶ ኩምሣ 
ደላሎች ከመካከል ወጥተው አልሚውና ሸማቹ በቀጥታ 
የሚገናኙበት መንገድ እንዲፈጠር መንግሥት በዚህ በኩል 
በትኩረት መሥራት ይኖርበታል ብለዋል፡፡

እንደ አቶ ኩምሣ ማብራሪያ የዩኒየኑ አባላት ሽንኩርትን 
ጨምሮ የተለያዩ አትክልቶችን በአመት ከአንድ ሚሊዮን 
ኩንታል በላይ የማምረት አቅም አላቸው፡፡

የሽንኩርት ዘር ከውጭ በማስመጣት ለአልሚዎች 
በማሰራጨት ላይ ከሚገኙ ዘር አከፋፋይ ድርጅቶች መካከል 
አንዱ የሆነው ማርቆስ ዘር አስመጪ ድርጅት ውስጥ 
ባለሙያ የሆነችው ቅድስት ዓለሙ በበኩሏ እንዳስረዳችው፤ 
ቀይ ሽንኩርት በባህሪው እርጥበትም ቅዝቃዜም የአየር 
ፀባይ የሚፈልግ ቢሆንም ለምርት ሊደርስ ሲል ግን ውሃ 
እንደማይፈልግ አስረድታለች፡፡ በዚህ ወቅት ክረምቱ 
ለሽንኩርት ምርት ማነስና ለጥራት መጓደል አንዱ ምክንያት 
እንደሆነና ካለፈው አመት ጀምሮ የሽንኩርት ልማት 
መረበሹን ጠቅሳለች፡፡

ባለሙያዋ እንዳስረዳችው ሽንኩርት በመስኖ 
በሚለማበት ወቅት ከተተከለ ከ85ኛው ቀናት በኋላ ወደ 
ማሳው የሚለቀቀው ውሃ መቋረጥ ይኖርበታል፡፡በዝናብ 
ወቅት ግን ውሃውን ማቋረጥ የሚቻልበት ዕድል ባለመኖሩ 
ከመበላሸት ማዳን አይቻልም፡፡ 

የነበረው የዝናብ ወቅት ሽንኩርት ከሚፈልገው የውሃ 
መጠን በላይ በመሆኑ ምርታማነቱ ላይ ተጽእኖ መፈጠሩን 
ገልፃለች፡፡ ይህም ለዋጋ ንረት እንደ አንድ ምክንያት ሆኖ ሰው 
ሠራሽ ችግር ተጨምሮበት የአንድ ኪሎ ሽንኩርት በተጋነነ 
ዋጋ እንዲሸጥ ሆኗል፡፡

በተጨማሪም የተመረጠ ዘር መጠቀም ላይ ክፍተት 
መኖሩንም ትገልጻለች፡፡ሽንኩርት የሚያመርተው አርሶአደር 
በገንዘብ አቅም ማነስ ይሁን ወይንም በግንዛቤ ክፍተት 
አብዛኛው ጥሩ ምርት የሚሰጥና በሽታ መቋቋም የሚችል 
ዝርያን ከመጠቀም ይልቅ በዋጋ አነስተኛ የሆነ ዝርያን 

መጠቀም ላይ ትኩረት እንደሚያደርግ ገልጻለች፡፡ 
ድርጅታቸውም ከውጭ ለሚያስመጣው ዘር በቂ የሆነ 

የውጭ ምንዛሪ እንደማያገኝና ይህም ለምርታማነት የራሱ 
አሉታዊ ጎን እንዳለው በመጥቀስ መንግሥት ለዘርፉ ችግር 
ትኩረት ቢሰጥ ችግሩ ሊፈታ እንደሚችል አስረድታለች፡፡

እንደ ባለሙያዋ ገለጻ፤ በአሁኑ ጊዜ ጥሩ ዝርያ ተብሎ 
የሚመረጠው የተዳቀለ (ኃይብሪድ) የተባለው የሽንኩርት 
ዘር ነው፡፡ በሽታን ስለሚቋቋምና ምርታማነቱም ጥሩ 
በመሆኑ ይመረጣል፡፡ በዚህም በዋጋ ከሌሎች ዝርያዎች 
ከፍ ይላል፡፡ ድርጅቱ በዘር ላይ የተጋነነ የዋጋ ንረትን 
ለመከላከል በተቻለ መጠን አልሚዎች በቀጥታ ከድርጅቱ 
ዘር እንዲያገኙ የዘር መሸጫ ቦታዎችን ምቹ ለማድረግ 
ጥረት   አድርጓል፡፡ ድርጅቱ አቅርቦቱን የሚወስነው የገበያ 
ፍላጎትን በማጥናት ነው፡፡ ጥቅምት ወር የሽንኩርት ልማት 
በስፋት የሚካሄድበት ወቅት እንደሆነና ከዚህ በኋላም ዋጋው 
እየወረደ እንደሚሄድም ቅድስት ገልጻለች፡፡

የሽንኩርት የዋጋ መናርና የጥራት መጓደልን በተመለከተ 
በግብርና ሚኒስቴር በሆርቲካልቸር ልማት ሥራ አስፈጻሚ 
ሥር የአትክልት ዴስክ ኃላፊ ሰለሞን ከበደ በበኩላቸው 
እንደገለጹት፤ የሽንኩርት ልማት በኢትዮጵያ በስፋት 
የሚከናወነው በስምጥ ሸለቆዎች (ሪፍት ቫሊ)ሲሆን፣ ዝዋይ፣ 
መቂ፣ ባቱ ወረታ አካባቢዎችን ይሸፍናል። 

አካባቢዎቹ የውሃ መገኛ ከመሆናቸው በተጨማሪ 
ለሽንኩርት ልማት ተስማሚ የአየር ፀባይ አላቸው፡፡ 
በተጨማሪም ከአማራና ከደቡብ ክልሎችም ተመርቶ ወደ 
መሃል ሀገርና የተለያዩ ገበያዎች ይቀርባል፡፡ በአመትም እስከ 

ሦስት ጊዜ ማምረት የሚቻልበት ዕድል ቢኖርም ክረምት ላይ 
ግን የማምረቱ ሁኔታ ይቀንሳል፡፡በክረምት ሽንኩርት በበሽታ 
የመጠቃት ዕድሉ ሰፊ ስለሚሆን አምራቹ አይበረታታም፡፡

በክረምቱ አነስተኛ ምርት በመኖሩ ፍላጎትና አቅርቦት 
ባለመጣጣሙ የዋጋ ንረት ይከሰታል፡፡ በተለይ ደግሞ 
መስከረም ወር በዓላት ስለሚበዛ ፍጆታውም ይጨምራል። 
ይህ አጋጣሚ ደግሞ ለደላሎች ምቹ ስለሚሆን ጫናውን ከፍ 
ያደርገዋል፡፡

ከጥቂት ጊዜያቶች ወዲህ የሽንኩርት ምርት እየቀነሰ 
መምጣቱን የገለጹት አቶ ሰለሞን፤ ለዚህም የአየር ፀባይና 
ሰው ሠራሽ ችግሮች እንደምክንያት ቢቀርቡም የፀጥታ 
መደፍረስም ተጨማሪ ምክንያት መሆኑን ተናግረዋል። 
ተግዳሮቶቹ የተለያዩ በመሆናቸው በጥናት ለይቶ መፍትሔ 
ማስቀመጥ እንደሚጠይቅም አመልክተዋል፡፡

እንደ አቶ ሰለሞን ማብራሪያ ሚኒስቴር መሥሪያቤቱ 
በክረምት ወቅት ምርቱ በሌሎች ሰብሎችና ተክሎች 
እንደሚሸፈን ደርሶበታል፡፡ በክረምት ጊዜ የሚስተዋለውን 
የምርት ማነስ ችግር ለመፍታት ውሃ መቋቋም የሚችሉ 
ዝርያዎች ማቅረብ  እንደሚያስፈልግ ግንዛቤ ተይዟል፡፡

ዘላቂ መፍትሔዎችን ከመፈለግ ጎን ለጎን ሚኒስቴር 
መሥሪያቤቱ በቀጣይ ጊዜያቶች በበጋው የሆርቲካልቸር ልማት 
ምዕራፍ ዝግጅት በማድረግ ወደ ሥራ ገብቷል።ጥቅምት፣ 
ኅዳር፣ ታኅሣሥ የመጀመሪያው የምዕራፍ ዝግጅት ወቅቶች 
ሲሆኑ፣ በዚህ መልኩ እስከ ግንቦት ድረስ ባሉት ጊዜያቶች 
ሥራዎች ይሠራሉ፡፡ በዚህ የዝግጅት ምዕራፍ ከሚከናወነው 
ሥራ አንዱ የዘር አቅርቦትና ሥልጠና መሥጠት ነው፡፡ በዚህ 
መልኩ እስከ ግንቦት ወር ድረስ ባሉት ጊዜያቶች ሥራዎች 
ይሠራሉ፡፡

የሚኒስቴር መሥሪያቤቱ ዋና ተግባርና ተልዕኮም 
ምርትና ምርታማነት እንዲጨምር የሚያስችሉ ተግባራትን 
ማከናወን ነው፡፡ በመሆኑም በልማቱ ላይ ለተሰማሩ 
ሁሉ ድጋፍ ያደርጋል፡፡ ከክልሎች ጋር ይሠራል፡፡ በግል 
የሚንቀሳቀሱትንም ይደርሳል፡፡

 ድጋፉም የዘር ግብአት የሚያቀርቡ ኩባንያዎች ዘሩን 
በአግባቡ እንዲያቀርቡ በማድረግ ችግሮች  ሲያጋጥሙ 
ለመፍታት ጥረት ያደርጋል፡፡ በኩታገጠምም ምርቱን 
በስፋት ለማምረት ጥረት እንደሚደረግም ተናግረዋል፡፡

የቀይ ሽንኩርት ዝርያዎች በሀገር ውስጥና ከውጭ 
በግዥ የሚገቡ ሲሆን፣ በሀገር ውስጥ በምርምር እንዲቀርቡ 
በሚደረገው ጥረት ከመልካሳ ግብርና ምርምር ዝርያዎች 
ወጥተው ይሰራጫሉ፡፡ ዝርያዎቹ የተለያዩ ሲሆኑ፣ በስፋት 
የሚታወቁት እስከ አምስት የሚሆኑ ናቸው፡፡

ቀይ ሽንኩርትን ጨምሮ በሆርቲካልቸር እየተከናወነ 
ያለው ልማት እንደሀገር አበረታች መሆኑንና እያንዳንዱ 
ዋጋም በሌሎች ሀገራት ውስጥ እየተሸጠ ካለው ጋር በንጽጽር 
ሲታይ በኢትዮጵያ የአትክልት ዋጋ የተሻለ እንደሆነ አቶ 
ሰለሞን ይገልጻሉ፡፡ 

 ወቅትን ተከትሎ ለሚፈጠር ችግርና አጋጣሚን 
ተጠቅመው ገበያው ላይ ንረት የሚፈጥሩትን ደላሎች 
ከመካከል ለማስወጣት ሰፊ ሥራ እንደሚጠይቅና ለዚህም 
መንግሥትና ባለድርሻ አካላት በጋራ በመንቀሳቀስ ለችግሩ 
የጋራ መፍትሔ መፈለግ ይኖርባቸዋል ሲሉ  በጉዳዩ ላይ 
ሃሳባቸውን የሰጡት  ባለሙያዎች ተናግረዋል፡፡

ሌላው ለምርቱ መቀነስ ምክንያት 
የሆነው ደግሞ አልሚዎች በክረምቱ 
መሬታቸውን ለጤፍ፣ ለበቆሎ፣ 
ለስንዴና ለተለያየ የሰብል ልማት 
ማዋላቸው  ነው። ክረምት ሲመጣ 
በሽንኩርት ላይ የጥራት መጓደል 
ይታያል፤ ይህም ውሃ ከመብዛት ጋር 
የተያያዘ ነው

ሴቶች
ማህበራዊ

ሀደ ሲንቄዎች -የሰላም እናቶች
እፀገነት አክሊሉ

ሕዝብ እንደ ሕዝብ የሚያምነውና የሚያከብረው 
ባህሌ ወጌ ብሎ በውስጡ ተጠልሎ ለሐግና ደንቡ 
ተገዢ ሆኖ የሚኖርለት ነገር ይኖረዋል፡፡ በተለይም 
ይህ ተገዢ የሚሆንለት ባህል እምነት አልያም ሌላ 
ነገር ራሱን ለማስተዳደር ልጆቹን በሥነ ምግባር 
ኮትኩቶ ለማሳደግ አልፎ ተርፎም የእርስ በእርስ 
ማህበራዊ መስተጋብሩ ያላአንዳች ችግር ይሳለጥ ዘንድ 
የሚጠቀምበት ስለመሆኑ ማስረጃ ማቅረብ ላያስፈልግ 
ይችላል፡፡

ይህ ብዙኃኑ የሚተዳደሩበት ባህልና ወግ 
በሚጣስበትም ጊዜ ደግሞ አጥፊውን የሚቀጣ ሌላውን 
ደግሞ የሚያስተምር ቅጣትም የሚተላለፍበት የራሱ 
ሥርዓት ያለውም ስለመሆኑ መገንዘብ ያስፈልጋል፡፡ 
በዚህ ግንኙነት ውስጥ ወንዶችም ሴቶችም የሚሳተፉበት 
ነው፡፡ በተለይም ሴቶች ካላቸው ማህበራዊ ግንኙነት 
ስፋት ከእናትነታቸውና አርቆ አስተዋይ ከመሆናቸው 
ጋር በተገናኘ ውሳኔ አሰጣጡ ላይም የራሳቸውን ጉልህ 
ድርሻ ማኖራቸው የማይታይበት ሀቅ ነው።    

ሴቶች በማህበራዊ ፍትሁ  እንዲሁም ሕዝብ ባህሌ 
ወጌ ብሎ በተቀበለው ትውፊተያዊ ሂደት ላይ የነቃ 
ተሳትፎን እንዲያደርጉ ከሚፈቅደው አካሄድ አንዱ 
በኦሮሞ ማህበረሰብ ውስጥ በሥራ ላይ የሚውለው 
የአባገዳ ሥርዓት ነው። ይህ ሥርዓት በተቻለ 
መጠን ዴሞክራሲያዊ አካሄዶችን የሚከተል ሲሆን 
በዳይና ተበዳይ ፍርድ ሳይዛባ በትክክል ዳኛ ፊት 
ቆመው የሚዳኙበት ማህበረሰብ የሚተዳደርበትና 
የሚያኖረውን ሕግ የሚያገኝበት ከምንም በላይ ደግሞ 
ዴሞክራሲያዊ አስተዳደር የሚታይበትና ሰላማዊ 
የሥልጣን ሽግግር ጎልቶ የሚንጸባረቅበት ሂደት ነው።  
በዚህ ውስጥ ደግሞ የሰላም እናት የሆኑ ሀደ ሲንቄዎች 
ያላቸው ሚና በቀላሉ የሚታይም አይደለም።

የኦሮሞ ሕዝብ ባህሌ ብሎ የሚያምንበትና 
የሚተዳደርበት መንገድ ነው የሲንቄ ባህላዊ 
ሥርዓት፤ የሲንቄ እናቶች የሚይዙትና በቁመታቸው 
ልክ የሚዘጋጀው ቀጥ ያለና ሀሮሬሳ ከሚባል ዛፍ 
የሚዘጋጀው ዘንግም የሚሰጠው ላገቡ ሴቶች ሲሆን 
ሚናቸውም በማህበረሰቡ መካከል ሰላምን ማውረድ 
ነው። ይህንን ብትር የያዘችና ሀደ ሲንቄ የሆነች እናትም 
በአካባቢዋ የትኛውንም ዓይነት የሰላም መደፍረስ 
ለማብረድ ትልቅ ኃይል ያላት ናት። እሷ ብትሯን ይዛ 
ቆማ የማይሰማ የለም።

ለምሳሌ ባልና ሚስት  ሲጣሉ ጸቡን የሰማች ሀደ 
ሲንቄ ብትሯን ይዛ እልልታዋን እያቀለጠች ትወጣለች፤ 
የእሷን እልልታ የሰሙ ሌሎች በአካባቢው ላይ ያሉ ሀደ 
ሲንቄዎችም ተመሳሳይ እልልታን እያሰሙ ይወጡና 
ይሰባሰባሉ፤ በነገራችን ላይ እልልታው ዝም ተብሎ 
መጠራሪያ ብቻ አይደለም ይልቁንም በእኛ ኃላፊነት 
እጆቻችን ላይ ያለውን ብትርና የተሰጠንን ኃላፊነት 
ተጠቅመን ልባችንን አንድ በማድረግ የተፈጠረውን 
ችግር እናስወግድ ፤ ሰላምን እናስፍን የሚልም ጥሪም 
ጭምር ነው።

ሀደ ሲንቄዎች ሴቶች ጸቡ ወደተፈጠረበት ቤት 
ገብተው በትራቸው ከወረወሩ እሱን ተሻግሮ ጸብ 
የሚቀጥልም  ሆነ መልስ የሚሰጥ አካል የለም። እንደ 
ዋዛ የሚወረውሯት በትርም የሚንቀለቀለውን የነገር 
እሳት በማብረድ ከፍ ወዳለ ምናልባትም አሰቃቂ 
ሁኔታን ሊፈጥር የሚችል ጸብን በማብረድ ውሃ 
የማድረግ ኃይል አላት። 

ነገር ግን ይህችን ታምረኛ ብትር ተሻግሮ ጸብ 
አነሳላሁ፤ አልያም እማታለሁ ያለ ሰው ይህንን ሲወርድ 
ሲዋረድ የመጣ የብዙዎች መተዳደሪያ የሆነውን ባህል 
ጥሷልና ከዛ በኋላ ጸቡ ከሚሆነው ከሚስቱ አልያም 
ከባላንጣው ጋር ሳይሆን ከማህበረሰቡ ጋር ነው።  
በመሆኑም እናቶችን የሚያከብር ብሎም ከማህበረሰቡ 
ጋር አብሮ መኖር የሚፈልግ አካል የፈለገ ነገር 
ቢፈጠር ብትሯን አይሻገርም።  ፍትህ ሊያገኝ ነውና 
ከሚንቀለቀለው ቁጣውም ታገስ ይላል። 

እንግዲህ በገዳ ሥርዓት ውስጥ ካሉ በተለይም 
ሰላምን ለማስፈን ከሚያግዙ ሥርዓቶች መካከል ሀደ 
ሲንቄ ተጠቃሽ መሆኑን የዘርፉ ምሁራን ይናገራሉ፡፡ 

ሀደ ሲንቄ ሆና የምትመረጥ ሴትም ያገባች፤ የወለደች 
የቤተሰብ ኃላፊነቷን በአግባቡ የምትወጣ በማህበረሰቡ 
ውስጥ ጥሩ ስም ያላት ሴት ልትሆንም ይገባል። 

በነገራችን ላይ ይህ ሁኔታ  ሴቶች ለሰላም ያላቸውን 
ወይም የሚኖራቸውን ትልቅ ሚና  የሚያጎላ ነው። ሴቶች 
ለችግር መላ በማፈላለግ ፈጥኖ መፍትሔ በማምጣት 
ያላቸው ሚናም ላቅ ያለ ነው።  ከሁሉም በላይ ደግሞ 
ሰላም ወዳድ ለራሳቸውም ሆነ ለልጆቻቸው ሰላምን 
በመፍጠር በኩል ላቅ ያለ አስተዋጽኦን የሚያበረክቱ 
ናቸው።ይህ ጥበባቸው ደግሞ የሀደ ሲንቄነት ሚና 
ሲጨመርበት ያች ሁሉን የምታበርድ ብትር በእጃቸው 
ሲይዙ ጎልቶ ይወጣል። 

ሀደ ሲንቄዎች በአካባቢያቸው የገጠማቸው 
ችግሮች በሰላም ከቋጩ በኋላ ለሽምግልና የሚቀመጡት 
አባገዳዎች ናቸው። እዚህ ላይ ግን በዳይም ተበዳይም 
ንግግር የሚጀምሩት ሀደ ሲንቄዎችን አስፈቅደው ሀደ 
ሲንቄዎቹም መናገር ይችላሉ ብለው ሲፈቅዱ ብቻ 
ነው። ሀደ ሲንቄዎችም በተጠየቁት መሠረት አዎ ይናገሩ 
ሲሉ ፍቃዳቸውን በመስጠት እርጥብ ሳርን በጥሰው 
ይረጫሉ።

በጠቅላላው ግን ሀደ ሲንቄ በወጣችበት 
በወረደችበት ሁሉ ሰላም አለ ፤ ፍቅርም እንደሸማ 
ሁሉም የሚለብሰው ይሆናል። በማንኛውም ወቅትና 
ቦታ ላይ ሀደ ሲንቄ ተገኝታ የተናገረችው ወይም 
በትሯን ከፍ አድርጋ የለመነችው ነገር ሁሉ ቦታውን 
መያዙ አይቀሬ ነው። አባ ገዳ ያለ ሀደ ሲንቄ ትርጉም 
የለውም። በመሆኑም ሀደ ሲንቄ በሄደችበት ሁሉ 
ሰላምን የምታውጅ ትልቋ ኢትዮጵያ ናት። 

ሀደ ሲንቄ ግጭት ማስወገድ ሰላምን ማስፈን ብቻ 
አይደለም ሚናዋ ይልቁንም የእናቶችና የሴቶችንም 
መብት በማስከበሩ በኩል ትልቅ አስተዋጽኦ ያላት 
ናት።  ሴቶች ማህበራዊና ኢኮኖሚያዊ አቅማቸው 
እንዲጠናከር  እንዲሁም ውሳኔ ሰጪነት ሚናቸው 
እንዲጎላና እድሉ ተመቻችቶላቸው በአግባቡ 
እንዲጠቀሙ በማድረጉ ረገድ ሀደ ሲንቄዎች የሚወጡት 
ሚና በቀላሉ የሚታይ አይደለም። 

ሀደ ሲንቄዎች በተለይም በትዳሯ ተጽዕኖ 
እየደረሰባት አልፎ ተርፎም ባለቤቷ እየደበደባት 

ያስቸጋራትን ሴት የሚያሸማግሉበት የራሳቸው የሆነ 
ጥበብ አላቸው፤ ይህም ጥበባቸው ሲንቄ ዱላቸውን 
በመያዝና ሰውየውን በማነጋጋር  ችግሩን እንዲናገር 
በማድረግ ለችግሩ መፍትሔ በመስጠት በኩል 
የሚሰሩት ሥራ ያለ ሲሆን በተለይም ተበዳይ የሆነችው 
ሴት ከቤት ወጥታ ከሆነ በሬ አርዶ እሷንና ጎረቤቶቿን 
እንዲሁም ለእርቀ ሰላሙ የመጡትን ሀደ ሲንቄዎች 
አበልቶ ሲሸኝ እርቀ ሰላሙ የሚወርድበት ሁኔታም 
አለ። 

የሰላም እሴት ማለት የባህሪ የአመለካከት የአኗኗር 
ወዘተ የእሴቶች ስብስብና ዘይቤ ነው፡፡ ይህንን እሴት 
ደግሞ ከሚያመጡ መካከል ከላይ ምግባራቸውን 
የገለጽንላቸው ሀደ ሲንቄዎች ተጠቃሾቹ ናቸው። 

የሰላም እሴት ከጦርነት ከአመፅ ከሽብር ወዘተ  
ተግባሮች የራቀ  ማንኛውንም ሁከትና ብጥብጥ 
የሚጸየፍ የተፈጠሩ ግጭቶችን ሁሉ በውይይትና 
በመግባባት የመፋታት ባህል መሻጋገር ማለት  
እንደሆነም ነው የአባገዳዎቹ አጋሮች ሀደ ሲንቄዎች 
የሚመክሩት፡፡

ዜጎች አለመግባባትን በሰላማዊ ውይይትና ድርድር 
እንዲሁም ከማንኛውም ሁከት ነፃ በሆነ መልኩ 
መፍታት የሚችሉበትን ጥበብም በማስተማር፣ አሉታዊ 
የሆኑ ደንብና ሥርዓቶች እንዲቀረፉ ሰላም መገንባት 
እንዲሰፍንም ይሰራሉ፡፡ እስከ አሁንም ብዙ ሰርተዋል 
ወደፊትም በተመሳሳይ ይሰራሉ።

 ሕብረተሰቡ በዘልማድ ከሚደነግገው የወንዶች 
የበላይነት ወደ ሕገ-መንግሥታዊ የፆታ እኩልነት 
የአመለካከት አድማሱን በማስፋት ግንዛቤውን ሲይዝ 
የሰላም ባህል ተሸጋጋሪ መሆኑን ያሳያል፡፡

 በሕብረተሰቡ (በዜጎች) ዘንድ የሚታዩ 
መከፋፈሎች ተቀርፈው አንድነት እና መተሳሰብ 
በዜጎችና በግለሰቦች ዘንድ  እንዲፈጠርም የበኩላቸውን 
ይወጣሉ፡፡ 

 በማንኛውም ወቅትና ጊዜ ዲሞክራሲያዊ ትግልና 
ተሳትፎ በነፃነት የመግለጽ ሥርዓት በሰፊው ሲለመድ 
እና በሕብረተሰቡ ሲተገበሩና ተቀባይነታቸው 
የሚጎለብተውም የእነዚህን እናቶች የሰላም አካሄድ 
እንደ ተሞክሮ በሌሎች የሀገሪቱ አካባቢዎች ላይም 

ማስፋት ሲቻል ነው፡፡ ግልጸኝነትና ተጠያቂነት 
የሰፈነበት ግልጽ ግንኙነት ሲኖርና ዜጎች እንደ መርህ 
ወይም መመሪያ ሲጠቀሙበት ማየት  የሚጀመረውም 
ይህንን መልካምና ሲወርድ ሲዋረድ የመጣን የኦሮሞ 
ማህበረሰብን የሀደ ሲንቄዎች የሰላም አምባሳደርነት 
ማስፋት ሲቻል ብቻ ነው፡፡ 

ሁሉም ሰው ሰብዓዊ መብትን ማክበር የተለመደ 
ተግባር ሆኖ እንዲታየው ሀደ ሲንቄዎች ይሰራሉ፣ 
መንግሥት በሕጋዊ መንገድ የዜጎችን ደንብና 
ሥርዓት መሠረት ባደረገ መልኩ ስልጣንን በአግባቡ  
እንዲጠቀምም በአባገዳ ውስጥ ሆነው ሰላማዊ 
የሥልጣን ሽግግሩን ሲመሩትም ተስተውለዋል፡፡

  በዜጎች ደንብና ሥርዓት ለውጥ ውስጥ እድገት 
ከገንዘብ እና ከሃብት አቅም ይልቅ ለማህበረሰቡ 
ማህበራዊ፣ ኢኮኖማያዊና ፖለቲካዊ እድገትና ለውጥ 
በማተኮር ፍትሃዊና ዘላቂነቱ የተረጋገጠ አካባቢያዊ 
መስተጋብር ሲኖር የሰላም እሴት ያሳያል፡፡ በሌላ መልኩ 
የሰላም አደናቃፊዎች ደግሞ  የግል አረዳድ የተዛባ 
ግላዊ ቅድመ ትንቢያ  አድሎአዊ አሰራር እና ማግለል 
የአባገዳ ቀኝ እጆች የኦሮሞ ሕዝብ እናቶች በጠቅላላው 
ሀገር የሆኑትን የሰላም እናቶች (ሀደ ሲንቄዎች) ማክበር 
ለኦሮሞ ሕዝብ ብቻ የተተወ ሳይሆን እንደ ሀገር 
ተሞክሮዎችን ወስደን በብዙ መልኩ ልንጠቀምበት 
የሚገባ ነው። ዛሬ ላይ እንደ ሀገር ሰላም ያስፈልገናል 
ይህ ማለት ደግሞ የሀደ ሲንቄዎችን ሚና እንፈልጋለን 
ማለት ነው። እንደ እናት ያጠፋን ልጆቻቸውን መክረው 
አንተም ተው አንተ ብለው መንገድ ሊያሳዩንም ኃላፊነቱ 
አለባቸው። እኛም እነሱን አለመስማት ኢትዮጵያን 
አለመስማት መሆኑን በመገንዘብ ያሉትን ሁሉ ሰምተን 
የሰላም አምጪዎች ልንሆን ይገባል። 

በሌላ በኩልም ዛሬም ድረስ በርካታ ሴቶች 
በትዳር አጋሮቻቸው በዘመዶቻቸው እንዲሁም የእኔ 
በሚሏቸው ሰዎችና በማያውቋቸውም በርካታ ጾታዊ 
ጥቃትን የሚያስተናግዱበት ጊዜ ነው። ሀደ ሲንቄዎች 
ለዚህም መላ አላቸውና መላቸው ከማህበረሰብ አልፎ 
ወደ ሀገር ከፍ ቢል ብዬም መመኘቴ አልቀረም።  አዎ 
ከፍ ቢልም እናተርፍ ይሆናል እንጂ የምንጎዳው ነገር 
የለም።

ማረፊያ

ዓለም አቀፍ

አዲስ ዘመን ድሮ

ሙሉጌታ ብርሃኑ

አፍሪካ እንደምን ሰነበተች? በቅኝ ግዛት የጠላት 
ወረራ ድንበሯ ተደፍሮ እጇ በሰንሰለት ሲጠፈር፤ 
እምቢ...አሻፈረኝ ስትል ነጻነቷን አውጃ ለተቀሩት ሁሉ 
የነጻነትን ፍኖት ያሳየችው ኢትዮጵያ የአፍሪካ ባለውለታ 
ነች። በሌሎቹ የነጻነት ማግስትም አለሁላችሁ ስትል 
በሃሳብ ጫፍና ጫፍ የረገጡትን መሪዎች ሰብስባ ወደ 
አንድነት በማምጣት የተለያዩ ድርጅቶችን ከመመስረት 
ጀምሮ ታሪክን አኑራለች። በዛሬው ትውስታችን በስፋት 
የምንመለከታቸው ጉዳዮችም ከዚሁ ጋር በተያያዘ 
የአንድነትና የነጻነት መሠረተ ድንጋይ የተጣለባቸውን 
ወሳኝ አህጉራዊ  እትሞች ይሆናሉ። ተጨማሪ ርዕሰ 
ጉዳዮችን የሚዳስሱ የቆዩ ዘገባዎችንም ለትውስታ ያህል 
መርጠናል፡፡ 

                           ርእሰ አንቀጽ
                           አፍሪካ ሲነሣ
ከአፍሪካ መሪዎች ከፍተኛ ጉባኤ የተጠበቀው ውጤት 

ከፍተኛ ነበር። ያም ሆኖ ባለፉት ቀናት በአፍሪካ አዳራሽ 
ውስጥ የተፈጸመው ተግባር ከተአምር አቅራቢያ ሆኖ 
ተገምቷል። በአራቱ ቀን ጉባኤ አዲስ የአፍሪካ ታሪክ፤ አዲስ 
የዓለም ታሪክ ተጽፏል። ራሱ ታሪክ ነው። 

ከአራት ቀን ውይይትና ክርክር በኋላ መሪዎች ለአፍሪካ 
ፍጹም አንድነት መሠረት የሆነውን “የአፍሪካና የማላጋሲ 
ሀገሮች ድርጅት” ቻርተር ተፈራርመዋል። በዚህም 
ቻርተር የሞኖሮቪያና የካዛብላንካ ብሎክ የሚባለው ነገር 
ተሰርዟል። አፍሪካ አንድ ብቻ ነው። ስለዚህም ወደፊት 
የአፍሪካ ዓላማና ምኞት ለዓለም የሚታወቀው በአንድነት 
ቻርተር፤ በአንድ ድምጽ ብቻ ነው። ኮሎኒያሊስቶችና 
ኢምፔራሊስቶች አንዱን ከሌላው የሚያጋጩበት ሰበብና 
ፍንጭ ከእንግዲህ አያገኙም። አፍሪካውያን ጠላቶቻቸውን 
ለመቋቋምም ሆነ ዕድላቸውን ለማቃናት በጠነከረ አንድነት 

ተነስተዋል። ይህ ታላቅ ነገር የሆነው በአራት ቀን ጉባኤ 
ነው። ተአምር ቢመስል አያስደንቅም። አዲሱ አፍሪካ 
በእርግጥም ተአምራታዊ ለውጥ የሚታይበት አህጉር ነው። 

ከሰሞኑ ጉባኤ በተለይ ሁለት ስሜቶች ጎላ ብለው 
ተገልጠዋል። አንደኛው ብዙውን ጊዜ በከፍተኛ 
መሪዎች ዲፕሎማሲ ያልተለመደ ግልጽ አቀራረብ ነበር። 
በየሆዳቸው ብዙ ነገር ሲጉላላ ላይ ላዩን ብቻ “አሜን አሜን” 
ተባብለው ለመለያየት አልፈለጉም። ሐሳባቸውን ግልጥልጥ 
አድርገው ተወያዩ። የአፍሪካ ፕሮብሌም ፍርጥርጥ ብሎ 
ወጣ። አንዳንድ ጊዜ እውነቱ ሊመር ይችላል። ነገር ግን 
የፕሮብሌሙን መፍትሔ ሁሉ ለማግኘት የሚቻለው 
እውነቱ ሲወጣ መሆኑን በመገንዘብ የአፍሪካ መሪዎች 
በድብብቆሽ ጨዋታ እራሳቸውን ለማታለል አልፈለጉም። 
የጉባኤው አንዱ ታላቅ ውጤት ይህ ነበር። 

........
በመጨረሻው ቀን ስብሰባ በሦስት ሰዓት ገብተው 

ለምሳ በአዳራሹ ውስጥ ሳንድዊች ብቻ ተመግበው እስከ 
ሌሊቱ ስምንት ሰዓት ድረስ የሠሩት ስለዚሁ ነበር። ይህ 
ቁርጠኝነት ዋጋውን አስገኝቷል። 

እያንዳንዱ አፍሪካዊ መሪ ይዞት ከመጣው የበጎ 
ፈቃድ የግልጽ አቀራረብ የቁርጠኝነት ስሜት ጋር  ደግሞ 
የግርማዊ ንጉሠ ነገሥት አስተዋይነትና ምክር የጉባኤውን 
ውጤት ሊያሳምረው የቻለው ታላቁ ቁም ነገር መሆኑን 
መሪዎች በንግግራቸው እየደጋገሙ ገልጸውታል። 

            (አዲስ ዘመን ግንቦት 19 ቀን 1955ዓ.ም)

       በቅኝ ግዛት ላይ ዘመቻ ይደረጋል
ግንቦት 17 የአፍሪካ የነፃነት ቀን ይከበራል

“ጦርነት መነሣቱ ስለማይቀር” አፍሪካውያን የነፃነት 
ተዋጊዎችን የማሠልጠኑ ፕላን በምሥጢር እንደሚጠበቅ 
የዑጋንዳ ጠቅላይ ሚኒስትር ሚልተን አቦቴ ገልጸዋል። 

ሚልተን አቦቴ፣ በእንተቤ አኤሮፕላን ጣቢያ 

ለቀረበላቸው ጥያቄ ሲመልሱ “ፖርቱጊዞች በአፍሪካውያን 
ላይ ለመተኮስ የሚሞክሩ ከሆነ፤ አፍሪካውያንም 
በፖርቹጊዞች ላይ መተኮስ ይኖርባቸዋል። የሚሊቴር 
ፕላናችን በምሥጢር መጠበቅ አለበት” ሲሉ ተናግረዋል። 
ሚስተር አቦቴ ይህንን የተናገሩት ከአዲስ አበባው ከፍተኛ 
ጉባኤ ሰንብተው ከሚስተር ኔሬሬ ጋር ወደ ሀገራቸው 
ሲመለሱ ነው። 

ወደፊት በኮሎኒያሊዝም ላይ ጥብቅ ርምጃ  የሚወሰድ 
መሆኑን ከአዲስ አበባው ከፍተኛ ጉባኤ የወጣው 
ውሳኔ(ሪዞሊሽን) ያስጠነቅቃል። 

   .......
ለነፃነት የሚዋጉ አርበኞች ነፃ ወደወጡት ሀገሮች 

እየመጡ በልዩ ልዩ ሙያ እንዲሰልጥኑ የሚደረግ መሆኑን 
በውሳኔው አንቀጽ ፪ ላይ ተጠቅሷል። 

 (አዲስ ዘመን ግንቦት 20 ቀን 1955ዓ.ም) 

የአፍሪካ ዋና ጸሐፊ ኢትዮጵያ 
ትሾማለች

የአፍሪካ ነፃ መንግሥታት መሪዎች በተፈራረሙት 
ቻርተር መሠረት የተቋቋመው “የአፍሪካ ሚኒስትሮች 
ምክር ቤት” ለመጀመሪያ ጊዜ በሰኔ አጋማሽ በሰኔጋል 
ከተማ በዳካር እንደሚሰበሰቡ ፕሬዚዳንት ሴኩቱሬ 
እሑድ ለጋዜጠኞች በሰጡት ጉባኤ ገልጸዋል። በምክር 
ቤቱም ሠላሳ አባሎች ይኖሩበታል። 

           (አዲስ ዘመን ግንቦት 20 ቀን 1955ዓ.ም)

             የአፍሪካ ተክሎች
በአዲስ አበባው ጉባኤ ላይ ተሳታፊ የሆኑት 30 ነጻ 

የአፍሪካ መሪዎች ለመታሰቢያ በስማቸው አንዳንድ ጥድ 
ከአፍሪካ አዳራሽ ፊት ለፊት ከሚገኘው መናፈሻ ሥፍራ 
ላይ ተክለዋል፡፡ 

28ቱ መሪዎች ጥዱን የተከሉት ግንቦት 16 ቀን 55ዓ.ም 
ሲሆን፤ ግርማዊ ንጉሠ ነገሥትና የላይቤሪያው ፕሬዚዳንት 

ተብማን ግንቦት 17 ቀን 55ዓ.ም በተመደበላቸው ሥፍራ 
ተመሳሳይ ጥድ ተክለዋል፡፡ መሪዎቹ በተከሉቸው ጥዶች 
ግርጌ፤ ስማቸው የሀገራቸው ስም በዕብነ በረድ ተጽፎ 
ይገኛል፡፡

     (አዲስ ዘመን ግንቦት 19 ቀን 1955ዓ.ም)

በ1976 ዓ.ም የመጀመሪያው የሕዝብና 
ቤቶች ቆጠራ ይካሔዳል

በኢትዮጵያ የመጀመሪያ የሆነውን ብሔራዊ የሕዝብና 
የቤቶች ቆጠራ ሥራ በ1976 ለማካሔድ የስታቲስቲክሰ 
ጠቅላይ ጽሕፈት ቤት በዝግጅት ላይ እንደሚገኝ ትላንት 
አስታወቀ። 

የቆጠራውም ሥራ ቅድመ ዝግጅት የሆነው የሕዝብ 
ቆጠራ ካርታ ሥራ በሚገባ በመፈጸምና ሥራውንም አመቺ 
ለማድረግ ሀገሪቱን በትናንሽ የቆጠራ ቦታና ከአምስት 
እስከ ስድስት የማይበልጡ የቆጠራ ቦታዎችን በያዙ 
የመቆጣጠሪያ ቦታ ካርታዎች መሸንሸን መሆን ገልጿል። 

           (አዲስ ዘመን ሰኔ 14 ቀን 1975ዓ.ም)

የዱር አራዊትን የገደሉ ሁለት ግለሰቦች 
ተቀጡ

በየረርና ከረዩ አውራጃ በቦስት ወረዳ በጉግሳና በደደቲ 
ቀበሌ በዶኒ አካባቢ ገበሬ ማኅበር ውስጥ የዱር አራዊትን 
የገደሉ ሁለት ግለሰቦች እያንዳንዳቸው ሁለት መቶ ሃምሳ 
ብር እንዲቀጡ የወረዳው ፍርድ ቤት ወሰነ። 

መምሬ ሀብተ ሚካኤልና ቱፋ ገዛኸኝ ሀብተ ሚካኤል 
የተባሉ እነዚሁ ሁለት ግለሰቦች የተቀጡት ድኩላና 
አምባራይሌ አድነው በመግደል የዱር አራዊትን ጥበቃ 
አዋጅ በመተላለፋቸው መሆኑን የወረዳው ፍርድ ቤት 
ገልጿል።

         (አዲስ ዘመን መስከረም 10 ቀን 1977ዓ.ም)

በጋዜጣው ሪፖርተር

የእስራኤል መከላከያ ሚኒስትር የሀማስ መቀመጫ 
የሆነችው የጋዛ ግዛት “ሙሉ በሙሉ” እንድትከበብ 
በትናንትናው እለት ትዕዛዝ አስተላልፈ። የእስራኤል - ሀማስ 
ግጭት ትናንት ሶስተኛ ቀኑን አስቆጥሯል። 

የእስራኤል መከላከያ ሚኒስትር ቃል አቀባይ ሪር 
አድሚን ዳንኤል ሀጋሪ በትናንትናው እለት በሰጡት 
መግለጫ፤ የሀማስ መቀመጫ የሆነችው የጋዛ ግዛት “ሙሉ 
በሙሉ” እንድትከበብ ትዕዛዝ አስተላልፈዋል። እስራኤል 
ጋዛን በመክበብ ጥቃት አድራሾችን ለመግደል መጠነ ሰፊ 
ጦር በደቡብ እስራኤል አሰማርታለች።

ሚኒስትሩ እንደገለጹት፤ የእስራኤል ጦር የሀማስ 
ታጣቂዎች ዘልቀው የገቡባቸውን የእስራኤል መንደሮች 
መልሶ ተቆጣጥሯል። ዮአብ ጋላንት፣ ጋዛ መብራት፣ ምግብ፣ 
ውሃ እና ነዳጅ የምታገኝባቸው መስመሮች እንደሚዘጉም 
ሚኒስቴሩ ገልጿል። 

“ጋዛ ሙሉ በሙሉ እንድትከበብ ትዕዛዝ ሰጥቻለሁ” 

ያለው ሚኒስትሩ፤ “እየተዋጋን ያለነው ከአረመኔዎች ጋር ነው፤ 

አጸፋው በዚሁ ልክ ነው” ሲሉ  አክለዋል።

እስራኤል ጋዛ-ሙሉ በሙሉ እንድትከበብ” አዘዘች

በጋዜጣው ሪፖርተር 

አፍጋኒስታን ከኢራን ጋር በምትዋሰንበት ምዕራባዊ 
ክፍል በተከሰተ ርዕደ መሬት በመቶዎች የሚቆጠሩ ሰዎች 
ሳይሞቱ እንዳልቀረ ተነገረ።

ከገጠር አካባቢዎች አዳዲስ መረጃዎች እየወጡ በመሆኑ 
የሟቾቹ ቁጥር ይጨምራል ተብሎ የሚጠበቅ ሲሆን አንድ 
የታሊባን መንግሥት መሥሪያ ቤት ቁጥሩ ከሁለት ሺህ በላይ 
ሊሆን እንደሚችል ጠቁሟል።

በሺዎች የሚቆጠሩ ሰዎችም በአደጋው ተጎድተዋል። 
በርካታ ሕንጻዎች ፈራርሰዋል። ሰዎችም በፍርስራሾቹ 
ውስጥ ተቀብረዋል የተባለ ሲሆን የነፍስ አድን ሠራተኞች 
በፍርስራሽ ውስጥ ተቀብረው ያሉ ሰዎችን ሕይወት 
ለመታደግ ጥረታቸውን ቀጥለዋል ተብሏል። 

ቅዳሜ ዕለት ከጠዋቱ 3፡30 አካባቢ በተከሰተው እና 
በ6 ነጥብ 3 ሬክተር ስኬል በተለካው ርዕደ መሬት በሔራት 

በአፍጋኒስታን በተከሰተ ርዕደ መሬት በመቶዎች የሚቆጠሩ ሰዎች ሞቱ

ከተማ አቅራቢያ የሚገኙ ቢያንስ 12 መንደሮች ወድመዋል። 
የመጀመሪያ ርዕደ መሬት ከተከሰተ በኋላም ከባድ የመሬት 
መንቀጥቀጦች አጋጥመዋል።

የሔራት ነዋሪ የሆነው ባሺር አሕመድ ስለተፈጠረው 
ለኤኤፍፒ የዜና ወኪል ሲናገር “ ቢሯችን ውስጥ ነበርን። 
ድንገት ሕንጻው መንቀጥቀጥ ጀመረ። የግድግዳው ምርጊት 
መርገፍ ጀመረ። ከዚያም ግድግዳው ተሰነጠቀ። የተወሰነ 
ግድግዳው እና የሕንጻው አካል ፈረሰ።” ብሏል።

ባሺር “ ቤተሰቦቼን ማግኘት አልቻልኩም። ኔትወርክ 
ጠፍቷል። በጣም ተጨንቄያለሁ፣ ሰግቻለሁም። በጣም 
የሚሰቀጥጥ ነበር።” ሲልም ያለበትን ሁኔታ ተናግሯል።

የሟቾቹን ቁጥር በተመለከተ የተለያዩ ሪፖርቶች 
እየወጡ ሲሆን የሔራት ሆስፒታል ዳይሬክተር ለቢቢሲ 
እንደተናገሩት፤ እስካሁን ቢያንስ 225 ሰዎች በአደጋው 
ሕይወታቸውን እንዳጡ እና ወደ 500 የሚጠጉ ጉዳት 
እንደደረሰባቸው ገልጸዋል። ሌሎች ደግሞ የአደጋው ሰለባ 

ሀማስ በ50 ዓመታት ውስጥ በእስራኤል ላይ ባደረሰው 

“ከባድ እና ያልተጠበቀ” ጥቃት እስካሁን የሞቱ እስራኤላውያን 

የሆኑ ሰዎችን ቁጥር ከተጠቀሰው እንደሚበልጥ ገልጸዋል።

ቅዳሜ ዕለት ቀደም ብሎ የግዛቷ የአደጋ መከላከል 
ኃላፊ ሞሳ አሻሪ፣ “ እስካሁን ጉዳት የደረሰባቸው ከ1 ሺህ 
በላይ ሴቶችን፣ ሕጻናትን እና አረጋውያንን እንዲሁም 120 
የሚደርሱ ሰዎች ሕይወት ማለፉን መዝግበናል።” ሲሉ 
ለጋዜጠኞች ተናግረው ነበር።

ከሔራት ሴንትራል ሆስፒታል የወጡ ምስሎችም 
ከሆስፒታሉ ሕንጻ ውጭ ግሉኮስ የተተከለላቸው በርካታ 
ሰዎች ሕክምና ሲደረግላቸው አሳይተዋል። ሌሎች ምስሎች 
ደግሞ በሔራት ኢንጂል ድስትሪክት መንገዶች በፍርስራሽ 
በመዘጋታቸው የነፍስ አድን ሥራውን እንዳስተጓጎሉ 
ያሳያሉ።

ኢድሪስ አርሳል የተባለ ተማሪ “ሁኔታው በጣም 
አስፈሪ ነበር። ከዚህ በፊት እንደዚህ ዓይነት ሁኔታ ገጥሞኝ 
አያውቅም።” ሲል ለኤኤፍፒ ተናግሯል። ኢድሪስ ርዕደ 
መሬቱ ካጋጠመ በኋላ መጨረሻ ላይ ከመማሪያ ክፍሉ 

በሰላም የወጣ ተማሪ ነው።

ሔራት ከምሥራቃዊ የኢራን ድንበር 120 ኪሎሜትር 
ርቀት ላይ የምትገኝ ስትሆን የአፍጋኒስታን ባሕላዊ መዲና 
እንደሆነች ይታሰባል። በግዛቷም 1 ነጥብ 9 ሚሊዮን ሰዎች 
እንደሚኖሩ ይገመታል። በአፍጋኒስታን በርዕደ መሬት 
ስትመታ ይህ ለመጀመሪያ ጊዜ አይደለም።

ባለፈው ዓመት ሰኔ ወር ላይ ፓክቲካ ግዛት 5 ነጥብ 9 
መጠን በተለካ ርዕደ መሬት ተመትታ ከ1 ሺህ በላይ ሰዎች 
ሲሞቱ በአስር ሺዎች የሚቆጠሩ ደግሞ ቤት አልባ ሆነዋል 
ሲል ቢቢሲ ዘግቧል። 

ቁጥር 700 መድረሱን የእስራል መከላከያ ሚኒስትር ቃል 
አቀባይ ሪር አድሚን ዳንኤል ሀጋሪ አስታውቀዋል።

ሀማስ ከጋዛ ሮኬት በማዝነብ እና በታጣቂዎቹ በመታገዝ 
ከፍተኛ ጥበቃ የሚደረግለትን የእስራኤል ድንበር ጥሶ መግባት 
ችሏል ያሉት ቃል አቀባዩ፤ ይህን ጥቃት ተከትሎ እስራኤል 
በወሰደችው የአጸፋ ርምጃ በጋዛ በመቶዎች ተገድለዋል፤ 
በሺዎች የሚቆጠሩ ሰዎች ደግሞ ተሰደዋል ብለዋል። 

እስራኤል እንደ ሀገር ከተመሰረተችበት እንደ ፈረንጆቹ 
1948 ወዲህ በዚህ ልክ ድንበሯ ተሰብሮ ጥቃት አልደረሰባትም 
ያሉት ቃል አቀባዩ፤ በዚህ ክፉኛ የተናደደችው እስራኤል 
ጋዛን በመክበብ ጥቃት አድራሾችን ለመግደል መጠነ ሰፊ ጦር 
በደቡብ እስራኤል አሰማርታለች ብለዋል። 

አሜሪካን ጨምሮ ምዕራባውያን ሀገራት ከእስራኤል 
ጎን እንደሚቆሙ በመግለጽ አጋርነታቸውን ማሳየታቸውን 
ገልጸዋል። 

ሀማስ በበኩሉ፤ አሜሪካ የጦር መርከብ በመላክ 
“በፍልስጤም ሕዝብ ላይ በሚደረገው ወረራ እየተሳተፈች” 
ነው የሚል ክስ አቅርቧል ሲል አል - ዓይን ዘግቧል።



    አዲስ ዘመን   ማክሰኞ  መስከረም 29 ቀን 2016 ዓ.ም

ብ

 ተ
ፈ

ሪ

ወደ ገጽ 12 ዞሯል

(ፕሬዚዳንት ሣህለወርቅ ዘውዴ  ለ6ኛው 
የሕዝብ ተወካዮችና የፌዴሬሽን ምክር ቤቶች 3ኛ 
ዓመት የሥራ ዘመን የጋራ ስብሰባ  ያደረጉት ንግግር 
ሙሉ ቃል )

- የተከበሩ የሕዝብ ተወካዮች ምክር ቤት አፈ 
ጉባኤ 

- የተከበሩ የፌዴሬሽን ምክር ቤት አፈ ጉባኤ 
- የተከበራችሁ የሁለቱ ምክር ቤቶች አባላት 
- ክቡራትና ክቡራን 
- ውድ ኢትዮጵያውያን፤ 
የሀገራችንን የዘመናት ታሪክ ወደ ኋላ መለስ ብለን 

ስንመለከት፤ የተለያዩ ገጽታዎችን እናስተውላለን። 
በአንድነት ብዙ ችግሮችን ተሻግረን ህልውናችንን 
አስጠብቀናል።  ተከባብረንና ተሳስበን በአብሮነት 
ዘመናትን ተሻግረናል።  በኅብረት ቆመን ተባብረን 
ሀገራችንን ለመውረር እና ሕዝባችንን ለማንበርከክ 
የተንቀሳቀሱ ጠላቶችን አሳፍረናል።  የታላላቅ ሥልጣኔዎች 
መገለጫ የሆኑ ትእምርትን አንፀናል።  ለዓለም ሕዝብ 
ጥበብ፣ ፍልስፍናን፣ ሕግን፣ የእህል ዘሮችን፣ ተቋማትን፣ 
አበርክተናል።  የአልገዛም ባይነት ምሳሌዎች በመሆን 
ጥቁር ሕዝቦች ከጫፍ እስከ ጫፍ ለነፃነታቸው 
እንዲንቀሳቀሱ የአርበኝነት መንፈስ ፈጥረናል።  

በሌላ በኩል ደግሞ ሁላችንንም ሊያግባባ የሚችል 
ሀገራዊ ትእምርት መፍጠር አቅቶናል፤ ሁላችንም 
ሊያሰባስብ የሚችል ትርክት መገንባት ተስኖናል፤ 
በአብዛኞቻችን ዘንድ ቅቡልነት ያለው ሀገረ መንግሥት 
ማጽናት አቅቶናል፤ እርስ በእርስ ተከፋፍለን፤ ልዩነቶችንም 
ማቻቻል አቅቶን፤ ወደ እርስ በእርስ ግጭትና ጦርነት 
በመግባት እንደ ሀገር የማይተካ ዋጋ ከፍለናል አሁንም 
እየከፈልን እንገኛለን።  ሀገራዊ ጸጋዎቻችንን ባለመጠቀም 
በድህነት ማቅቀናል።  

በዚህ የተነሣ ባለ ሁለት መልኮች ሆነናል።  አንዱ 
ያለንን ታሪካዊ፣ ተፈጥሯዊ፣ ባህላዊ እና መልክአ 
ምድራዊ ዕድል የሚያሳየው መልካችን ነው።  ሌላው 
ይሄን ከመጠቀም ይልቅ ራሳችንን በሚያቀጭጭ መንገድ 
የተጋጨንበት፣ የተከፋፈልንበትና ራሳችንን በራሳችን 
ያወደምንበት መልክ ነው።  በመሆኑም ጥንካሬያችንና 
መልካም ገጽታችንን የሚያበላሹ፤ የታደልነውን 
ጸጋ በአግባቡ እንዳንጠቀም የሚያባክኑ፤ ትውልድ 
የሚያመክኑ፤ የተቃረኑ ገጽታዎቻችንን ማረም አለብን።  
ስብራቶቻችንን በመጠገን፤ ልዩነቶቻችንን በማጥበብ 
ሀገራችንን በማይናወጥ መሠረት ላይ ለማቆም በትጋት 
መሥራት ይጠበቅብናል። 

ይህንን ለማድረግም አሁን ቆም ብለን የመጣንበትን 
መንገድ መገምገም ይገባናል።  ያተረፍነውንና ያጎደልነውን 
ማስላት አለብን።  ያተረፍንበትን አብልጠን በመያዝ፣ 
ያላዋጣንን ደግሞ በሌላ መንገድ በመተካት፣ በተለወጠ 
ሃሳብና በተለወጠ ልቦና ልንነሣ ይገባል።  

- የተከበራችሁ የምክር ቤት አባላት 
- ክቡራትና ክቡራን 
ኢትዮጵያ ውስጥ ዛሬ በዚህ ትውልድ አዲስ የለውጥ 

ፋና ተለኩሷል።  አዲስ የሁለንተናዊ ብልጽግና ምዕራፍ 
ተከፍቷል።  ይህ የለውጥ ምዕራፍ የተወሰኑ ግለሰቦች፣ 
የጥቂት ቡድኖች ወይም የሆነ አካባቢ ሳይሆን የመላው 
ኢትዮጵያውያን ምዕራፍ ነው።  በሃሳቦች ልንስማማም 
ላንስማማም እንችላለን።  ነገር ግን ዕድሉ የሀገር፣ ዕድሉ 
የትውልድ ነው።  ስለዚህም የጎደለውን እየሞላን፤ 
ያነሰውን እየጨመርን፣ ያልተስማማንበትን እያቆየን፣ 
በተስማማንበት እየሠራን፤ በልዩነቶች ላይ ቆመን ሳንጋጭ፤ 
በተግባባንበት አብረን እየተጓዝን፤ ባልተግባባንበት ወሳኝ 
ሀገራዊ ጉዳይ ሲኖር ምልዐተ ሕዝቡ በነፃነት ተወያይቶ 
እንዲወስንበትና የሕዝብን ድምጽ እያከበርን በመሄድ 
ለመጪው ትውልድ የተሻለች ሀገር ልናስረክብ ይገባል።  

ያደጉ የምንላቸው ሀገራት ዛሬ ላይ የደረሱት ልዩነቶች 
ስለሌሏቸው አይደለም።  ልዩነቶቻቸውን በማቻቻል፤ 
ልዩነቶቻቸውን ከግጭት በመለስ በጠረጴዛ ዙሪያ 
ለመፍታት ስለቻሉ ነው።  ልዩነትም አንድነትም ተፈጥሯዊ 
ነው።  የሰው ልጅ የመልክ፣ የእምነት፣ የባህል፣ የቋንቋ፣ 
የመኖሪያ አካባቢ፣ የአስተሳሰብ ልዩነት አለው። በሌላ 
በኩል ደግሞ አንድ የሚያደርጉት የሰውነት ጉዳዮችም 
አሉ።  ወሳኙ ነገር ልዩነትን እንደ ጌጥ አንድነትን እንደ 
ማስተሳሰሪያ ኃይልና አቅም መጠቀሙ ነው። ትናንት 
ለነገ ዕንቅፋት መሆን የለበትም።  ትምህርት እንጂ።  
የትናንት ታሪክ የአብሮነት መገንቢያ እንጂ የልዩነት 
መነሻ እንዳይሆን መሥራት አለብን።  እየተደማመጥን፤ 
እየተመካከርን፤ ለሃሳብና ለውይይት በራችንን ክፍት 
እያደረግን እንጓዝ።  ኅብረ ብሔራዊ አንድነታችንን 
እናጠንከር፤ ለሀገራችን መፃኢ ዘመን በጋራ እንትጋ።  
ከትናንት ይልቅ ጉልበታችንንና ጊዜያችንን በነገ ላይ 
እናውል።  ይህ ነው የዚህ ትውልድ ትልቁ ኃላፊነት።  

- የተከበራችሁ የምክር ቤት አባላት 
- ክቡራትና ክቡራን 
መንግሥት የሀገራችንን ሁለንተናዊ ብልጽግና 

ለማረጋገጥ ከሦስት ዓመት በፊት የአሥር ዓመት የልማት 
ዕቅድ አዘጋጅቶ ወደ ተግባር ገብቷል።  በዕቅዱ የመጀመሪያ 
ሦስት ዓመታት ከ2013 እስከ 2015 በሁሉም የዕድገት 
አመላካች ዘርፎች ተስፋ ሰጪ ውጤቶች ተገኝተዋል።  

 ያለፈውን አንድ ዓመት አፈጻጸም ብቻ ብንመለከት 
በጥቅሉ ጥሩ ውጤቶች ተመዝግበዋል።  በፈታኝና 
በተለያዩ ተግዳሮቶች ውስጥ እያለፍን ቢሆንም ጠንክረን 
መውጣታችንን ያሳያል።  ተግተን ከሠራን ደግሞ ከዚህ 
የተሻለ ውጤት ማምጣት እንደምንችል ተምረንበታል።  
በአንድ በኩል እንደ ሀገር የገጠሙንን ፈተናዎች መቋቋም፣ 
በሌላ በኩል ደግሞ በእነዚህ ፈተናዎች ውስጥ ፈታኝ 
ሁኔታዎችን ወደ ዕድል መቀየርና ዕድገት እና ለውጥ 
ለማስመዝገብ መቻል ታላቅ ስኬት ነው።   

በሰሜኑ የሀገራችን ክፍል ሲካሄድ የነበረውን ደም 
አፋሳሽ ጦርነት በሠላም ስምምነት እንዲቋጭ አድርገናል።  
«ለአፍሪካዊ ችግሮች አፍሪካዊ መፍትሔ» የሚለው 
የአህጉራችን መርሕ በተግባር ተፈትሾ ውጤታማ 
እንደሆነ አሳይተናል።  አሁን ላይ ስምምነቶቹ ወደ ተግባር 
ተቀይረው የመልሶ ግንባታ ምዕራፍ ላይ እንገኛለን።  ይህ 
ሂደት ለሀገራችን ትልቅ ትምህርት የሚወሰድበት ሆኖ 
አልፏል።  

የሰሜኑን ጦርነት በንግግር ለመፍታት መቻሉ 
ብዙ ዜጎችን ከእልቂት እና ሰቆቃ የገላገለና እፎይታን 
የፈጠረ ነው።  ከዚህም ባሻገር ከዚህ በኋላ በሀገራችን 
በጠመንጃና በኃይል ልዩነቶችን የመፍታት አማራጭ 
ማክተም እንደሚኖርበትና እንደሚችልም በተግባር ያሳየ 
ነው።  በዚህም መንግሥት ምንጊዜም ከማንኛውም 
ኃይል ጋር ችግሮችን በመወያየትና በንግግር የመፍታት 
ቁርጠኝነት እንዳለው በተግባር ያስመሰከረበት ነው።  
ምንጊዜም ቢሆን ለንግግርና ለሠላም የሚረፍድ ጊዜ 
የለም።  ተነጋግረን ባንግባባ እንኳን ጦርነት አማራጭ 
ሆኖ  መቅረብ የለበትም።  በጦርነት ሜዳ አንድ አሸናፊን 
ይፈጥራል።  ውይይት ግን ሁሉን አሸናፊ ያደርጋል።  
አለመግባባቶችና ጥያቄዎች ሁሉ በንግግር ሲፈቱ ድሉ 
የሁላችንም መሆኑን በመረዳት በየትኛውም አካባቢ 
የሚፈጠሩ አለመረጋጋቶችን እና ግጭቶችን በማቆም 
የሠላም አማራጮችን ከመጠቀም ውጪ የተሻለ አማራጭ 
እንደሌለን መገንዘብ ይኖርብናል።  

ያደሩና ለዘመናት የነበሩ የሃሳብ ልዩነቶችን 
ለማስታረቅና ለማቀራረብ ብሎም ወደተሻለ መግባባት 
እንዲወስደን ሀገራዊ የምክክር ኮሚሽን አቋቁመናል።   
የቀደሙ ክፍተቶችንና ዝንፈቶችን በማረም፤ የወደፊት 
ዕድላችንን ተመካክረን በማቅናት፤ የተሻለች ኢትዮጵያን 

«ልዩነቶቻችንን በማጥበብ ሀገራችንን በማይናወጥ 
መሠረት ላይ ለማቆም በትጋት መሥራት ይጠበቅብናል»

-  የኢፌዴሪ ፕሬዚዳንት ሣህለወርቅ ዘውዴ

የመፍጠሩ ዕድል እጃችን ላይ ነው።  በተደጋጋሚ 
በታሪካችን ውስጥ እንዳመለጡን  ዕድሎች ይህ ዕድል 
ሊያመልጠን አይገባም።  አንድ ነባር ክፉ ልማድ አለን።  
ዕድሎች በእጃችን እያሉ እንደዋዛ  እናሳልፋቸዋለን።  
ከዘመናት በኋላ እንቆጭባቸዋለን።  

ምክክሩ ያጠፋናቸውን ለማረም፣ ያልተግባባነውን 
ለማግባባት፣ የተሰበረውን ለመጠገን፣ የተጣመመውን 
ለማቃናት፣ የተራራቀውን ለማቀራረብ፣ ዳር እና ዳር 
ያለውን ወደ መሐል ለማምጣት እና ለሁላችንም የምትሆን 
ሀገር ለመገንባት፣ ሁላችንም ተግባብተን እና ተማምነን 
መሠረት የምንጥልበት ታሪካዊ አጋጣሚ ነው። 

ሀገራዊ የምክክር ኮሚሽን የቅድመ ዝግጅት ምዕራፉን 
አጠናቆ በዚህ ዓመት ወደ ምክክር ምዕራፍ ይሸጋገራል።  
ይህ ምክክር ልዩነታችንን ማጥበቢያ ነው።  አብሮነታችንን 
አጉልተን በሀገረ መንግሥት ግንባታችን ሂደት የታዩ 
መሠረታዊ ስብራቶችን አክመን፣ የተረጋጋ ሀገረ መንግሥት 
ለመገንባት ጥሩ መደላድል የምንፈጥርበት ዕድል ነው።  
ኢትዮጵያ ሁላችንንም መስላ፣ በሁላችንም እኩል ተሳትፎ 
እና ተጠቃሚነት ላይ በአስተማማኝ መሠረት ላይ 
እንድትታነጽ የሚያስችለን ልዩ አጋጣሚ ነው።  ስለዚህም 
የታለመለትን ዓላማ፣ እንዲሁም የተጣለበትን ተስፋ እውን 
እንዲያደርግ የሁላችንም ድጋፍና ጥረት ያስፈልጋል።  

ከሀገራዊ የምክክር መድረኩ ማንም መጉደል 
የለበትም።  ሁሉም በኢትዮጵያ ጉዳይ ላይ ድርሻ ያለው 
ሁሉ ሊሳተፍ ይገባል።  ለምን ቢባል የምንነጋገረው ስለ 
ሀገራችን ነው፤ የምንነጋገረው ስለ ጋራ ቤታችን ነው።  
የምንነጋገረው የትናንት ጉድለቶቻችንን ሞልተን፤ ዛሬን 
በአብሮነት እና በይቅርታ ተሻግረን፣ ሀገራችን ኢትዮጵያ 
ብልጽግናዋን እንድታረጋግጥ ለማድረግ ነው።  ኅብረ 
ብሔራዊነት ጌጣችን፤ አንድነት መተሣሠሪያ ገመዳችን 
እንዲሆን ነው።  

የትናንት ታሪክ የአብሮነት 
መገንቢያ እንጂ የልዩነት 
መነሻ እንዳይሆን መሥራት 
አለብን።  እየተደማመጥን፤ 
እየተመካከርን፤ ለሃሳብና 
ለውይይት በራችንን ክፍት 
እያደረግን እንጓዝ



ወቅታዊ

ወቅታዊና ልዩ ልዩ

«ልዩነቶቻችንን በማጥበብ ሀገራችንን...
ከ11ኛ ገጽ የዞረ
ከትውልድ ዕዳ ነፃ የሆነች በዛሬው ሀብታችን 

ላይ የተመሠረተች ሀገር እንድንገነባ ነው።  መነጋገር፤ 
መከራከር፤ መግባባት የዚህ ትውልድ ኢትዮጵያውያን 
መለያ ሊሆን ይገባል።  በኃይል ፍላጎትን ማስፈጸም 
ለዘመናት አይተነዋል።  ውጤቱም ጊዜያዊ ድል ሲያመጣ 
እንጂ በዘላቂነት ሀገር ሲያስቀጥል አላየንም።  የተዋጊነት 
ሥነ ልቦና ከውጭ የመጣ ጠላትን መክተን ሉዓላዊነታችንን 
ለማስከበር እጅግ ጠቅሞናል።  የሠለጠነ ሥርዓተ 
መንግሥት ለመመሥረት ግን አልጠቀመንም።  ለሠለጠነ 
ሥርዓተ መንግሥት መነጋገር፣ መመካከር፣ መወያየት፣ 
መከራከር፣ ሰጥቶ መቀበል፤ ወሳኞቹ መሣሪያዎች ናቸው።  

የሠለጠነ ሥርዓተ መንግሥት መፍጠሪያ ከሆኑ 
መንገዶች አንዱ ይህ ሀገራዊ ምክክር በመሆኑ ማናችንም 
ከዚህ መድረክ ሳንጎድል ስለ ሀገራችን እንነጋገር፤ 
እንሟገት፤ እንተማመን በመጨረሻም ሁላችንም 
እናሸንፍ።  ኢትዮጵያም ታሸንፍ።  ያኔ በኩራት 
ለልጆቻችን የምንናገረው ታሪክ ይኖረናል።  ፍላጎቱን 
በጠመንጃ ሳይሆን በሃሳብ የበላይነት የሚያስፈጽም 
ትውልድ በኢትዮጵያ መፈጠሩን ዓለም ይመሰክርልናል።  
ታሪክም ስማችንን በልዩነት በደማቁ ያነሣዋል።  

- የተከበራችሁ የምክር ቤት አባላት 
- ክቡራትና ክቡራን 
ድህነትና ኋላቀርነት ካለፉ ዘመናት የወረስናቸው ነባር 

ችግሮች ናቸው። በዋነኝነትም መዋቅራዊና ሥር የሰደዱ 
የኢኮኖሚ ስብራቶች ሀገራችን ወደፊት እንዳትጓዝ 
አድርጓታል።  መንግሥት እነዚህን ችግሮች ከመሠረታቸው 
ለመቀየር ዘርፈ ብዙ የዕድገት አማራጮችን ነድፎ እየሠራ 
ነው።  በዚህም ኢኮኖሚያችን ከገባበት ቅርቃር እየወጣ 
በለውጥ አዙሪት ውስጥ እንዲገባ በማድረግ ተከታታይ 
ዕድገቶች እንዲመዘገቡ አስችሏል።  

በፈታኝና አስቸጋሪ ሁኔታዎች ውስጥ ጭምር 
እያለፍን፣ ባለፈው አንድ ዓመት የ7.5 በመቶ ጥቅል 
ሀገራዊ የኢኮኖሚ ዕድገት ተመዝግቧል።  ይሄም ሀገር 
በቀል የኢኮኖሚ ሪፎርሙ ሥጋቶችንና ፈተናዎችንም ወደ 
ዕድል በመቀየር ተጨባጭ ውጤት እያመጣን ለመሆኑ 
ጉልህ ማሳያ ነው።  

ኢኮኖሚያችን አዲስ የታሪክ እጥፋት ላይ ነው።  
ደረጃ በደረጃ ተወዳዳሪና ገበያ መር እየሆነ፤ ከነጠላ ዘርፍ 
ዕድገት ተኮርነት ወደ ዘርፈ ብዙ ተኮርነት እየተሸጋገረ 
ነው።  መሠረቱን ብዝኃ ኢኮኖሚ በማድረግ የሕዝቦች 
ፍትሐዊ ተጠቃሚነት እንዲረጋገጥ እያደረገ ይገኛል።  
በዚህም ምክንያት በአስር ዓመት ውስጥ እናሳካቸዋለን 
ብለን ዐቅደን እየሠራንባቸው ያሉት ጥቅል ሀገራዊ 
የምርታማነት እና የኢኮኖሚ ዕድገት ግቦች በታቀደው ጊዜ 
እየተሳኩ ይገኛሉ።  

በግብርናው መስክ እንደ ሀገር የስንዴ ምርት 
ላይ የታየው እመርታ የሚበረታታ ሆኗል።  በዓመቱ 
103 ሚሊዮን ኩንታል ስንዴ ተመርቷል።  በታሪክም 
ለመጀመሪያ ጊዜ ስንዴን ወደ ውጭ በመላክ የውጭ 
ምንዛሬ ያገኘንበት ዓመት ሆኗል።  በሩዝና በበቆሎ 
ምርትም እየተከናወነ ያለው ምርታማነትን የማሳደግ 
ተግባር ጠቅላላ ሀገራዊ የሰብል ምርቱን ወደ 639 ሚሊዮን 
ኩንታል በማሳደግ፣ ለውጭ ገበያም እንድናቀርብ በር 
ከፍቷል።  

በክረምቱ ከ2 ሚሊዮን በላይ ሄክታር ተጨማሪ 
መሬት በመስኖ ለማልማት የተደረገው ጥረት በግብርናው 
ዘርፍ ዓይነተኛ ለውጥ እያመጣን እንዳለን ማሳያ ነው።  
በሌማት ትሩፋት ንቅናቄ በሁሉም ክልሎች ከፍተኛ 
ምርታማነት ታይቷል።  በማር፤ በእንስሳትና በእንስሳት 
ተዋጽዖ፣ በጓሮ አትክልትና በፍራፍሬ ምርት ላይ የጎላ 
ለውጥ መጥቷል።  በዚህም ዜጎች እየተፈጠረ ያለውን 
የዋጋ ግሽበት እንዲቋቋሙ፣ ተጨማሪ የሥራ ዕድል 
እንዲያገኙና ብሎም ከራሳቸው ተርፎ ለገበያ እንዲያቀርቡ 
አስችሏል።  

በአምራች ኢንዱስትሪው መነቃቃት እየታየ 
ነው።  በተለይም ‹ኢትዮጵያ ታምርት› በሚል ንቅናቄ 
አምራችነትን በየአካባቢው ለማስፋፋት የታየው ጥረትና 
160 ፋብሪካዎች ወደ ሥራ እንዲገቡ መደረጋቸው፣ 
በዘርፉ መሠረታዊ ለውጥ እየመጣ ለመሆኑ ማሳያ ነው።  

በሥራ ዕድል ፈጠራም በዓመቱ 3.5 ሚሊዮን 
የሥራ ዕድል ለመፍጠር ተችሏል።  የውጭ ሀገር የሥራ 
ሥምሪትን ሕጋዊ ማዕቀፍ በማበጀት፣102 ሺህ ዜጎች 

ተጠቃሚ ሆነዋል።  
በአገልግሎት ዘርፍ በዓመቱ የ7.8 በመቶ ዕድገት 

ለማስመዝገብ ተችሏል።  ቱሪዝም በብዝኃ ዘርፍ የዕድገት 
አማራጭ አንዱ ቁልፍ ዘርፍ ነው።  በዚህ በኩል በዓመቱ 
የቱሪስት ፍሰቱን በማሳደግ በኩል ፈታኝ እና አስቸጋሪ 
ሁኔታ ውስጥ ሆነንም አበረታች ዓመታዊ ዕድገት 
ለማስመዝገብ ተችሏል።  በውጭ ቀጥታ ኢንቨስትመንት 
እና በአገልግሎት የውጭ ንግድ የታየው ዕድገትም 
በርግጥም ሀገራችን የወረስናቸውን የኢኮኖሚ ስብራቶች 
ለመጠገን የምታደርገው ጥረት በመልካም ጎዳና ላይ 
እንደሚገኝ አመላካች ነው።  

የፋይናንስ ዘርፉ ባለፉት ሦስት ዓመታት ከፍተኛ 
ዕድገት እያስመዘገበ ነው።  የሁሉም ባንኮች የተቀማጭ 
ገንዘብ መጠን በከፍተኛ ሁኔታ መሻሻል አሳይቷል።  
አጠቃላይ የብድር አሰጣጥ ዕድገት ያሳየ ሲሆን 
ባለፈው በጀት ዓመት ከ547 ቢሊዮን ብር በላይ ብድር 
ተሠራጭቷል።  

ዲጂታላይዜሽንን ከማስፋፋት አንጻር በፋይናንስ 
ዘርፉ የተሻለ አፈጻጸም እየታየ ነው።  በተለይ ባለፉት 
ሁለት ዓመታት የሞባይል ዋሌት ተጠቃሚዎች መጠን፣ 
በ2014 ከነበረበት 43.32 ሚሊዮን፣ በ2015 ወደ 68.66 
ሚሊዮን ተጠቃሚ ለማሳደግ ተችሏል።  የሞባይል 
ባንኪንግ ተጠቃሚዎች መጠን በ2014 ከነበረበት 16.34 
ሚሊዮን፣ በ2015 ወደ 27.35 ሚሊዮን ከፍ ብሏል።  
በአጠቃላይ በዲጂታል ሥርዓቱ የተላለፈ የገንዘብ መጠን 
በ2014 ከነበረው 1.6 ቢሊዮን ብር አፈጻጸም ወደ 4.777 
ቢሊዮን ብር በማደግ ከፍተኛ ዕድገት አስመዝግቧል።  

ኢትዮጵያ 50 ቢሊዮን ችግኞችን እተክላለሁ በማለት 
በጀመረችው የአረንጓዴ ዐሻራ ጉዞ በአንደኛ ዙር 25 
ቢሊዮን ችግኞችን ተክላለች።  በ2015 ደግሞ ከ7.2 
ቢሊዮን በላይ ችግኝ ለመትከል ተችሏል።  በተለይም 
በዚህ ሀገራችንን አረንጓዴና ለምለም ለማድረግ በተያዘው 
ግብ ዘንድሮ በአንድ ጀምበር ብቻ ከ566 ሚሊዮን በላይ 
ችግኞች በመትከል አዲስ ታሪክ ለመጻፍ በቅተናል። 

- የተከበራችሁ የምክር ቤት አባላት 
- ክቡራትና ክቡራን 
2015 ዓ.ም የሕዳሴ ግድብ አራተኛ ዙር የውኃ ሙሌት 

እና ከ90 በመቶ በላይ ግንባታው መጠናቀቁን የሰማንበት 
ዓመት ነበር።  የሕዳሴው ግድብ የኢትዮጵያን የከፍታ 
ዘመን ለማብሰር ቁልፍ እንደሆነ አምናችሁ ገንዘባችሁን፣ 
ላባችሁን እና ድጋፋችሁን የሰጣችሁ ኢትዮጵያውያን፣ 
ይህ የእናንተ ውጤት በመሆኑ እንኳን ደስ አላችሁ። 
በያዝነው ዓመት የግድቡ የሲቪል ግንባታ ሥራ ሙሉ 
በሙሉ እንደሚጠናቀቅ ይገመታል።  

የሕዳሴ ግድብ የኤሌክትሪክ ሀብት ብቻ አይደለም።  
የቱሪዝም ሀብት፣ የውኃ ውስጥ ሀብት፣ የአካባቢ ጥበቃ፣ 
የሞራል ልዕልና፣ የኅብረ ብሔራዊ አንድነት ትዕምርትም 
ጭምር ነው።  በጋራ ሀብቶቻችን ላይ የምናደርገው 

ልማት የጋራ ተጠቃሚነትን የሚያረጋግጥ፣ የመልማት 
ፍላጎታችንን የሚያሳካ፤ ጎረቤቶቻችንን እና የወንዙ 
የታችኛው ተፋሰስ ሀገራትንም የማይጎዳ መሆኑን 
በተግባር አሳይተናል።  

በጥቅሉ የተመዘገበው ዕድገት እና የመጣው ሀገራዊ 
ስኬት በአንድ በኩል ስንመለከተው አመርቂ ቢሆንም 
በሌላ በኩል ቁጭትን የሚቀሰቅስ ነው። ሀገራችን 
በብዙ ፈተናዎች እና ተግዳሮቶች ውስጥ ሆና የተመዘገበ 
በመሆኑ፣ ውጤቱን የተለየ ያደርገዋል። በሌላ በኩል 
ደግሞ እነዚህ ሁሉ ፈተናዎችና ተግዳሮቶች ባይኖሩ ኖሮ 
ከዚህ በላይ ዕድገት ሊመዘገብ እንደሚችል ታሳቢ ሲደረግ 
በርግጥም ቁጭት የሚፈጥር ነው። እነዚህ ውጤቶች 
ቢኖሩም ሕዝባችንን የሚፈትኑ ተግዳሮቶችም አሉብን።  
ዋነኞቹ የጸጥታ ሥጋት፣ የኑሮ ውድነት፣ ሌብነትና ብልሹ 
አሠራር፣ እንዲሁም ኮንትሮባንድና ሕገ ወጥነት ናቸው።  

የዋጋ ግሽበትን ለመቋቋም የመጀመሪያው መፍትሔ 
ምርትና ምርታማነትን በከፍተኛ ደረጃ ማስፋፋት 
ነው።  ከዚህም ጋር ተያይዞ የፊስካልና ገንዘብ ፖሊሲ 
አፈጻጸማችንን ለመቃኘት የተጀመረው ሥራ ተጠናክሮ 
መቀጠል አለበት።  ይሄም በዚህ ዓመት መልካም ውጤት 
ከታየባቸው መስኮች አንዱ ነው።  543 የእሑድ ገበያዎችን 
በዚህ ዓመት በመጨመር በጥቅሉ 703 የገበያ ማዕከላትን 
ለማስፋፋት ተችሏል።  እንዲሁም በየአካባቢው የዳቦ 
ፋብሪካዎችን በማሳደግ ቢያንስ ዝቅተኛ ገቢ ያላቸው 
ዜጎቻችን በኑሮ ጫናው ለከፋ ችግር እንዳይጋለጡ 
የማድረግ ሥራው ተጠናክሮ የሚቀጥል ይሆናል።  

ማዕድ ማጋራት እና የአቅመ ደካሞችን ቤት የማደስ 
ሥራዎች፣ በዜጎች የኑሮ ደረጃ መሻሻል እና የድህነት 
ቅነሳ ዙሪያ ተጨባጭ ውጤት እንዲመጣ አስችለዋል። 
በተማሪዎች ምገባ ከ6.9 ሚሊዮን በላይ ተማሪዎች 
ቁርስና ምሳ እንዲመገቡ በማድረግ ድህነት ከመቀነስ 
ባሻገር አምራች ዜጋ ለመፍጠር እና ትውልድ ለመገንባት 
የሚያስችል የሰብአዊ ልማት ለውጥ ማምጣት ተችሏል። 

ከዚህም በተጨማሪ በየምገባ ማዕከላቱ ብዙ ወገኖች 
እንዲመገቡ መደረጋቸው የሰው ተኮር ልማታችን አንዱ 
መገለጫ ነው።  ማዕከላቱ የሚመገበው ሕዝብ እንደ 
ሀገር ቢቆጠር በሕዝብ ብዛት ከአፍሪካ በ35ተኛ ደረጃ 
የሚቀመጥ ነው።  በመሆኑም የሀገራችንን ኢኮኖሚ 
ጥንካሬ የሚያሳይ ትልቅ ስኬት ነው። የአቅመ ደካሞች 
ቤት እድሳትም በተመሳሳይ  የዜጎችን የኑሮ ደረጃ 
በማሻሻል እና ሕፃናት በተሻለ የመኖሪያ ሁኔታ እንዲያድጉ 
በማድረግ በትውልድ ግንባታ ላይ  እየፈጠረው ያለው 
ለውጥ ትልቅ ነው። 

 - የተከበራችሁ የምክር ቤት አባላት 
- ክብራትና ክቡራን 
ባለፈው ዓመት የውኃ አቅርቦትን በማሻሻል፣ ድርቅ 

በተደጋጋሚ የሚያጠቃቸው አካባቢዎች ላይ የውኃ 
አቅርቦት እንዲያገኙ ተደርጓል። የጎርፍ ሥጋት ያለባቸውን 
አካባቢዎች የአደጋ ተጋላጭነት ለመቀነስ አበረታች 
እንቅስቃሴዎች ተከናውነዋል።  

በዓመቱ በዲፕሎማሲው መስክም በዓለም አቀፍ 
እና በቀጣናው ላይ ወሳኝ የሁለትዮሽ እና የባለብዙ ወገን 
ዲፕሎማሲያዊ ሥራዎች ተሠርተዋል።  ለአብነትም 
ኢትዮጵያ ብሪክስን መቀላቀሏ የዓመቱ ብሔራዊ 
የዲፕሎማሲ ድል ተደርጎ የሚወሰድ ነው።  ይህም 
የኢትዮጵያን ተደማጭነት ከፍ ያደርገዋል።  

ኢትዮጵያ የአፍሪካ ኅብረት እና የተባበሩት 
መንግሥታት ድርጅቶች መሥራች ናት።  ከቅርብ ጊዜያት 
ወዲህ በዲፕሎማሲው መስክ እየተገኙ ያሉ ስኬቶች 
ለኢትዮጵያ የዳበረ የዲፕሎማሲ ታሪክ ዕውቅና የሰጡ 
ጭምር ናቸው ማለት ይቻላል።  ከዚህም ባሻገር ሀገራችን 
እያስመዘገበች ላለው ፈጣን የኢኮኖሚ እንቅስቃሴም 
ተገቢ ዕውቅና የሰጠም ጭምር ነው።  

ይህ ዕድል በኢትዮጵያ ኢኮኖሚያዊና ማኅበራዊ 
ዘርፎችን እንዲነቃቁ ያደርጋል፤ በንግድና በኢንቨስትመንት 
ተጨማሪ ዕድል ይፈጥራል፤ የገበያ አማራጮችን ያሰፋል።  
የትብብር ማዕቀፎቻችንም እንዲጎለብቱ ትልቅ ሚና 
ይኖረዋል።  በተጨማሪም ኢትዮጵያ በዲፕሎማሲው 
መስክ ያላትን ተቀባይነት በመጠቀም በባለብዙ ወገን 
መድረኮች ከራሷ ባለፈ ለአፍሪካ ጥቅሞች እንድትቆም 
ዕድል የሚሰጣትም ይሆናል።  

ወደ ገጽ 14 ዞሯል

የሕዳሴው ግድብ የኢትዮጵያን 
የከፍታ ዘመን ለማብሰር 
ቁልፍ እንደሆነ አምናችሁ 
ገንዘባችሁን፣ ላባችሁን 
እና ድጋፋችሁን የሰጣችሁ 
ኢትዮጵያውያን፣ ይህ የእናንተ 
ውጤት በመሆኑ እንኳን ደስ 
አላችሁ



ወቅታዊ
ወቅታዊና ልዩ ልዩ

«ልዩነቶቻችንን በማጥበብ ሀገራችንን...
ከ12ኛው ገጽ የዞረ
- የተከበራችሁ የምክር ቤት አባላት 
- ክቡራትና ክቡራን 
ይህ ዓመት ከአሥር ዓመቱ የልማት ዕቅድ ሁለተኛውን 

ምዕራፍ የምንጀምርበት ዓመት ነው።  በመሆኑም ያለፉት 
ሦስት ዓመታት የዕቅድ አፈጻጸማችንን ጥንካሬዎች 
በማስፋት ድክመቶቻችንን ማረም አለብን።  

በቀጣይ ሦስት ዓመታት ሁለንተናዊ የሀገራችንን 
ዕድገት ማስቀጠል ዋነኛ ዓላማችን ነው።  በመሆኑም 
ልማት እና ጥፋት መሳ ለመሳ ይዞ መጓዝ ለዘላቂ ሀገራዊ 
ዕድገት ዕንቅፋት ነው።  ዕቅፋቶችን ማንሣት እና 
የሀገራችንን ዘላቂ ዕድገት ማፍጠን ለአፍታም የምናቆመው 
ጉዳይ አይሆንም።  

የሕግ የበላይነትን ማረጋገጥ እና የሠላም መንገዶችን 
አሟጦ መጠቀም፤ እንዲሁም ዘላቂ ሀገራዊ ሠላምን 
ለማረጋገጥ መሥራት የዚህ ዓመት የመንግሥት ዋና 
ተግባር ይሆናል።  የሕግ የበላይነት ሲባል ሕገ መንግሥቱን 
እና ሕገ መንግሥታዊ ሥርዓቱን በማስጠበቅ፤ የዜጎችን 
ሠላም እና ደኅንነት በማረጋገጥ፤ (ዓለም አቀፋዊ በሆነው 
ሥርዓት መሠረት) ኃይልን የመጠቀም ብቸኛ ባለቤት 
የመንግሥት የሕግ አስከባሪ ተቋማት ብቻ መሆናቸውን 
ማረጋገጥ ነው።  

የሠላም በር ሁልጊዜም ክፍት ነው።  በተናጠልም 
ይሁን በጋራ በሠላማዊ መንገድ ከማንኛውም ወገን 
ጋር ለመነጋገር መንግሥት ሁሌም ዝግጁ ነው። ለዚህ 
ደግሞ በሀገራዊ ምክክሩ ሁሉም ወገኖች ፍላጎቶቻቸውን 
አቅርበው እንዲነጋገሩ የሚሠራ ይሆናል።  ከዚህ ውጪ 
ግን የኃይል አማራጭን በመጠቀም ፖለቲካዊ ፍላጎቶችን 
ለማሟላት የሚደረጉ ሕገ ወጥ ተግባራትን መንግሥት 
አይታገስም።  

በሌላ በኩል ለዘመናት በክፉም በደጉም አብሮ 
የኖረውን ሕዝባችንን አብሮነት እና ወንድማማችነት/ 
እኅትማማችነት ለማላላት፤ ብሎም ለመበጠስ በማለም፣ 
የሚካሄዱ ዘመቻዎች እየተበራከቱ መጥተዋል።  ይህ 
ከኢትዮጵያዊ ባህል እና ሥነ ምግባር የወጣ፤ ሕዝብን  
ሕዝብ ለማቃቃር የሚሠራ፤ የጥላቻና የሐሰት መረጃ 
የማሠራጨት ሥራ የሕዝባችንን አብሮነት እንዳይሸረሽር 
ያሠጋል።  ስለሆነም ሐሰተኛ መረጃ፣ የጥላቻ ንግግርና 
ሕዝብን የሚያጋጩ ተግባራትን በመፈጸም፣ የሕዝቦችን 
አብሮነት እና ማኅበራዊ መስተጋብር አደጋ ላይ በሚጥሉ 
አካላት ላይ፣ መንግሥት በሕግ ተጠያቂ የማድረግ 
ሥራዎችን የሚሠራ ይሆናል።   የሀገራችን የፖለቲካ 
ምኅዳር የሃሳብ ፍልሚያ ሜዳ እንዲሆን ባለፉት ዓመታት 
የተጀመረው የዴሞክራሲ ተቋማትን  የማብቃት ተግባር 
ተጠናክሮ ይቀጥላል።  ፖለቲካችን ወደ ምክንያታዊነት 
እንዲያድግ ሁሉንም ባለድርሻ አካላት በማሳተፍ ሥራዎች 
ይሠራሉ።  

ኢትዮጵያ ሀገራችን ትልቅ ሀገር ናት።  በመሆኑም 
ይህን ትልቅነቷን በሚመጥን መልኩ ለዓለም መገለጥ 
አለባት።  ሀገራት ወደ ሁለንተናዊ ብልጽግና ጫፍ የወጡት 
ቀርጸው በተነሡት ትርክት ነው።  በዋነኝነትም ከነጠላ 
ቡድናዊ ትርክት ይልቅ ሁሉን አሰባሳቢ ገዢ ትርክት 
ይዘው የተነሡ ሀገራት ሀገራቸውን አበልጽገው ዓለምን 
እየዘወሩ ይገኛሉ።   እኛም ታሪካችንን፤ጥንታዊ የሥልጣኔ 
ባለቤትነታችንን፣ ብዝኃነታችንን የሚመጥን፤ የበለጸገ፣ 
የጠነከረ፣ ተጽዕኖ ፈጣሪ  ሀገር እና ሕዝብ ለመሆን ከነጠላ 
ቡድናዊ ትርክት ተላቀን አሰባሳቢ ሀገራዊ ትርክት ግንባታ 
ላይ መሥራት  አለብን።  በመሆኑም ኅብረ ብሔራዊ 
አንድነታችንን የሚያጎለብቱ ሥራዎችን በመሥራት ሀገራዊ 
ገዢ ትርክታችን  ‹ብሔራዊነት› እንዲሆን እንሠራለን።  
ብሔራዊነት - ኅብረ ብሔራዊ አንድነትን፤ እኩልነትን እና 
ፍትሐዊ ተጠቃሚነትን ማዕከል ያደረገ አሰባሳቢ ትርክት 
ነው።  

ሀገራችን የእኩልነት ሀገር፤ ሁሉንም ኢትዮጵያውያንን 
የምትመሰል ሀገር፤ ለሁሉም ኢትዮጵያውያን የተድላ 
እና የፍስሐ ምድር፤ ሁሉም ኢትዮጵያውያን ሀገሬ 
ብለው ደም እና አጥንታቸውን ለነፃነቷና ለሉዓላዊነቷ 
የሚከፍሉላት ሀገር መሆን ይገባታል።  በመሆኑም ሀገራዊ 
ገዢ ትርክታችን ለሁሉም ኢትዮጵያውያን፤ ከሁሉም 
ኢትዮጵያውያን፤ በሁሉም ኢትዮጵያውያን ንቁ ተሳትፎ 
እውን እንዲሆን ይደረጋል።  

ባለፈው ዓመት ጅምር ውጤት ያየንበት የፀረ ሌብነት 
ትግል በዚህ ዓመትም በተጠናከረ መልኩ ይቀጥላል።  
ሕዝባችን ተጨባጭ የሆኑ ጥቆማዎችን በመስጠት 
የተለመደ ትብብሩን አጠክሮ እንዲቀጥል መንግሥት 
በዚህ አጋጣሚ ጥሪውን  ያቀርባል።  በሌላ በኩል 
ሕዝባችን በመንግሥት ተቋማት አገልግሎት አሰጣጥ ላይ 
የሚገጥመውን የመልካም አስተዳደር ችግር ለመፍታት 
የሲቪል ሰርቪስ ሪፎርም ሥራችን ተጠናክሮ ይቀጥላል።  
በዚህ ዓመት በተከታታይ በምንወስደው የአገልግሎት 
ማሻሻያ ሥራ የሕዝባችንን ፍላጎት ለማርካት ይሠራል። 

- የተከበራችሁ የምክር ቤት አባላት 
- ክቡራትና ክቡራን 
ባለፉት ሦስት ዓመታት ያስመዘገብነው ጥቅል ሀገራዊ 

የኢኮኖሚ ዕድገት በዚህ ዓመትም 7.9 በመቶ እንዲሆን 
በሁሉም የኢኮኖሚ ዘርፎች በልዩ ትኩረት እንሠራለን።  
የግብርና ዘርፉን ምርታማነት በዚህ ዓመትም በማስቀጠል 
ከ22.1 ሚሊዮን ሄክታር መሬት በላይ ይታረሳል።  
ከዚህም 810 ሚሊዮን ኩንታል አጠቃላይ የሰብል ምርት 
ለመሰብሰብ የምንሠራ ይሆናል። 

ዝቅተኛ የኅብረሰብ ክፍሎችን እየፈተነ ያለውን የዋጋ 
ግሽበት ለመቀነስ ጥብቅ የፊስካል እና የገንዘብ ፖሊሲ 
ይተገበራል።  ምርትና ምርታማነትን በማሳደግ ከምርት 
አቅርቦት የሚመነጭ የዋጋ ግሽበት ጫናን ለመቀነስ 
ይሠራል።  ገቢ ንግድን በመተካት ተጋላጭነት እንዲቀንስ 
ይደረጋል።  የሀገር ውስጥ ንግድን ሥርዓትና ጥራት 
በማረጋገጥ ተግባር ላይ ትኩረት ይደረጋል። 

የመንግሥት ገቢ አሰባሰብን ለማሳደግ በዚህ ዓመት 
ከታክስ ገቢ 441 ቢሊዮን ብር ለመሰብሰብ ታቅዷል።  
በተጨማሪም ከውጭ ሀብት ግኝትና ፍሰት በበጀት ዓመቱ 
4.3 ቢሊዮን ለማግኘት ታስቧል።  በተመሳሳይ የውጭ 
ሀብት ፍሰቱን 4.3 ቢሊዮን ለማድረስ ይሠራል።  

በመጪዎቹ ሦስት ዓመታት ውስጥ 9.15 ሚሊዮን 
ለሚሆኑ ዜጎች የሥራ ዕድል ለመፍጠር የሚሠራ ይሆናል።  
በ2016 በጀት ዓመት ለ3.05 ሚሊዮን ዜጎች የሥራ ዕድል 
ለመፍጠር እንሠራለን።  በተጨማሪም በ2016 በውጭ 
ሀገራት በሕጋዊ መንገድ በአምስት የመዳረሻ ሀገራት 
ለ500ሺ ሰዎች የውጭ ሀገር የሥራ ሥምሪት ለመፍጠር 
የሚሠራ ይሆናል።  

የትውልዶችን ጤናማነት ለማረጋገጥ የመንግሥታት 
የጤና እና የትምህርት ፖሊሲዎች ወሳኝ ናቸው።  
በትምህርት ዘርፉ ላይ ባለፉት ሦስት ዓመታት 
የተመዘገበው አበረታች ለውጥ በዚህ ዓመትም መሠረት 
እንዲይዝ ተጠናክሮ የሚቀጥል ይሆናል።  በጤናው 
ዘርፍም የእናቶች የወሊድ ጤናማነት እና የመቀንጨር 

መጠንን  የመቀነስ ተግባር ዋነኛ የትኩረት ማዕከል ሆኖ 
በዚህ ዓመትም የምንሠራበት ይሆናል።  

የሀገራችን የውጭ ግንኙነት ከጫናዎች ተላቅቆ ወደ 
መደበኛ ዲፕሎማሲያዊ ግንኙነት እየተመለሰ ነው።  
በመሆኑም ባለፈው ዓመት በዲፕሎማሲው ዘርፍ 
የተገኘው ሀገራዊ ስኬት በዚህ ዓመትም የሀገራችንን 
የውጭ ጉዳይ ፖሊሲ መርሕን ጠብቆ አፈጻጸሙ ወደ 
ላቀ ደረጃ እንዲያድግ ይሠራል።  ከጎረቤት ሀገራት ጋር 
ያለን ግንኙነት ከፖለቲካ ወደ ኢኮኖሚያዊ ትሥሥር 
እንዲያድግ በትኩረት እንሠራለን።  

የሕዳሴ ግድብን በተመለከተ የሚደረጉ ድርድሮች 
የሀገራችንን በተፈጥሮ ሀብቷ የመልማት መብት እንዲሁም 
የተፋፈሱ ሀገራትን የመልማት ዕድል በማይነፍግ 
መልኩ ይከናወናሉ።  እኩል ተጠቃሚነትን መሠረት 
አድርጎ በሠላማዊ መንገድ ድርድሮችን ለመጨረስ 
ይሠራል።  ሀገራችን ድንበር ከምትጋራቸው ሀገራት ጋር 
ያልተጠናቀቁ የድንበር ጉዳዮችን በዓለም አቀፍ ሕግ 
መሠረት ምላሽ እንዲያገኙ የበሰለ ዲፕሎማሲያዊ ሥራን 
እንሠራለን።  የድንበር ጉዳዮች ብሔራዊ ጥቅማችንን 
እና ዘላቂ ጎረቤታዊ ወዳጅነትን ታሳቢ በማድረግ ምላሽ 
እንዲያገኙ ይደረጋል።  

በጥቅሉ የውጭ ግንኙነታችን ወዳጅ ሀገራትን 
የሚያበዛ፣ ጠላትን የሚቀንስ፣ የልማት አጋሮችን የሚያቅፍ 
እንዲሆን ይሠራል።  

- ክቡራን የሁለቱ ምክር ቤት አፈ ጉባኤዎች 
- የተከበራችሁ የሁለቱ ምክር ቤት አባላት 
- ክቡራትና ክቡራን 
በአጠቃላይ ባለፉት ዓመታት ካጋጠሙን ፈተናዎችና 

ተግዳሮቶች ትምህርትን በመቅሰም፤ ለቀጣይ ጉዟችን 
አቅም የጥንካሬ ምንጭ ልናደርጋቸው ይገባል።  ውስጣዊ 
ችግሮቻችንን በሰላማዊ መንገድ በውይይት ብቻ እንፍታ።  

ሁሉንም አቅሞቻችንን ተጨባጭ ውጤት 
እያስመዘገብን ላለንበት ሁለንተናዊ የሀገራችንን 
ብልጽግና የማረጋገጥ ተልዕኮ እንጠቀምባቸው።  አርበኛ 
ትውልድ እንሁን፤ ትብብራችን ለወንድማማችነት/ 
እኅትማማችነት፤ ለአብሮነት እና ገዢ ሀገራዊ ትርክታችን 
ለሆነው ለብሔራዊነት ይሁን።  

የዘመናችን አርበኛ ትውልድ ታሪክ ሠሪ ነው።  
የኢትዮጵያን ብልጽግና በላቡ ለማረጋገጥ የሚሠራ 
ነው፤ ለኢትዮጵያ ከፍታ የሚታትር ነው።  ነፃነታችንንና 
ሉዓላዊነታችንን በደማችን አስከብረናል።  ብልጽግናችንን 
ደግሞ በላባችን ማስከበር አለብን።  ከሁለቱ አንዱ 
ከጎደለ ሀገር ሙሉ አትሆንም።  አርበኛ ትውልድ ጥላቻን 
ይጸየፋል፤ ፍቅርን ያንጻል።  መከፋፈልን ያስወግዳል፤ 

ትብብርን ያነግሣል።  ፈተናዎችን ወደ ዕድል ቀይሮ 
ሀገራዊ ዕድገትን ያፋጥናል።  ይህ ነው የዘመናችን አርበኛ 
ትውልድ።  

አሁን ያሉብንን ፈተናዎች እንድንሻገርና እንደ ሀገር 
የምናልመውን ብልጽግና እውን እንድናደርግ ሀገራዊ 
የማምረት ዐቅማችንን በእጥፍ ለማሳደግ ልንረባረብ 
ይገባል።  ለዚህ ደግሞ የሥራ ባህላችንን በመለወጥ፣ 
በጊዜ የለኝም ስሜት መሥራት ከሁላችንም ይጠበቃል።  
እያንዳንዱ እንቅስቃሴያችን በውጤት የታጀበ እንዲሆንና 
ካለ ውጤት የሚባክን ዕቅድም፣ ጊዜም፣ ሀብትም 
እንዳይኖረን በትኩረት መሥራት ይኖርብናል።  

ከ10 ዓመት የልማት ትልሞቻችን፣ የመካከለኛውን 
ዘመን ዕቅድ ለመፈጸም የቀረን ጊዜ አጭር ነው።  
በመሆኑም በመፍጠርና በመፍጠን ለዕቅዶቻችን ስኬት 
መረባረብ ይኖርብናል።  ባለፉት ዓመታት ጉዟችን 
ተግዳሮቶች ቢገጥሙንም፣ ሰፊ ዕድልም ከፊታችን 
አምጥተዋል።  ከዚህ በላይ ከተጋንና ከተባበርን የላቀ 
ውጤት እንደምናስመዘግብ አረጋግጠናል። 

ስለዚህ ካለፍንባቸው ጎዳናዎች በአስተውሎት 
መማር፤ ያመጣናቸውን ውጤቶች ማባዛትና ማሳደግ፤ 
ከዚያም ለቀጣይ ሩጫ ራስን ማዘጋጀት ይጠበቅብናል።  
እኛ ኢትዮጵያውያን ከተባበርንና ከተጋገዝን የማናሳካው 
ዕቅድ፣ የማንጽፈው ታሪክ እንደማይኖር የመጣንበት 
መንገድ ህያው ምስክር ነው።  ይበልጥ በተባበርን፤ 
ይበልጥ በተደማመጥን እና በተከባበርን ጊዜ ሁሉ ታላላቅ 
ድሎችን እናሳካለን።  

ከሠራነው ያልሠራነው ይበልጣል።  ከተጠቀምንበት 
አቅማችን ገና ያልተጠቀምንበት ይልቃል።  ትንንሽ ነገሮች 
የሚሸነፉት በትልልቅ ነገሮች ነው።  ለሀገራችን ትልቅ 
እናስብ፤ በትልቁ እንሥራ፤ ትንንሽ ችግሮችን ለትልቁ ስንል 
እንለፋቸው፤ እንሸከማቸው።  ትልቁን ግብ ስናሳካው 
ትንንሾቹ ችግሮች በራሳቸው ጊዜ ይሸነፋሉ።  ስለ ሀገር 
ማሰብ፣ መንደርተኝነትን ያሸንፈዋል።  ስለሁላችን 
እኩል ተጠቃሚነት ማሰብ፣ ግልኝነትን ድል ያደርገዋል።  
ለኢትዮጵያ ጥያቄዎች መታገል፣ የአካባቢ ጥያቄዎችን 
ይፈታቸዋል።  ከዓለም ጋር መፎካከር፣ የወገንን ትብብር 
ያሳድገዋል።  

ታላቅ፣ ለሁላችን የምትበቃ፤ ሁላችንንም 
በፍትሐዊነትና በእኩልነት የምትይዝ፣ ከሁላችን ድምር 
በላይ የሆነች ኅብረ ብሔራዊት ኢትዮጵያን ለመገንባት 
ቆርጠን፣ ታጥቀንና ተባብረን እንነሣ።  

ፈጣሪ ኢትዮጵያንና ሕዝቦቿን አብዝቶ ይባርክ! 
አመሰግናለሁ!



የአትሌቲክሱን ዓለም ወደ ሌላ ምዕራፍ ያሸጋገሩ ክብረወሰኖች

ስፖርት
ብርሃን ፈይሳ

በመጠናቀቅ ላይ በሚገኘው የመስከረም ወር ብቻ 
አራት ትልልቅ የዓለም ክበረወሰኖች በአትሌቲክስ 
ስፖርት ተሰብረዋል፡፡ ከእነዚህ ክብረወሰኖች መካከል 
ሶስቱ በኢትዮጵያዊያን ሴት አትሌቶች በአንድ 
ማይል፣ በ5ሺ ሜትር እንዲሁም በማራቶን የተሰበሩ 
ሲሆን፤ አራተኛው ክብረወሰን ደግሞ ከትናንት 
በስቲያ በኬንያዊው አትሌት ቺካጎ ማራቶን ላይ 
ተመዝግቧል። ይህም በቀናት ልዩነት የማራቶን ፈጣኑ 
ሰዓት በሁለቱም ጾታ በአዲስ እንዲተካ አድርጓል፡፡

የአትሌቲክስ ውድድሮች አውራ በሆነው ማራቶን 
ውድድሮችን ማሸነፍ ቀላል ነገር አይደለም፡፡ በአርባ 
ሁለት ኪሎ ሜትሩ ፈታኝ ፉክክር የዓለምን ክብረወሰን 
ማሻሻል ደግሞ ዋጋው ቀላል አይደለም። ማራቶን 
እጅግ ከባድና ጠንካራ ዝግጅትን የሚፈልግ ውድድር 
እንደመሆኑ በተደጋጋሚ የዓለም ክብረወሰኖችን 
መመልከት የተለመደ አይደለም፡፡ ያም ሆኖ የተለየ 
አቅም ያላቸው አትሌቶች በጽናታቸው አንድ ርምጃን 
ቀድመው በመገኘት በዚህ ወር ብቻ እየሰባበሩ 
ስፖርቱን ወደ አዲስ ምዕራፍ ማሸጋገር እየቻሉ 
ይገኛሉ፡፡ 

በተለይም በሁለት ሳምንት ልዩነት በሁለቱም ፆታ 
የተመዘገቡት አዲስ የማራቶን የዓለም ክብረወሰኖች 
ለዓለም አትሌቲክስና ለዓለም አትሌቶች የማይቻል 
ነገር እንደሌለና የሰው ልጅ ብቃት ገደብ እንደሌለው 
በማመላከት ትልቅ ዐሻራ ያሳረፉ ናቸው፡፡  በማራቶን 
መሳተፍ ከጀመረበት ጊዜ አንስቶ ባለፉት በርካታ 
ዓመታት ለማመን የሚከብድ ብቃት በማሳየት 

የኬንያዊውን አትሌት ኢሉድ ኪፕቾጌን የሚደርስበት 
የለም፡፡ አትሌቱ በጎዳና ላይ የሩጫ ሕይወቱ ለሁለት 
ጊዜያት የራሱን ክብረወሰን ማሻሻሉ በርቀቱ ቀዳሚ 
ደረጃ እንዲያገኝ ረድቶታል፡፡ ናይኪ የስፖርት ትጥቅና 
ቁሳቁስ አቅራቢ ድርጅት ማራቶንን ከ2 ሰዓት በታች 
በመግባት ሙከራንም ያሳካል በሚል የመረጠው 
ይህንኑ አትሌት ነበር፡፡ በእርግጥም አትሌቱ ማራቶንን 
ከ2ሰዓት ከ2 ደቂቃ ከ57 ሰከንድ ወደ  2ሰዓት ከ1 

ደቂቃ ከ9ሰከንድ በማውረድ ልዩነት መፍጠር 
ችሏል፡፡    

ከዚህ ጋር ተያይዞም የሰው ልጅ 42 ኪሎ 
ሜትርን በአንድ ሰዓት መሸፈን ይችላል የሚለውን 
ማሳየት ይችላል የሚለው የስፖርት ቤተሰቡ 
ግምት ነበር፡፡ ይሁንና አትሌቱ የበርሊን ማራቶንን 
ካሰበው በታች በሮጠ በሁለተኛ ሳምንቱ የሀገሩ 
ልጅ በሆነው ሌላኛው አትሌት አዲስ ክብረወሰን 
ሊሰበር ችሏል፡፡ ባለፈው እሁድ በተካሄደው የቺካጎ 
ማራቶን  ኬልቪን ኪፕቱም 2:00:35 በመሮጥ 
ግምቱን የሚያጠናክር እንዲሁም የርቀቱ የዓለም 
ክብረወሰን የሆነ ሰዓት ሊያስመዘግብ ችሏል። 
የዓለም አትሌቲክስ የፕላቲኒየም ደረጃን በሰጠውና 
ዘንድሮ ለ45ኛ ጊዜ በተካሄደው በዚህ ውድድር 
ማራቶንን ከ2ሰዓት በታች ለመሮጥ 35 ሰከንዶች 
ብቻ የቀሩት መሆኑ ታይቷል፡፡ የ23 ዓመቱ ወጣት 
አትሌት በቅርቡ ይህንን ሰዓት የማሻሻል እድል 
እንደሚኖረው እንዲሁም የወንዶች ማራቶንን ከ2 
ሰዓት በታች የማጠናቀቅ ሙከራ በአጭር ጊዜ ሊሳካ 
እንደሚችል ይገመታል፡፡  

ኬንያዊያን አትሌቶች እአአ ከ2011 አንስቶ 
ክብረወሰኑን በተከታታይ ለስድስት ጊዜያት 
በመስበር የሚደርስባቸው አልተገኘም፡፡ ከዚያ 
አስቀድሞ በነበሩት ሁለት ዓመታት ክብረወሰኑ 
በኢትዮጵያዊው አትሌት ኃይሌ ገብረሥላሴ የተያዙ 
ነበሩ፡፡ የበላይነቱ በኬንያዊያን ከተያዘ ከዓመታት 
በኋላም ግን ወደ ኢትዮጵያ ሊመለስ አልቻለም። 
በርቀቱ ከኪፕቾጌ እኩል ትልቅ ግምት ይሰጠው 
የነበረው ጀግናው አትሌት ቀነኒሳ በቀለ ነበር፡፡ 
ሌሎች ኢትዮጵያዊያን ወንድ አትሌቶች በአንጻሩ 

ክብረወሰን ለመስበር በሚያስችል ሁኔታ ላይ ናቸው 
ብሎ ለመናገር አዳጋች ነው፡፡ 

በቺካጎ ማራቶን ሴቶች በኩል ሁለተኛው ፈጣን 
ሰዓትም ሊመዘገብ ችሏል፡፡ በቅርቡ ማራቶንን 
የተቀላቀለችው ድንቅ አትሌት ሲፈን ሃሰን 2:13:44 
በሆነ ሰዓት ልትገባ ችላለች፡፡ አትሌቷ ሁለት 
ወር ባልሞላ ጊዜ ውስጥ በመምና ጎዳና ሩጫዎች 
በተለያዩ ርቀቶች በነበራት ተሳትፎ ምናልባትም 
ብዙዎች ሊያደርጉት በማይችሉት ሁኔታ የብቃቷን 
ጥግ ማስመስከር ችላለች፡፡ የርቀቱን ክብረወን 
በቅርቡ ኢትዮጵያዊቷ አትሌት ትዕግስት አሰፋ 
የግሏ ማድረግ ብትችልም ሲፈን ካላት አቅም አንጻር 
ለማሻሻል የምትችልበት ሁኔታ ላይ ትገኛለች ሊባል 
ይችላል፡፡   

በዓለም አትሌቲክስ የዘንድሮ ውድድር ዓመት 
ብቻ ከ6 በላይ የሚሆኑ የዓለም ክብረወሰኖች 
በአፍሪካዊያን አትሌቶች መስበራቸው ይታወቃል። 
ይኸውም በመካከለኛ ርቀት የመምና የጎዳና 
ላይ ውድድሮች ሲሆን፤ በቅርቡ የተካሄደውን 
የዓለም የጎዳና ላይ ቻምፒዮና ድሪቤ ወልተጂ 
ያስመዘገበችው የማይል ክብረወሰንን ጨምሮ 
በጉዳፍ ፀጋይ የተመዘገበው የ5ሺ ሜትር ክብረወሰን 
የዓለም አትሌቲክስን ደረጃ ከፍ ያደረጉ ሆነዋል፡፡ 
ይህም ከወራት በኋላ በፓሪስ የሚካሄደውን የ2024 
ኦሊምፒክ ከወዲሁ አጓጊ አድርጎታል፡፡ በዚህ ዓመት 
የተሰበሩትን ክብረወሰኖች እንዲሁም በዓለም አቀፍ 
ደረጃ ያለውን ወቅታዊ የአትሌቲክ ተፎካካሪነትን  
መነሻ በማድረግም በኦሊምፒኩ አዳዲስ ክስተቶች 
ይታያሉ የሚለውን ግምት አሳድጎታል፡፡

ማረሚያ
ዓርብ መስከረም 11 ቀን 2016 ዓ.ም በወጣው አዲስ ዘመን ጋዜጣ ገጽ 20 በአቶ አብዱራህማን  
ሽፋ ኢብራሂም ስም በወጣው የሠሌዳ መጥፋት ማስታወቂያ የሠሌዳ ቁጥር አአ 02-01-
B563250   ተብሎ  የወጣው በስህተት  ስለሆነ የሠሌዳ ቁጥር አአ 02-01-B63250 ተብሎ 
ተስተካክሎ ይነበብ፡፡

ለተከሳሽ  አሸናፊ እንድርያስ 
ለተከሳሽ  መሠለች መስቀሌ
 ባሉበት
በከሳሽ የደቡብ ምዕራብ ኢትዮጵያ  ሕዝቦች ክልላዊ መንግስት ዐ/ሕግ እና በተከሳሾች እነ-
ባይከዳኝ ፈንታ 11-ራስ መካከል ባለው የሙስና ወንጀል ክስ ጉዳይ  ከላይ የተገለጹ ተከሳሾች  
ችሎት ያልቀረቡ በመሆኑ በ13/2/2016 ዓ.ም ዳውሮ ዞን ከፍተኛ ፍርድ ቤት ከጠዋቱ  4፡00 
ሰዓት ወንጀል ችሎት እንዲቀርቡ ፤ የማይቀርቡ ከሆነ በሌሉበት ታይቶ የሚወሰን መሆኑን 
በማሳሰብ ፍርድ ቤት አዟል፡፡
በደቡብ ምዕራብ ኢትዮጵያ ሕዝቦች ክልላዊ መንግሥት የዳውሮ ዞን ከፍተኛ ፍ/ቤት

ንብረትነቱ  ዶ/ር ድጋፌ ዳርዛ የሠሌዳ ቁጥር ኮድ 2-67751 ደህ የሞተር ቁጥር PFZWHL70679    
የሻንሲ ቁጥር MD2A21BZ8HWL40791 የባለ ሁለት  እግር  ሞተር ሠሌዳ  የጠፋባቸው 
መሆኑን ገልጸው  ተለዋጭ ሠሌዳ እንዲሰጣቸው ጠይቀዋል፡፡ ስለሆነም ሠሌዳው ወድቆ ወይም 
ተሠርቆ ሌላ ሰው ሲጠቀም ያገኘ ሰው ማስታወቂያው ከወጣበት ቀን ጀምሮ በሰባት ቀን ውስጥ 
ሪፖርት እንዲያደርግ እየጠየቅን በተባለው ጊዜ ገደብ ውስጥ ካልቀረበ ለአመልካቹ ተለዋጭ 

ሠሌዳ የምንሰጥ መሆኑን እናስታውቃለን፡፡
የጋሞ ዞን ትራንስፖርትና መንገድ ልማት መምሪያ 

ንብረትነቱ  አህመድ አሊ ኡመር ኮድ 1-04696 አ.ፋ የሆነ ባጃጅ ተሽከርካሪ የሞተር ቁጥር 
AZXWMA26648 የሻንሲ ቁጥር MD2A25BX1MWB93426 የሆነ የኋላ ሠሌዳ የጠፋባቸው 
መሆኑን በመግለጽ አመልክተዋል፡፡ ስለሆነም ሠሌዳውን ወድቆ ወይም  በሌላ ምክንያት 
ይዤዋለሁ የሚል ይህ ማስታወቂያ ከወጣበት ቀን ጀምሮ በ15 ቀን ውስጥ ሪፖርት እንዲያደርጉ 
እያሳወቅን በተባለው ጊዜ ካልቀረቡ ለአመልካች ተለዋጭ ሠሌዳ የሚሰጣቸው መሆኑን 
እንገልጻለን፡፡

በአፋር ብሔራዊ ክልላዊ መንግስት የመንገድ ልማትና ትራንስፖርት ቢሮ 

የባለንብረቱ ስም አቶ አብዱልጀዋድ ሀ/ሀሰን የሞተር ሰይክል የሰሌዳ ቁጥር ኦሮ -02-13155 
የሻንሲ ቁጥር MD634KE4XC2L33588 ሞዴል TVS16o የሞተር ቁጥር OE4LC2420834 
ከላይ የተጠቀሰው የኋላ ሠሌዳ የጠፋበቸው መሆኑን አመልክተዋል፡፡   ስለዚህ የሞተር ሳይክል 
ሠሌዳ ወድቆ ያገኘ ወይም በሌላ ምክንያት ይዤዋለሁ የሚል ይህ ማስታወቂያ ከወጣበት ቀን 
ጀምሮ በ15 ቀን ውስጥ ለጽ/ቤቱ ሪፖርት እንዲያደርጉ እያስታወቅን በተባለው ጌዜ ገደብ ውስጥ 
ካለቀረቡ ለአመልካቹ ተለዋጭ ሠሌዳ የምንሰጥ መሆኑን እንገልፃለን፡፡

የባሌ ዞን ትራንስፖርት ጽ/ቤት

የባለንብረቱ ስም አቶ ደምሰው ብዙነህ የሰሌዳ ቁጥር 01-27514 ኦሮ የሞተር ቁጥር AZZ-
WEE14370   የሻንሲው ቁጥር MD2A25B24EWE54969 ከላይ የተጠቀሰው ባለንብረት 
የተሽከርካሪ ታርጋ ጠፋብኝ ብለው በ 15/01/2016 ዓ.ም አመልክተዋል፡፡  ስለዚህ ታርጋውን  
ወድቆ ያገኘ ወይም በሌላ ምክንያት ይዤዋለሁ የሚል ይህ ማስታወቂያ ከወጣበት ቀን ጀምሮ 
በ15 ቀን ውስጥ ለጽ/ቤቱ ሪፖርት  እንዲያደርጉ እያስታወቅን በተባለው የጊዜ ገደብ ውስጥ 
ካላቀረቡ ለአመልካቹ ተለዋጭ ታርጋ የምንሰጥ መሆኑን እናሳውቃለን፡፡

በኦሮሚያ  ትራንስፖርት  ኤጀንሲ የቢሾፍቱ ከተማ አስተዳደር ትራንስፖርት ጽ/ቤት

የባለንብረቱ ስም ሉዊጂ ላውኒ ጆቫኒ  የሰሌዳ ቁጥር 3-28865  ኦሮ ከላይ የተጠቀሰው የተሽከርካሪ 
ባለንብረት የኋላ ሰሌዳ ጠፋብኝ  ብለው በ7/10/2015 ዓ.ም አመልክተዋል፡፡ በዚሁ መሰረት 
ሰሌዳውን  ወድቆ ያገኘ ወይም በሌላ ምክንያት ይዤዋለሁ የሚል ይህ ማስታወቂያ ከወጣበት 
ቀን ጀምሮ በ15 ቀን ውስጥ የፍ/ቤት ማሳገጃ ትዕዛዝ እንዲያቀርቡ እያስታወቅን በተባለው የጊዜ 
ገደብ ውስጥ ካላቀረቡ ለአመልካቹ ሰሌዳ በምትክ የምንሰጥ መሆኑን እናስታውቃለን፡፡

የምሥራቅ ሐረርጌ ዞን ትራንስፖርት ኤጀንሲ

ማረሚያ
ቅዳሜ መስከረም 26 ቀን 2016 ዓ.ም ገጽ 40 አዲስ ዘመን ጋዜጣ ኤ ኤም ኤስ ኤም ማኑፋክቸሪንግ 
ኃ/የተ/የግ/ማህበር ባወጣው ማስታወቂያ ላይ መስከረም 10/20 የተባለው በስህተት ስለሆነ 
መስከረም 10/2011 ተብሎ ተስተካክሎ ይነበብ በተጨማሪ ”ማልከት‘ የተባለው ማመልከት 
ይችላሉ ተብሎ ተስተካክሎ ይነበብ፡፡

ደ/ም/ኢ/ሕ/ክ/መ

ደቡብ/ብ/ብ/ሕ/ክ/መ

አፋር ክልል

ኦሮሚያ ክልል

በሁለቱም ፆታ የማራቶን ክብረወሰኖች በአንድ ወቅት 
የተሻሻሉት በዚህ ወር ነው

